
Persidangan bermula pada jam 9.30 pagi. 
 
DOA.  
(Penolong Jurutulis membaca doa). 
 
Jurutulis : PEMASYHURAN DARIPADA YANG BERHORMAT SPEAKER. 
 
YB Speaker : Bismillahirrahmaanirrahim. Assalamualaikum warahmatullahi wabarakatuh. 
Salam sejahtera, selamat pagi. (Bacaan selawat). Ahli-Ahli Yang Berhormat, Alhamdulillah 
kita akan menyambung semula Mesyuarat Pertama Penggal Persidangan Kedua Dewan 
Negeri Johor ini, insya-Allah. Dan, semalam saya juga meneliti semua perbahasan- 
perbahasan dari pagi ke petang.  Saya kira beberapa hari ini, dalam perbahasan ada juga 
yang menggunakan istilah-istilah yang kurang enak didengar, tidak kiralah daripada 
kerajaan ataupun daripada pembangkang sudah mula menggunakan perkataan-perkataan 
yang kurang enak, jadi eloklah kita sama-sama memperbaiki semula menggunakan 
perkataan-perkataan yang lebih baik.  Saya teringat kepada puisi Usman Awang, tokoh 
besar kita di Johor ini disebut “Berkelahi cara Melayu, menikam dengan pantun, menikam ni 
bukan kita menikam tu, maknanya kita berbalahlah, berbalah dengan pantun, menyanggah 
dengan senyum, marahnya dengan diam, merendah bukan menyembah, meninggi bukan 
melonjak”. Ini satu para dalam puisi Usman Awang barangkali boleh membantu kita 
bersama. 
 
Jurutulis : SOALAN LISAN. 
 
YB Speaker : Yang Berhormat Rengit, jemput. 
 
YB Tuan Haji Abd Taib bin Abu Bakar (Machap) bagi pihak YB Tuan Haji Ayub bin 
Jamil (Rengit) : Yang Berhormat Tuan Speaker, soalan saya nombor 1. 
 
Minta penjelasan apakah langkah yang diambil oleh kerajaan negeri untuk mengurangkan 
tarif air Johor yang dikatakan tertinggi di Malaysia? Bilakah kerajaan negeri akan 
mengurangkan tarif air tersebut dalam mengurangkan kos sara hidup rakyat yang semakin 
meningkat kini? 
  
YB Speaker : Yang Berhormat Panti, jemput. 
 
YB Tuan Hahasrin bin Hashim (Panti) : Yang Berhormat Tuan Speaker, soalan saya 
nombor 2. 
 
Minta nyatakan peratusan pegangan Kerajaan Negeri dalam Ranhill SAJ Sdn. Bhd. dan 
penjelasan berkenaan peranan Kerajaan Negeri dalam penentuan tarif serta kecukupan 
bekalan air di negeri Johor.  
 
YB Speaker : Jemput YB EXCO. 
 
YB Pengerusi Jawatankuasa Perdagangan Antarabangsa, Pelaburan dan Utiliti : Yang 
Berhormat Tuan Speaker, izinkan saya menjawab soalan secara bersekali soalan-soalan 
yang dikemukakan oleh Yang Berhormat Machap dan juga Yang Berhormat Panti kerana 
saya merasakan kedua-dua persoalan yang dilontarkan ini mempunyai kaitan antara sama 
lain. 
 
Untuk pengetahuan Dewan yang mulia ini, pegangan kerajaan negeri Johor di Ranhill SAJ 
Sdn. Bhd. adalah sebanyak 20%. 20% ini bermakna sebahagian daripada pendapatan 
Ranhill SAJ selain daripada pembayaran royalti air mentah dengan anggaran 35 juta 
setahun kepada kerajaan negeri.  Ranhill SAJ juga perlu memperuntukkan pembayaran 
dividen 20% setiap tahun kepada kerajaan negeri.  

Yang Berhormat Tuan Speaker, Yang Berhormat Machap pula telah membangkit persoalan 
langkah kerajaan negeri dalam usaha menurunkan kadar tarif air di Johor.  Suka saya 
jelaskan kepada Ahli-Ahli Dewan, kenaikan tarif air ataupun penetapan tarif air adalah isu 
yang sangat sensitif dan peka kepada kerajaan negeri. Maka itu, sebarang kenaikan 
ataupun sebarang perubahan yang perlu diumumkan oleh kementerian perlulah mendapat 
reaksi umum melalui sesi perjumpaan dan taklimat yang dianjurkan bersama pemegang 
taruh seterusnya menjadi inti pati penting bagi kerajaan negeri mewajarkan sebarang 
pertukaran tarif terbabit.   
 
Struktur tarif bergantung atas beberapa faktor seperti amaun subsidi kerajaan, 
perkhidmatan-perkhidmatan yang diberikan kepada pelanggan, liputan perkhidmatan, 
kepadatan penduduk, muka bumi, kualiti air mentah dan lain-lain. 
 
Yang Berhormat Tuan Speaker, sebahagian pendapatan melalui tarif air negeri Johor 
digunakan oleh Ranhill SAJ adalah untuk menampung kos operasi bekalan air yang 
semakin meningkat serta menjelaskan bayaran pinjaman kepada pihak kerajaan 
persekutuan melalui skim sewa-pajakan oleh Pengurusan Aset Air Berhad (PAAB) bagi 
pembangunan infrastruktur bekalan air negeri Johor. Di samping itu juga, pembiayaan-
pembiayaan baru diperlukan untuk membangunkan infrastruktur bekalan air baru bagi 
menampung keperluan permintaan air yang sentiasa meningkat dari tahun ke tahun. Maka 
itu, kerajaan negeri berpendapat ia bukanlah bersifat meraih keuntungan. Selain itu, 
kerajaan negeri bersama jabatan-jabatan dan agensi berkaitan akan sentiasa memantau 
operasi air yang dijalankan oleh pihak operator melalui KPI-KPI agar mereka sentiasa dapat 
memberi perkhidmatan air yang mantap dan sustainable kepada rakyat di negeri ini dengan 
lebih efisien. 
  
Walau bagaimanapun, dalam usaha mengurangkan impak kenaikan tarif air, beberapa 
inisiatif telah diusahakan oleh kerajaan negeri Johor : 

 
Pertama, menghapus kira Pinjaman Kerajaan Persekutuan kepada PAAB berjumlah 
RM189.4 juta bagi projek-projek pembangunan bekalan air luar bandar untuk tahun 2000 
dan sebelumnya. Kerajaan Persekutuan pada dasarnya telah bersetuju untuk melaksanakan 
inisiatif ini sebagaimana kenyataan media baru-baru ini. Sukacita saya ingin memaklumkan 
dan mengumumkan dalam Dewan yang mulia ini, bahawa pada 29 Mei tahun ini, kerajaan 
negeri Johor telah mendapat surat rasmi daripada pihak Kementerian Kewangan bahawa 
Jemaah Menteri, Jemaah Kabinet telah bersetuju menghapuskan RM189.4 juta dan di 
convert kepada grant. Terima kasih dan syabas saya ucapkan kepada Menteri Besar dan 
mantan Menteri Besar Johor yang lalu atas usaha gigih mereka untuk menjadikan ini 
sebagai realiti. 

 
Kedua, selain daripada itu, kerajaan negeri Johor sedang meneruskan rundingan dengan 
kerajaan persekutuan bagi  menghapus kira baki pinjaman Bank Pembangunan Asian (ADB) 
berjumlah RM145 juta bagi pembangunan infrastruktur bekalan air negeri Johor.  Pada 
ketika ini, Kerajaan Negeri di peringkat akhir rundingan dan masih menunggu keputusan 
kerajaan federal. 

 
Ketiga, kerajaan negeri juga telah mencadangkan supaya pihak kementerian 
mempertimbangkan supaya kadar sewa pajakan yang dikenakan kepada Ranhill SAJ itu 
iaitu sebanyak lebih 5% setahun kepada aset yang diambil alih oleh PAAB diturunkan 
kepada satu kadar yang sama dengan negeri-negeri yang lain seperti Melaka yang hanya 
dikenakan pada sewa pajak 3% setahun sahaja kerana sewa kadar pajakan ini akan 
memberi impak yang langsung kepada tarif air yang dikenakan kepada pengguna.  
Cadangan penurunan kadar sewa pajak bagi pinjaman kerajaan persekutuan dan pinjaman-
pinjaman lain berkaitan seperti pinjaman di atas adalah supaya kadar yang dicaj PAAB ke 
atas negeri Johor sama dengan kadar yang dibayar oleh negeri-negeri lain. 

Yang Berhormat Tuan Speaker dan Ahli-Ahli Dewan sekalian, oleh itu sukacitalah diingatkan 
bahawa dalam konteks ini kerajaan negeri mengambil kira juga soal pengimbangan antara 
keperluan rakyat dan juga pembangunan infrastruktur bekalan air yang harus diteruskan 
bagi memastikan keperluan bekalan air terjamin untuk jangka masa yang panjang. Dalam 
proses penentuan tarif kerajaan negeri telah meminta agar beberapa elemen dalam struktur 
tarif tersebut dikurangkan supaya tidak membebankan orang ramai serta memastikan 
industri bekalan air di negeri ini membangun secara positif. Pendekatan kita harus 
memastikan generasi akan datang juga tidak dibebani masalah bekalan air kerana air 
adalah sumber penghidupan. 
 
Dalam penetapan tarif, Kerajaan juga melihat daripada sudut golongan-golongan yang 
kurang mampu yang perlu dilibatkan dalam membawa keharmonian dan kelestarian industri 
bekalan air ini. Dengan sebab itu kerajaan negeri memberi air percuma sebanyak 10 meter 
padu kepada golongan B40 yang layak dikenal pasti melalui sistem pengambilan pihak 
Ranhill SAJ sebagai agen pelaksana. Sukacita saya maklumkan juga, sehingga Mei 2019, 
sebanyak 162,457 akaun golongan terbabit telah menikmati pemberian air percuma oleh 
kerajaan negeri yang melibatkan kos berjumlah RM6.5 juta. Manakala bagi golongan miskin 
dan miskin tegar sebagai melaksanakan tanggungjawab korporat SAJ Ranhill, pihak 
operator bekalan air negeri ini masih meneruskan pemberian rebat-rebat air percuma 
sebanyak 25 meter padu kepada golongan yang layak dikenal pasti melalui senarai e-Kasih 
dan sumber-sumber yang lain. Sehingga kini sebanyak 3,113 penerima mendapat manfaat 
daripada program CSR ini. Inisiatif yang dilaksanakan ini juga diharap dapat mengimbangi 
kos sara hidup golongan-golongan tersebut. 
 
Yang Berhormat Tuan Speaker, tidak setakat itu, kerajaan negeri juga begitu bimbang 
dengan keadaan air mentah yang telah dibiarkan terancam sebelum ini sehingga 
menyebabkan pemberhentian operasi loji-loji air yang mana air mentahnya tercemar dengan 
aktiviti-aktiviti yang dulunya dibiarkan berleluasa. Kerajaan negeri akan memantau perkara 
ini dan tidak akan teragak agak membawa pencemar air mentah ini ke muka pengadilan. 
 
Kerajaan negeri Johor memberi jaminan bahawa secara berterusan memastikan rakyat 
Johor mendapat bekalan air yang berkualiti dan mencukupi di samping menangani gejala 
yang berpotensi mencemarkan air mentah sedia ada. Sekian, terima kasih. 
 
YB Speaker : Yang Berhormat Panti, jemput. 
 
YB Tuan Hahasrin bin Hashim (Panti) : Terima kasih Yang Berhormat Speaker, terima 
kasih Yang Berhormat EXCO atas jawapan yang panjang lebar. Pertama, kita pun tahu 
bahawa isu air ini adalah isu yang penting dalam keadaan kos sara hidup yang tinggi dan 
saya rasa kerajaan negeri perlu lakukan sesuatu sebab kita pun tahu tarif air di negeri Johor 
adalah tarif air yang tertinggi. Apa pun saya nak kepastian sebab kita pada jawapan Yang 
Berhormat EXCO tadi, pegangan saham dalam SAJ Ranhill hanya 20%. Dan kerajaan 
Barisan Nasional sebelum ini pun ada membuat cadangan untuk meningkatkan pegangan 
saham tersebut supaya kita ada lebih suara dalam kita menentukan tarif air pada masa akan 
datang.  Saya nak kepastian Yang Berhormat EXCO, saya dengar jawapan tadi mengikut 
kata Yang Berhormat EXCO bukan semata-mata atas keuntungan dan kos operasi yang 
tinggi dan sebagainya tetapi kalau ikut kira-kira saya, Malaysia menjual air ke Singapore 
dengan subsidi yang tinggi iaitu lebih kurang RM0.50, seribu gelen dan apa SAJ Ranhill jual 
pada warga Johor penduduk, masyarakat dengan harga RM13.60 per gelen iaitu lebih 
kurang RM3.00 per cubic metre.  Kalau kita kira, lebih kurang dalam RM2,700% keuntungan 
daripada situ. Dan, kalau saya punya kira-kira dalam Singapore dalam menjual 16 juta gelen 
air terawat kepada SAJ Ranhill, keuntungan yang boleh diperolehi adalah berjumlah 4.3 juta 
sebulan ataupun 52 juta setahun.  Dan, tadi pun Yang Berhormat EXCO ada sebut, kita 
kerajaan negeri hanya dapat 3.5 juta setahun. 
 
YB Speaker : Soalannya Yang Berhormat. 

YB Tuan Hahasrin bin Hashim (Panti) : Perbezaan tu besar, cuma saya nak kepastian, 
saya nak kepastian sama ada apa benda ni betul.  Keuntungan ni sangat besar diperolehi 
SAJ Ranhill. Dan, kalau betul bagaimana, apa langkah kerajaan negeri untuk mengatasi 
perkara tersebut? Dan, patutnya dengan keuntungan besar tarif air, bukan fikir macam mana 
nak naik, kita fikir macam mana nak turunkan untuk bagi kesenangan kepada warga Johor 
khususnya.  Sekian, terima kasih. 
 
YB Speaker : Jemput YB EXCO. 
 
YB Pengerusi Jawatankuasa Perdagangan Antarabangsa, Pelaburan dan Utiliti :  
Terima kasih Yang Berhormat Panti atas soalan tambahan.  Pertama, ingin saya jelaskan 
bukan RM3.5 juta ialah RM35 juta so makna setahun Ranhill SAJ membayar royalti air 
mentah kepada kerajaan Johor sebanyak RM35 juta.   
 
Kedua, berkenaan dengan isu kalaulah SAJ ada buat untung banyak patut tarif air turun, 
saya rasa soalan ini sepatutnya dijawabkan bukan sekarang, 5 tahun dahulu, 10 tahun 
dahulu, 15 tahun dulu.  
 
YB Tuan Hahasrin bin Hashim (Panti) : Saya rasa kena check dulu siapa yang buat 
keputusan, pemimpin mana yang buat keputusan tu?  
 
YB Pengerusi Jawatankuasa Perdagangan Antarabangsa, Pelaburan dan Utiliti :  Bila 
saya jawab, saya harap Panti tu jangan mencelah ya. Ok. Benda tu kita tak payah tengok 
jauh sangat, 5 tahun pun boleh, 10 tahun pun boleh.  Tapi walau bagaimanapun, apa kalau 
dulu yang tidak dibuat tu kita sekarang kita buatlah. Seperti yang saya katakan di sini kita 
telah ambil langkah-langkah untuk turunkan tarif air. Kita telah berunding. Contohnya atas 
usaha Menteri Besar Johor dan mantan Menteri Besar Johor kita berjaya akhirnya satu 
tahun sahaja kita jadi kerajaan boleh hapuskan RM189.4 juta.  Dulu, macam tak ada saja.  
Kita kena akuilah, betul tak?  Walau bagaimanapun, untuk kita, seperti yang saya katakan, 
kita dalam usaha, saya tak pernah kata kita nak naik tarif domestik Johor.  Sebaliknya dalam 
kenyataan media saya selama satu tahun ni, saya selalu tegaskan kita tak akan naik tarif 
domestik air Johor.  Malah kita dalam rancangan untuk memastikan boleh tak, sanggup tak, 
kita bukan sahaja kira maintain kalau boleh mungkin kita boleh turunkan.  Tapi benda ni 
semua masih dalam perbincangan. So, saya harap Yang Berhormat Panti bolehlah beri sikit 
kesabaran kepada kita, kalaulah awak duduk sana boleh tunggu 10, 20 tahun apalah salah 
berilah kita 5 tahun.  Sekian, terima kasih. 
 
YB Speaker :  Ya... 
 
YB Datuk Ir. Hasni bin Mohammad (Benut) :  Terima kasih Yang Berhormat Datuk 
Speaker.   Tajuk soal tarif air tertinggi dalam negara oleh Johor ini adalah satu soalan 
favourite Yang Berhormat sewaktu berada di sebelah sini.  Saya ucapkan tahniah walau apa 
pun, kerana kerajaan telah mengambil beberapa langkah untuk mengawal tarif.  RM189 juta 
Yang Berhormat pun tahu bahawa ianya merupakan satu angka yang insignificant untuk kita 
lihat kepada penurunan tarif ataupun kawalan tarif.  Kita nak bertanya Yang Berhormat, di 
dalam business plan yang ke-4 oleh Syarikat Air, SAJ Ranhill ini, adakah kerajaan akan 
menghalang Syarikat Air daripada mengenakan tarif tambahan dalam OP4 dan, ataupun 
untuk tidak bersetuju pendirian kerajaan? 
 
Yang Berhormat Tuan Speaker, usaha-usaha untuk mengawal tarif selain daripada apa 
yang telah Yang Berhormat sebutkan tadi, adakah kerajaan bersedia untuk meningkatkan 
penguasaan dalam ekuiti pegangan, ekuiti dalam Syarikat Air supaya ianya merupakan 
salah satu langkah untuk kerajaan membuat campur tangan dalam urusan pembentukan 
business plan oleh Syarikat Air? 
 
YB Speaker :  Ok, jemput YB EXCO. 

YB Pengerusi Jawatankuasa Perdagangan Antarabangsa, Pelaburan dan Utiliti :  
Terima kasih Yang Berhormat Benut.  Saya masih ingat zaman dulu saya duduk sebelah 
sana, Yang Berhormat pun duduk sini juga eh, tempat ini juga eh. 
 
Pertama, saya ingin menjelaskan bagi saya kita tidak boleh anggap RM189.4 juta itu satu 
amaun yang tidak signifikan.  Bagi saya setiap juta pun, bagi saya juga signifikan.  Satu juta 
kita boleh jimat, satu juta kita boleh kira dalam pengiraan turunkan tarif. 
 
Kedua, berkenaan dengan isu yang dibangkitkan dalam OP4 SAJ, saya ingin menjelaskan 
di sini, saya sudah jelaskan kepada Panti, pendirian kerajaan Johor ialah kami tidak setuju 
sebarang kenaikan tarif domestik.  Itu pendirian kita.  Sama ada di pihak kementerian, KATS 
atau TSM (Tariff Setting Mechanism) mereka nak implement ke tidak itu dalam perancangan 
tapi kerajaan negeri Johor tegas kita tidak setuju naik tarif domestik air di Johor.  (Dewan 
bertepuk).  Itu dari dulu, sampai sekarang seperti orang kata UMNO lah, dulu, kini dan 
selama-lamanya. 
 
Kedua, untuk isu yang dikatakan pasal sama ada kita nak naikkan ekuiti dalam revenue 
SAJ, saya hanya nak katakan di sini, matlamat utama manifesto dalam PH adalah kita nak 
pastikan kualiti air rakyat yang dapat adalah bersih, jernih, mantap, sustainable dan satu tarif 
yang berpatutan.  Macam mana kita nak laksanakan ni ada banyak kaedah.  Mungkin salah 
satu kaedah ialah kita menaikkan ekuiti dalam ... itu hanya salah satu cadangan sahaja.  
Buat masa kini kita masih dalam proses, kita nak dalam rundingan, dalam satu 
perbincangan macam mana kerajaan negeri Johor boleh bersuara dengan lebih kuat dalam 
isu-isu tarif air ni dan untuk sama ada kita nak naikkan ekuiti itu hanya salah satu dalam 
perbincangan sahaja.  Itu sahaja.  Terima kasih. 
 
YB Speaker :  Soalan seterusnya, Yang Berhormat Mengkibol, jemput. 
 
YB Tuan Chew Chong Sin (Mengkibol) :  Yang Berhormat Tuan Speaker, soalan nombor 
3.  Terima kasih. 
 
Apakah rancangan untuk menaik taraf Jalan Batu Pahat, terutamanya seksyen daripada 
Ayer Hitam ke Kluang yang kerap berlaku kes kemalangan maut? 
 
YB Speaker :  Jemput, YB EXCO. 
 
YB Pengerusi Jawatankuasa Kerja Raya, Pengangkutan dan Infrastruktur :  
Bismillahirrahmaanirrahim.  Yang Berhormat Tuan Speaker, cadangan menaik taraf laluan 
persekutuan Batu Pahat - Ayer Hitam, FT050 bermula dari kilometer 21, Parit Sempadan 
hingga kilometer 38, selepas tol Ayer Hitam telah dipohon untuk dilaksanakan dalam 
Rancangan Malaysia Ke-11.  Projek ini telah tersenarai sebagai projek keutamaan untuk 
dilaksanakan dalam RP4, dengan izin Rancangan Malaysia Ke-11.  Wakil EPU dan 
Kementerian Kerja Raya telah mengadakan lawatan tapak pada 20 April tahun ini.  Status 
terkini projek ini sedang menunggu kelulusan dari EPU untuk dilaksanakan dalam Rolling, 
RP4 Rancangan Malaysia Ke-11.  Sekian, terima kasih. 
 
YB Speaker :  Ya, jemput Mengkibol. 
 
YB Tuan Chew Chong Sin (Mengkibol) :  Terima kasih Tuan Speaker dan penjelasan YB 
EXCO.  Batu Pahat dan Kluang masing-masing mempunyai penduduk lebih kurang 400,000 
dan volume di antara kedua-dua bandar ini memang sangat tinggi.  Memandangkan FT50 
sudah begitu lama dan memerlukan kos penyelenggaraan yang begitu tinggi dan tidak ada 
Unify strategic road work design.  Kereta melalui pelbagai zon dan mengalami scene of 
hazard yang berlainan, maka soalan saya jika kita ingin memisahkan trafik, true traffic yang 
pakai highway dan juga local traffic yang boleh pakai FT50, adakah pembinaan satu 
lebuhraya baru Timur - Barat di Johor Tengah adalah option yang lebih baik untuk jangka 

panjang?  Kalau bajet yang terhad mungkin kita boleh mulakan dengan seksyen Ayer Hitam 
- Kluang.  Sekian, terima kasih. 
 
YB Speaker :  Jemput, YB EXCO. 
 
YB Pengerusi Jawatankuasa Kerja Raya, Pengangkutan dan Infrastruktur :  Mengenai 
jalan berkenaan antara langkah yang akan diambil bagi mengurangkan kemalangan dan 
kesesakan ialah membina median ataupun pembahagi jalan dan meningkatkan lagi perabot-
perabot jalan di sepanjang jalan berkenaan.  Mengenai cadangan untuk membina lebuh 
raya yang baru di kawasan berkenaan ataupun jalan baru, pihak JKR mendapati jumlah 
trafik tidaklah mendesak untuk kita mengadakan satu jalan baru.  Bagaimanapun kita 
bercadang untuk membuat satu laluan baru untuk menyambungkan Kluang ke Mersing di 
mana ia boleh mengurangkan kesesakan di kawasan Kluang dan juga Batu Pahat.  Sekian, 
terima kasih. 
 
YB Speaker :  Ha, Semarang, jemput. 
 
YB Datuk Haji Samsolbari bin Jamali (Semarang) :  Yang Berhormat Speaker, berkenaan 
dengan FT50, perkara yang dibangkitkan oleh Mengkibol, saya rasakan perlu ada iltizam 
politik dan juga kesungguhan pihak kerajaan untuk menyelesaikan masalah yang semakin 
kritikal di sepanjang FT50.  Kita harus buat secara serius kerana proses pengambilan tanah 
telah pun dibuat.  Sekurang-kurangnya ada tindakan proaktif dibuat untuk mengurangkan 
risiko kemalangan jalan raya kerana FT50 ini telah disebut sebagai salah satu, bukan salah 
satu, yang tertinggi terjadi kemalangan jalan raya selama ini.  Jadi, dalam era yang ada ini 
saya harapkan ianya dapat difokuskan usaha untuk dijayakan pembesaran dan juga 
penyiapan persiapan-persiapan yang wajar untuk menjadikan jalan ini lebih selamat dan 
selesa digunakan.  Terima kasih. 
 
YB Speaker :  Jemput, YB EXCO. 
 
YB Pengerusi Jawatankuasa Kerja Raya, Pengangkutan dan Infrastruktur :  Yang 
Berhormat Menteri Kerja Raya telah mengadakan lawatan berhubung dengan masalah ini 
dan kerajaan negeri serta kerajaan persekutuan memang mengambil serius.  Antara 
langkah-langkah yang telah diambil dan akan diambil adalah meningkatkan lagi kemudahan 
serta perabot jalan seperti yang saya sebutkan sebelum ini.  Bagaimanapun perancangan 
akan datang memang sedang dalam kajian pihak kami.  Sekian, terima kasih. 
 
YB Speaker :  Mengkibol er, Skudai. 
 
YB Tuan Tan Hong Pin (Skudai) :  Mengkibol lama.  Terima kasih kepada Yang Berhormat 
Tuan Speaker atas peluang yang diberikan dan terima kasih atas ucapan jawapan yang 
telah diterangkan oleh Yang Berhormat EXCO.  Sebenarnya Yang Berhormat Tuan 
Speaker, isu ini dah lama.  Isu ni wujud sebelum saya menjadi ADUN Mengkibol dan 
selepas saya menjadi, selepas saya letak, pindah kawasan pun masalah ni tak diselesai-
selesaikan.  Saya masih ingat lagi lebih kurang 5 tahun lalu, apabila soalan ni ditimbulkan di 
dalam Dewan Rakyat, jawapan yang diberikan oleh Kementerian Kerja Raya adalah 
seksyen tersebut memerlukan peruntukan sebanyak RM80 juta.  RM80 juta untuk naik taraf.  
RM80 juta sahaja kalau dibandingkan RM2.6 bilion, ini satu amaun yang begitu kecil.  
Masalahnya sejak jawapan itu sehingga hari ini, isu tu tak selesai dan wang duit itu tak 
diturunkan.  Maka, daripada pembetulan secara keseluruhannya saya rasa kerajaan perlu 
mengambil langkah untuk membuat pembetulan secara minor ataupun apa tu naik taraf 
secara kecil-kecilan.  Targeted, untuk targeted area supaya kita dapat sekurang-kurangnya 
mengurangkan elemen yang boleh membawa mudarat kepada orang ramai.  Saya sebagai 
pengguna harian FT50 ni sebenarnya ada beberapa tempat yang agak bahaya dan gelap 
pada waktu malam.  Mungkin di situ kerajaan boleh mengeluarkan sedikit peruntukan untuk 
sekurang-kurangnya menambah baik sistem pencahayaan di bahagian-bahagian jalan yang 
tersebut.  Maka, apakah rancangan kerajaan untuk sementara menunggu peruntukan 

daripada pihak persekutuan untuk sekurang-kurangnya mengurangkan unsur-unsur bahaya 
yang di jalan FT50 ini? 
 
YB Speaker :  Jemput YB EXCO. 
 
YB Pengerusi Jawatankuasa Kerja Raya, Pengangkutan dan Infrastruktur :  Saya 
ucapkan terima kasih kepada rakan-rakan daripada pembangkang dan juga kerajaan yang 
menimbulkan pentingnya kita meningkatkan mutu dan kualiti keselamatan kawasan ini.  
Pastinya pihak kami, pihak JKR yang bersama di, yang bersama kita dalam Dewan ini 
mengambil serius dan ini adalah satu peluang bagi saya sebagai EXCO baru untuk 
menekankan bahawa pentingnya kita mengambil ini sebagai projek keutamaan kita dalam 
beberapa tahun yang akan datang.  Terima kasih. 
 
YB Speaker :  Pada hari ini juga kita dihadiri oleh pelawat dari Sekolah Menengah 
Kebangsaan Tasek Utara 2 seramai 40 orang pelajar dan 4 orang guru.  Terima kasih 
kerana hadir dalam Persidangan kali ini.  Seterusnya, soalan seterusnya saya persilakan 
Yang Berhormat Mahkota. 
 
YB Tuan Muhamad Said bin Jonit (Mahkota) :  Assalamualaikum. Yang Berhormat Tuan 
Speaker, soalan nombor 4. 
 
Ramai golongan miskin tidak dapat tersenarai dalam e-Kasih kerana Purata Pendapatan Isi 
Rumah mereka melebih garis kemiskinan. Realitinya mereka terbeban dengan kos-kos 
tambahan seperti perubatan (penyakit kronik) dan lain-lain. Mohon pencerahan 
penyelesaian isu ini.  
 
YB Pengerusi Jawatankuasa Pelancongan, Pembangunan Wanita, Keluarga dan 
Masyarakat :  Yang Berhormat Tuan Speaker, terima kasih Mahkota.  Adalah menjadi 
syarat utama semua pemohon bantuan Jabatan Kebajikan Masyarakat perlu mematuhi surat 
pekeliling yang dikeluarkan oleh Unit Penyelarasan Perlaksanaan iaitu ICU, Jabatan 
Perdana Menteri melalui surat bilangan 51 dalam UPP.BKK/177/174/1 bertarikh 31 
Disember 2018, mengenai penyelarasan penggunaan PGK 2016 untuk perlaksanaan 
program-program pembasmian kemiskinan bagi agensi-agensi berkaitan.  Pemakluman ini 
adalah selaras dengan garis panduan pengurusan bantuan kewangan persekutuan Jabatan 
Kebajikan Masyarakat yang telah dikuatkuasakan perlaksanaannya mulai 1 Julai 2018 
melalui surat pekeliling Ketua Pengarah Kebajikan Masyarakat bilangan 3, tahun 2018 
bertarikh 29 Jun 2018.   
 
Untuk makluman Mahkota, mekanisme pendaftaran e-Kasih yang dilaksanakan dalam 
Program Pembasmian Kemiskinan Negeri Johor adalah melalui Mesyuarat Focus Group 
Daerah yang dilaksanakan setiap bulan.  Pendaftaran e-Kasih adalah berdasarkan 
pendapatan garis kemiskinan iaitu PGK 2016, yang diguna pakai bermula 2 hari bulan 
Januari 2019 yang dikeluarkan oleh Kementerian Hal Ehwal Ekonomi.  PGK 2016 ditakrifkan 
sebagai pendapatan minimum yang diperlukan oleh sesebuah isi rumah bagi memenuhi 
keperluan asas makanan dan bukan makanan bagi setiap ahlinya.  Selain itu, PGK juga 
mengambil kira jumlah nilai keperluan kalori bagi setiap isi rumah dengan purata 5 orang 
dan ditukar kepada nilai harga runcit, mengikut kawasan serta perbezaan harga barang 
mengikut lokasi strata bandar dan luar bandar. Walau bagaimanapun, kerajaan persekutuan 
sedang dalam kajian untuk mengadaptasi indeks kemiskinan pelbagai dimensi yang 
merangkumi dimensi pendidikan, kemudahan asas setiap rumah, tahap kesihatan dan taraf 
hidup sebagai pelengkap kepada PGK yang berdasarkan dimensi pendapatan. Penggunaan 
PGK 2016 Johor yang diguna pakai iaitu seperti di lampiran yang akan diberi nanti.   
 
Sehubungan itu, melalui jawatankuasa fokus group daerah, setiap peserta yang 
dicadangkan untuk menerima bantuan akan dimuktamadkan dan disahkan bagi memastikan 
tiada pertindihan bantuan dan peserta yang disenaraikan adalah layak untuk menerima 
bantuan tersebut. Kerajaan juga bersedia untuk memberi pelbagai bantuan kepada 

golongan sasar terutamanya kepada golongan yang berpendapatan rendah iaitu B40, miskin 
dan miskin tegar.  Sekian, terima kasih. 
 
YB Speaker :  Soalan seterusnya, Yang Berhormat Parit Raja.   
 
YB Puan Nor Rashidah binti Ramli (Parit Raja) :  Yang Berhormat Tuan Speaker, soalan 
nombor 5. 
 
Mohon nyatakan status terkini dan pelaksanaan Tabung Latihan Kemahiran. 
 
YB Speaker :  Jemput YB EXCO. 
 
YB Pengerusi Jawatankuasa Pendidikan, Sumber Manusia, Sains dan Teknologi :  
Assalamualaikum warahmatullahi wabarakatuh, salam sejahtera, salam harapan. Terima 
kasih pada soalan daripada Parit Raja, terima kasih kepada Tuan Speaker.  Soalan yang 
berbunyi, mohon nyatakan status terkini dan pelaksanaan Tabung Latihan Kemahiran.   
 
Untuk makluman kepada Dewan yang mulia, Tabung Latihan Kemahiran Johor yang telah 
dilaksanakan pada tahun 2018 oleh Unit SMI, telah ditambah baik kepada Program Johor 
Upskilling & Reskilling pada tahun ini, dengan menumpukan latihan kemahiran yang 
berteraskan keperluan industri.  Peruntukan bagi pelaksanaan program ini sebanyak RM1.5 
juta dengan sasaran peserta seramai 200 orang di kalangan belia.  Program ini dirancang 
berdasarkan kehendak dan keperluan semasa iaitu industri yang seterusnya akan 
membolehkan peserta yang berkebolehan bekerja sebaik saja tamat latihan dan 
meningkatkan peluang pekerjaan kepada pelatih-pelatih.   
 
Program ini juga mendapat kerjasama antara kerajaan negeri melalui Unit Strategik Modal 
Insan bersama Jabatan Pembangunan Kemahiran dan badan-badan profesional.  Dari segi 
penyelarasan modul persijilan, di mana Jabatan Tenaga Kerja melalui Jobs Malaysia telah 
memberikan peluang-peluang dan juga keperluan industri.   Latihan kemahiran yang akan 
dilaksanakan di bawah Johor Upskilling & Reskilling ini menumpukan industri daripada 
sektor-sektor tumpuan negeri seperti sektor pembuatan, minyak dan gas, hospitaliti, 
pelancongan serta sektor kesihatan.  Terima kasih.   
 
YB Speaker :  Jemput Parit Raja.   
 
YB Puan Nor Rashidah binti Ramli (Parit Raja) :  Terima kasih di atas jawapan yang 
diberikan oleh YB EXCO.  Pertamanya, saya mengucapkan terima kasih kepada kerajaan 
Pakatan Harapan yang meneruskan latihan kemahiran Johor yang dulunya diilhamkan oleh 
kerajaan Barisan Nasional yang pada ketika itu mensasarkan peruntukan RM5 juta.  Antara 
pembahagian peruntukan, pembahagian dananya RM2 juta kepada masyarakat umum, 
RM1.5 juta kepada warga FELDA, RM1.5 juta kepada kaum India.  Jadi, soalan saya, negeri 
Johor negeri yang berprestasi tinggi ini yang sepatutnya memberi fokus kepada keperluan 
masa hadapan Johor dan membangun kemahiran semua rakyat Johor yang hari ini pun kita 
dihadiri oleh bakal-bakal pemimpin dan juga aset yang paling berharga untuk negeri kita.  
Jadi, apakah strategi atau apakah asas pada tahun 2019 ini, mengapa hanya RM1.5 juta 
yang kalau tak silap saya tadi hanya disasarkan lebih kurang 200 orang sahaja?  
Sepatutnya, negeri berprestasi tinggi ini mesti meletakkan satu sasaran yang lebih tinggi 
supaya kita dapat benar-benar memberi fokus kepada keperluan masa hadapan.  Sekian, 
terima kasih.  
 
YB Speaker :  Jemput YB EXCO. 
 
YB Pengerusi Jawatankuasa Pendidikan, Sumber Manusia, Sains dan Teknologi :  
Terima kasih kepada Parit Raja.  Memang kita dalam bajet yang lepas, kita kurangkan, 
insya-Allah dia dapat melalui laluan lain di mana kita, untuk makluman dalam Dewan, kita 
telah menyediakan satu lagi program dengan kerjasama yang seperti mana yang saya sebut 

tadi dengan kerajaan pusat, di mana Johor Skill ini satu institusi di bawah kerajaan negeri 
telah membuat program-program khusus kepada lepasan SPM setahun sekali dengan lima 
kursus di mana kursus ini ditampung oleh kerajaan pusat.  Begitu juga kepada pengambilan 
lepasan siswazah, dibuat sebanyak dua tahun sekali bergantung kepada peruntukan yang 
telah diberikan, di mana peruntukan kepada pelatih-pelatih seramai 200 hingga 250, di 
mana peruntukan-peruntukan untuk 13 jenis kursus kemahiran tinggi yang mana ini 
diberikan secara tumpuan terus kepada tiga bulan di pusat latihan dan tiga bulan di industri 
di mana kos setiap student untuk lepasan ijazah ataupun diploma ini setiap pelajar kosnya 
adalah RM15,000.00.   
 
Begitu juga kalau kita lihat, di sinilah maknanya kita berpeluang dalam keadaan bajet 
kerajaan negeri nampak sedikit tapi kita mengambil peluang daripada kerjasama dengan 
kerajaan pusat yang telah memberikan bantuan selebihnya untuk menampung keperluan-
keperluan ini dan dalam Johor Skill ini juga sebenarnya melibatkan bukan sahaja pelajar-
pelajar Melayu, dia juga melibatkan pelajar-pelajar lepasan SPM di kalangan mereka yang 
gagal, gagal dalam peperiksaan yang mendapat sepatah kata kawan-kawan tetapi dengan 
latihan yang dikemukakan pelajar daripada pelbagai kaum, India, China, Melayu, 
Alhamdulillah kita dapat melahirkan pelajar-pelajar yang berkemahiran sekurang-kurangnya 
separa kemahiran.  Sekian. 
   
YB Speaker :  Soalan seterunya Yang Berhormat Pulai Sebatang, jemput. 
 
YB Tuan Muhammad Taqiuddin bin Cheman (Pulai Sebatang)  :  Terima kasih Yang 
Berhormat Speaker, soalan saya nombor 6. 
 
Apa inisiatif jawatankuasa penerangan dalam mendepani dan menangkis serangan melalui 
laman siber seperti Johor Press yang cuba memburukkan imej kerajaan Johor? 
 
YB Speaker :  Jemput YB EXCO. 
 
YB Pengerusi Jawatankuasa Perumahan, Komunikasi dan Multimedia :  
Assalamualaikum warahmatullahi wabarakatuh, Yang Berhormat Tuan Speaker dan juga 
Ahli-Ahli Yang Berhormat sekalian.  Terima kasih kepada Pulai Sebatang di atas soalan, 
apakah inisiatif jawatankuasa penerangan dalam mendepani dan menangkis serangan 
melalui laman siber seperti Johor Press dan juga memburukkan imej kerajaan Johor? 
 
Yang Berhormat Tuan Speaker, pihak kerajaan maklum dan sentiasa memantau aktiviti 
propaganda pihak pembangkang menerusi media sosial ataupun laman web.  Di bawah 
pemerintahan Pakatan Harapan kita mengamalkan prinsip kebebasan media dan juga 
akhbar, selaras dengan peruntukan undang-undang yang telah ditetapkan.  Sebelum saya 
menerangkan inisiatif kerajaan dalam menangani masalah ini, ada baiknya saya mengambil 
kesempatan untuk memberikan peringatan mesra kepada media-media pembangkang agar 
sentiasa menghormati kebebasan media dan akhbar dengan tidak menyebar berita palsu, 
fitnah, adu domba dan sentimen perkauman dan agama.  Selagi mana mereka memegang 
pada prinsip murni seperti melaporkan berita yang benar dan jujur secara berakhlak, maka 
mereka berhak untuk menjalankan aktiviti pemberitaan mereka.  
 
Islam meletakkan garis panduan yang jelas tentang perkara fitnah ini sehingga diisytiharkan 
oleh Allah SWT bahawa dosa berbuat fitnah adalah lebih besar daripada dosa membunuh 
manusia.  Al-Baqarah ayat 217, (membaca surah al-Quran), “dan membuat fitnah itu 
dosanya lebih besar daripada membunuh”  Islam juga mengajar umatnya supaya bersikap 
berhati-hati bila menerima sesuatu berita, sebaiknya disemak atau diselidik terlebih dahulu 
seperti sebelum dikongsi atau ditular kepada orang lain. (Membaca surah al-Quran), “Wahai 
orang beriman, jika datang kepada kamu orang yang fasik membawa berita, maka 
periksalah dengan teliti agar kamu tidak menimpakan sesuatu musibah kepada sesuatu 
kaum dengan tidak mengetahui, maka jadilah kamu menyesal atas perbuatan kamu 
tersebut”, Al-Hujurat,” Ayat ke-6, tetapi jika didapati mereka menyebar berita palsu dan 

seumpamanya, kerajaan tidak teragak-agak untuk bertindak mengikut peruntukan undang-
undang yang ada.  Undang-undang sedia ada seperti Akta Hasutan 1948, Kanun 
Keseksaan dan Akta Komunikasi Dan Multimedia 1998 adalah antara instrumen 
perundangan yang diguna pakai oleh pihak kerajaan dalam mengawal selia dan juga 
menangani kesalahan di media sosial terutamanya bagi penyalahgunaan yang berupa 
provokasi, penghinaan ataupun hasutan. 
 
Bagi kesalahan penyalahgunaan Internet seperti penyebaran kandungan bersifat lucah, 
sumbang, palsu, mengancam atau jelik, tindakan undang-undang boleh diambil di bawah 
Seksyen 211 dan Seksyen 233, Akta Komunikasi Dan Multimedia 1998, di mana jika sabit 
kesalahan pihak tersebut boleh didenda tidak melebihi RM50,000.00 atau di penjara selama 
tempoh tidak melebih satu tahun atau kedua-duanya sekali. Namun, ingin dijelaskan 
bahawa tindakan penguatkuasaan tidaklah terhad kepada pendakwaan di mahkamah 
semata-mata.  Pihak SKMM ataupun Suruhanjaya Komunikasi Dan Multimedia juga boleh 
mengambil tindakan berbentuk pentadbiran (administrative) terhadap pembekal 
perkhidmatan yang tertakluk di bawah peruntukan Seksyen 211 dan Seksyen 233, Akta 
Komunikasi Dan Multimedia 1998, seperti penyekatan laman web yang menyalahi atau cuba 
menyalahi undang-undang negara serta membuat laporan penyalahgunaan serta notis 
pengalihan iaitu satu notis amaran yang akan diberikan kepada penyedia platform supaya 
meminta pemilik akaun supaya memadamkan atau menurunkan artikel ataupun content 
tersebut.  Notis pengalihan kepada pengendali perkhidmatan seperti facebook, you tube, 
twitter, instagram dan sebagainya. 
 
Untuk makluman Dewan yang mulia, pihak kerajaan negeri Johor sentiasa mengambil 
langkah yang sangat teliti serta berkesan dalam usaha menangani hebahan negatif 
antaranya melalui pertama, kenyataan media ataupun akhbar.  Yang kedua, sesi press 
conference (PC) atau sidang media, yang ketiga, laman sesawang Facebook, page, jabatan 
dan agensi yang terlibat.  Selain itu, pihak SKMM juga telah melancarkan portal 
sebenarnya.my di mana portal ini merupakan sebuah pusat sehenti bagi rakyat Malaysia 
untuk menyemak sebelum berkongsi berita yang tidak ditentukan kesahihannya yang 
diterima secara dalam talian melalui platform media sosial, perkhidmatan mesej segera dan 
sebagainya.  Melalui portal tersebut, kementerian dan agensi yang berkaitan akan 
memutuskan sama ada isu-isu yang ditularkan itu di media sosial terutamanya melibatkan 
kepentingan awam dan negara yang meliputi kategori sosial nasional, ekonomi dan juga 
agama.   
 
Selain daripada tindakan penguatkuasaan, rakyat serta para pengguna juga mempunyai 
tanggungjawab iaitu di antaranya adalah pertama, pengguna digalakkan untuk membuat 
aduan terus ke pihak pengendali atau pemilik kandungan tersebut.  Jika tiada maklumat 
mengenai pengendali, pemilik tersebut dapat diperolehi secara terus daripada laman 
tersebut, anda ataupun pengguna di nasihat untuk menggunakan perkhidmatan laporan 
penyalahgunaan ataupun report abuse, dengan izin, yang disediakan di dalam laman 
tersebut.  
 
Yang kedua, pengguna boleh membuat aduan kepada SKMM ataupun MCMC dengan 
menyertakan dokumen sokongan dan maklumat terperinci mengenai kandungan yang 
diadukan.  Salinan e-mel yang telah dihantar kepada pihak pemilik ataupun tadbir laman 
web ataupun pihak berkuasa juga perlu disertakan. 
 
Yang ketiga adalah memberi ataupun membuat laporan kepada agensi seperti Polis Diraja 
Malaysia, Kementerian Perdagangan Dalam Negeri dan Hal Ehwal Pengguna, Bank Negara 
Malaysia dan agensi-agensi penguat kuasa yang berkaitan. Pihak SKMM bukanlah satu-
satunya agensi yang mempunyai kuasa untuk menyiasat aduan berkaitan kandungan di 
internet.  Pemberian kandungan di internet adalah tertakluk pada semua undang-undang 
negara.  Yang berkaitan dengan laporan aduan boleh dibuat oleh agensi-agensi berkuat 
kuasa seperti yang disenaraikan berikut.  Agak panjang. Nanti saya sertakan dalam jawapan 
bertulis.  Seperti contohnya berkaitan hasutan adalah di bawah agensi PDRM, menggugat 

keselamatan negara di bawah PDRM; penipuan kewangan dan perdagangan, Bank Negara, 
Kementerian Perdagangan Dalam Negeri; hak cipta, Kementerian Perdagangan Dalam 
Negeri; fitnah, PDRM dan juga SKMM, menghina agama, Jabatan Agama; dan seterusnya 
saya akan detailkan dalam jawapan yang akan disertakan kepada Yang Berhormat.  Sekian, 
terima kasih Yang Berhormat Speaker. 
 
YB Speaker : Ya, jemput Pulai Sebatang. 
 
YB Tuan Muhammad Taqiuddin Bin Cheman (Pulai Sebatang) : Terima kasih Tuan 
Speaker.  YB, soalan tambahan saya, boleh tak YB nyatakan berapakah kes-kes yang telah 
disiasat dan diambil tindakan oleh SKMM dan apakah usaha-usaha kerajaan dalam 
mendidik masyarakat dalam menggunakan media sosial secara lebih berhemah.  Sekian. 
 
YB Speaker :  Jemput YB EXCO. 
 
YB Pengerusi Jawatankuasa Perumahan, Komunikasi dan Multimedia : Terima kasih di 
atas soalan tambahan oleh Pulai Sebatang.  Yang Berhormat Speaker,  sepanjang tahun 
2019 sehingga 31 Julai pihak SKMM telah menerima sebanyak 130 kes yang 
diklasifikasikan di bawah kategori aduan kandungan ataupun dengan izin, content. Daripada 
jumlah itu, 109 kertas siasatan telah dibuka dan rujuk kepada Timbalan Pendakwa Raya 
untuk tindakan selanjutnya di bawah seksyen 233, Akta Komunikasi dan Multimedia.  Di 
mana jika disabitkan kes tersebut, boleh didenda RM50,000.00 atau di penjara setahun atau 
kedua-duanya sekali. Selain itu, sebanyak 3,407 akaun media sosial palsu termasuk disalah 
guna untuk penyebaran mesej bersifat ekstrem, kebencian dan juga fitnah serta 1,163 
kandungan ataupun dengan izin, content berunsur sama telah disusuli dengan tindakan 
pemadaman dengan kerjasama pihak media sosial antarabangsa yang saya sebutkan 
dalam jawapan saya sebentar tadi. 
 
SKMM juga dalam mewujudkan kesedaran dan juga bimbingan kepada masyarakat, telah 
memperkenalkan satu program yang dinamakan Klik Dengan Bijak (KDB) seawal 2012.  Di 
mana program ini bertujuan untuk mendidik dan menggalakkan masyarakat agar 
membudayakan penggunaan internet secara positif berteraskan 3 aspek iaitu keselamatan, 
kewaspadaan dan juga tanggungjawab.  Program KDB ini juga mendidik pengguna agar 
tidak berkongsi kandungan dan maklumat yang menyalahi undang-undang atau boleh 
menjejaskan perpaduan masyarakat berbilang kaum di negara kita.  Ia juga menggalakkan 
masyarakat supaya melalui menjadi lebih peka dan tidak terlalu mudah mempercayai setiap 
perkara yang ditular tanpa semakkan daripada sumber yang sebenarnya.  Terima kasih 
Yang Berhormat Speaker. 
 
YB Speaker :  Buluh Kasap, jemput. 
 
YB Senator Datuk Zahari bin Sarip (Buluh Kasap) : Terima kasih YB Speaker.  Terima 
kasih kepada EXCO yang berikan jawapan.  Saya ada 2 soalan. Yang pertamanya, boleh 
tak EXCO nyatakan contoh laman-laman sosial yang telah diambil tindakan terhadap isu 
memburukkan imej agama dan istana di Johor.  Yang keduanya, adakah undang-undang 
yang YB EXCO nyatakan panjang lebar tadi juga merangkumi video semburit dengan izin, 
yang tular baru-baru ini.  Terima kasih. 
 
YB Speaker : Satu soalan saja Yang Berhormat. Tapi, kalau dan sambung letak perkataan 
‟dan‟.  Daripada satu soalan dan.... 
 
YB Pengerusi Jawatankuasa Perumahan, Komunikasi dan Multimedia : Terima kasih 
kepada Buluh Kasap di atas soalan tambahan.  Insya-Allah senarai laman-laman web yang 
telah diambil tindakan saya akan berikan pada jawapan bertulis dan tentang video 
disebutkan tadi, saya pun tak sanggup nak sebut perkataan itu.  Memandangkan dalam 
siasatan pihak polis, jadi adalah satu yang tidak baik ataupun munasabah untuk kita 
bincangkan dalam Dewan yang mulia ini.  Sekian Yang Berhormat Speaker. 

YB Speaker : Ya, Benut. 
 
YB Datuk Ir. Hasni bin Haji Mohammad (Benut) : Terima kasih Yang Berhormat Speaker.  
Terima kasih atas jawapan Yang Berhormat EXCO.  Jelas ia menunjukkan bahawa kerenah 
laman siber ini khususnya dibuat adalah untuk kita menguatkuasakan peraturan, undang-
undang dan prosedur-prosedur yang telah ditetapkan oleh sama ada kementerian ataupun 
pihak kerajaan negeri.  Walau apa pun ia masih lagi berleluasa.  Jadi, Yang Berhormat saya 
kira kita hanya tinggal kepada penggunanya.  Jadi apakah usaha-usaha kerajaan negeri 
dalam mendidik pengguna ini? Kalau kita nak gunakan, nak buat peringatan, itulah saban 
masa Yang Berhormat pun telah berkongsi, memberi kita kesedaran.   
 
Firman Allah sendiri telah menghalang kita membuat fitnah.  Saya percaya Yang Berhormat 
pun dah baca ayat ini sejak sebelum pilihan raya dulu. Ya.  Walaupun banyak berlaku fitnah 
pada waktu itu,  hari ini kita berdepan dengan isu defaced ini.  Benda yang salah pun sukar 
untuk dibuktikan bahawa ia adalah salah.  Begitu hebat sekali perkembangan kemajuan 
Teknologi.  Sebab itu saya mengatakan bahawa yang tinggalnya ialah pengguna itu sendiri.  
Yang menulis, yang mendengar, yang membaca, apakah langkah-langkah sama ada 
jawatankuasa penerangan ke dalam kita meningkatkan kesedaran ini?  Jadi, apakah usaha-
usaha yang dibuat oleh kerajaan sehingga hari ini?   
 
YB Speaker : Jemput YB EXCO. 
 
YB Pengerusi Jawatankuasa Perumahan, Komunikasi Dan Multimedia : Terima kasih 
kepada Benut di atas soalan tambahan tersebut.  Sebenarnya usaha untuk kita mendidik 
rakyat bagi menggunakan media sosial ini secara berakhlak adalah merupakan 
tanggungjawab kita bersama.  Kita sebagai pemimpin, kita sebagai ibu bapa, kita sebagai 
masyarakat, di mana kalau kita lihat di antara utusan utama Rasulullah SAW diutus, (bacaan 
surah), “tidak aku diutus kepada manusia ini, Rasulullah menyatakan melainkan untuk 
menyempurnakan akhlak manusia”. Dan saya yakin, mencari pendekatan akhlak dan 
pendidikan ini khusus pendidikan agama ini adalah merupakan salah satu kaedah yang 
sangat signifikan.  
 
Itu sebabnya saya mencadangkan bukan sekadar portfolio Komunikasi dan Multimedia  
yang memikul bertanggungjawab melalui akta-akta sedia ada, tetapi bagaimana kita boleh 
menggunakan kemudahan yang sepatutnya memberikan kebaikan kepada masyarakat dan 
pembangunan negara tidak disalahgunakan bagi menimbulkan keadaan sebaliknya 
menimbulkan ketegangan, menimbulkan keadaan yang tidak selesa di kalangan masyarakat 
yang negara kita dari pelbagai agama dan bangsa.   
 
Saya menyeru tanggungjawab ini bukan sekadar kita memberikan undang-undang kerana 
sifat manusia ini ada manusia yang boleh didisiplinkan melalui agama, ada manusia yang 
boleh didisiplinkan melalui nasihat.  Sebab agama itu juga ada nasihat.  Tetapi ada juga di 
kalangan manusia ini yang perlu didisiplinkan dengan undang-undang.  Jadi, kita mengambil 
pendekatan yang holistik, maknanya menyeluruh melalui perundangan, melalui pendidikan 
dan juga melalui unsur-unsur ataupun platform-platform lain yang boleh kita mendidik.  
Sebagai contoh, kita mempunyai lebih daripada 60 pusat internet di luar bandar. Yang kita 
insya-Allah akan kita perkasakan bersama MPKK juga kita akan mansuhkan unsur 
pendidikan supaya kemudahan ini yang mempunyai pelaburan yang besar daripada 
kerajaan tidak disalahgunakan bahkan mencapai matlamat yang telah dihasratkan oleh 
kerajaan negeri atau kerajaan pusat.    
 
YB Speaker :  Soalan seterusnya, Yang Berhormat Pasir Raja. Jemput. 
 
YB Puan Rashidah binti Ismail (Pasir Raja):  Terima kasih Yang Berhormat Speaker.  
Soalan saya nombor 7. 

Apakah pendirian Kerajaan Negeri tentang pembentangan Kertas Putih FELDA yang 
ternyata banyak memberi kesan negatif kepada warga FELDA?  
 
YB Speaker :  Jemput YB EXCO. 
 
YB Pengerusi Jawatankuasa Hal Ehwal Agama Islam, Pertanian dan Pembangunan 
Luar Bandar : Assalamualaikum warahmatullahi wabarakatuh.  Yang Berhormat Tuan 
Speaker dan Yang Berhormat Ahli Dewan, terima kasih atas soalan daripada sahabat saya 
Pasir Raja yang mahu tahu apakah pendirian Kerajaan Negeri tentang pembentangan 
Kertas Putih FELDA yang ternyata banyak memberi kesan negatif kepada warga FELDA?  
 
Yang Berhormat Speaker dan Ahli Dewan sekalian,  apabila kerajaan memutuskan untuk 
membentangkan satu kertas putih, tentang masalah yang diperolehi oleh FELDA, ia menurut 
satu masalah yang paling besar sekali diberi perhatian oleh semua pihak di negara kita.  
Kerana masalah FELDA ini yang kita tidak pernah fikir, tidak pernah terfikir bahawa satu hari 
esok FELDA akan menjadi organisasi yang seolah-olah macam ada masalah yang besar 
dari segi pengurusan kewangannya,  aliran tunainya dan membabitkan masalah kehidupan 
peneroka di setiap rancangan dalam negara kita.  Maka dengan sebab itu, satu rancangan 
disediakan oleh pihak kerajaan pusat iaitu dengan membentangkan kertas putih FELDA ini. 
Ianya sepatutnya disambut baik oleh seluruh warga peneroka FELDA kita.  Sepatutnya ia 
memberi satu kesan yang positif bagi seluruh warga FELDA di negeri Johor kerana langkah 
ini akan membuka mata semua pihak, sama ada peneroka di peringkat rancangan ataupun 
mereka yang di luar rancangan ingin mengetahui apakah sebab musababnya.  Maka kertas 
putih itu dibentangkan dan diwujudkan oleh kerajaan.   
 
Yang Berhormat Tuan Speaker dan Ahli-Ahli Yang Berhormat,  FELDA melihat bahawa 
pembentangan Kertas Putih ini adalah sesuatu yang positif untuk memberitahu situasi 
sebenar dan isu-isu yang melibatkan FELDA, membuat analisa prestasi kewangan secara 
mendalam dan bagi membentuk hala tuju baharu FELDA. 
 
Sehubungan itu, melalui inisiatif inilah kerajaan telah bersetuju untuk memberi bantuan 
kewangan kepada FELDA sebanyak RM6.23 bilion dalam bentuk tunai dan bon. Yang 
pertama, bantuan RM2.0 bilion untuk menghapuskan kadar faedah hutang peneroka yang 
memanfaatkan 66,944 orang peneroka di seluruh negara. Pembiayaan RM480 juta bagi 
bayaran pinjaman Sara Hidup dan Pendahuluan Hasil kepada 33,000 orang peneroka untuk 
menampung kos harian sepanjang tempoh tanam semula.  Yang ketiganya, peruntukan 
sebanyak RM250 juta untuk menyelamatkan rumah generasi baharu FELDA ataupun 
ringkasnya PGBF yang setakat ini lebih kurang sehingga 70% Yang Berhormat Speaker 
terbengkalai.  Dan, dengan langkah ini, dengan bantuan ini adalah dijangkakan akan 
memberikan manfaat kepada 4,794 keluarga generasi baharu FELDA yang memohon projek 
PGBF yang akan terlibat dalam negeri Johor adalah PGBF Inas Utara.  Alhamdulillah, Yang 
Berhormat Speaker dan rakan-rakan saya dalam Dewan, PGBF Inas Utara telah pun selesai 
segala masalah dan penyerahan kunci telah dibuat peringkat pertama pada bulan lepas dan 
peringkat kedua akan dilancarkan, akan diserahkan oleh Yang Amat Berhormat Menteri 
Besar kita pada 28 Julai 2019 di FELDA Inas Utara. 
 
Bagi perumahan generasi baru FELDA Sungai Sibol, saya baru-baru ini telah melawat atas 
permintaan sahabat saya Pasir Raja juga dan sahabat-sahabat yang terlibat dalam mana 
kawasan yang ada FELDA, saya telah melawat rumah generasi baru FELDA Sungai Sibol 
dan insya-Allah Yang Berhormat Speaker, saya telah meminta pengurusan besar PGBF 
FELDA untuk dalam tempoh 3 bulan ini mengambil apa juga rancangan yang drastik bagi 
memastikan sebelum 1 Januari 2020, rumah generasi baru FELDA Sungai Sibol akan 
diduduki oleh anak-anak peneroka kita, insya-Allah Yang Berhormat Speaker. 
 
Yang Berhormat Speaker dan Ahli-Ahli Dewan sekalian, saya juga mengucapkan pada wakil 
kita daripada Pasir Raja yang saya rasa sebahagian besar ia mewakili masyarakat peneroka 
juga.   Dan, marilah kita bersama-sama berganding bahu, kita pisahkan garis politik kita, kita 

pisahkan segala apa juga sentimen parti kita, yang penting kita nak membela masyarakat 
anak-anak peneroka dan peneroka FELDA seluruh negeri Johor.  Sekian, Yang Berhormat 
Speaker. 
 
YB Speaker :  Macam ceramah je dia.  Ok, Pasir Raja, jemput. 
 
YB Puan Rashidah binti Ismail (Pasir Raja) :  Terima kasih kepada EXCO yang telah 
memberikan jawapan.  Tuan Speaker, isu utama FELDA adalah hasil dan hutang peneroka 
yang mana dua isu ini tidak ditangani dengan jelas di dalam pembentangan Kertas Putih.  
Jadi, soalan tambahan saya adalah, adakah Program Fix Sawit dapat membantu 
mengurangkan beban peneroka dan generasi kedua dan seterusnya adakah ia memberikan 
signifikan kepada warga FELDA untuk mengharungi kehidupan seharian dan juga satu lagi 
soalan saya adakah Yang Berhormat Speaker dan juga Yang Amat Berhormat Menteri 
Besar akan mengadakan pembentangan bajet tambahan kerana pada bajet yang lepas tak 
ada langsung bajet untuk FELDA?  Terima kasih. 
 
YB Speaker :  Jemput, YB EXCO. 
 
YB Pengerusi Jawatankuasa Hal Ehwal Agama, Pertanian dan Pembangunan Luar 
Bandar :  YB Speaker, terima kasih atas soalan tambahan.  Dan, Insya-Allah dari segi 
masalah bagaimana nak mengatasi kehidupan peneroka dengan kejatuhan harga sawit 
sekarang ini, langkah-langkah pertama yang akan diambil oleh pihak Portfolio saya iaitu 
dengan Rancangan Revolusi Hijau.  Satu persetujuan telah pun diambil di bawah Portfolio 
saya antara Lembaga Nanas Malaysia dan juga pengurusan FELDA Wilayah Johor Bahru, 
mana-mana rancangan tanam semula FELDA akan kita integrasikan dengan tanaman 
nanas MD2, kak Pasir Raja.  Selain daripada itu, sebagai langkah awal Yang Berhormat 
Speaker, untuk membantu masalah ekonomi peneroka dan generasi kedua FELDA, kita di 
bawah Program Revolusi Hijau, portfolio saya dengan semua ketua jabatan, kita akan 
mengutamakan rancangan, tanah-tanah terbiar di rancangan agensi kerajaan terutamanya 
FELDA.  Dan, langkah pertama, seluas 30 ekar di FELDA Ulu Tebrau akan kita jadikan 
sebagai pilot project mengatasi masalah pendapatan peneroka dan anak-anak peneroka 
dengan rancangan tanaman nanas MD2 juga.  Selain daripada itu, kita juga telah 
menyarankan kepada semua pengurus Rancangan dalam perjumpaan saya dengan semua 
Pengurus Rancangan FELDA Wilayah, tanaman sampingan yang digalakkan sekarang ini 
selain daripada nanas MD2 ialah tanaman lada hitam.  Jadi, saya berharap kepada semua 
sahabat-sahabat saya, Ahli-Ahli Dewan yang ada dalam Dewan ini, di sebelah saya, dan di 
sebelah sana, supaya memastikan mana-mana kawasan tanah kosong dalam Rancangan 
yang boleh dibuatkan sumber pertanian, jumpa saya, pintu pejabat saya sentiasa terbuka 
untuk sahabat-sahabat saya di sebelah sana.  Insya-Allah, kerajaan Pakatan Harapan 
bukan kerajaan yang tutup pintu pada pihak pembangkang.  Insya-Allah, ini janji kita pada 
rakyat. (Dewan bertepuk). 
 
Yang keduanya... 
 
YB Speaker :  Ramai penyokong eh. 
 
YB Pengerusi Jawatankuasa Hal Ehwal Agama, Pertanian dan Pembangunan Luar 
Bandar :  Yang keduanya, Yang Berhormat Datuk Speaker salah satu projek yang kita 
jalankan untuk mengatasi masalah ekonomi ni ialah saya berhajat besar, mudah-mudahan 
Allah izinkan hajat saya.  Allah tunaikan hajat saya.  Saya nak menjadikan kalau boleh 
mana-mana FELDA di Johor ini kita nak jadikan hab pengeluar lebah kelulut.  Jadi, sebagai 
pilot project untuk sahabat-sahabat saya, saya menjadikan daerah Kulai akan dijadikan 
sebagai hab pengeluar kelulut terbesar di negeri Johor dengan impaknya FELDA Taib 
Andak akan dijadikan sebagai hab pengeluar kelulut terbesar negeri Johor bagi semarakkan 
pada Rancangan-Rancangan yang lain.  Dan, Insya-Allah pada lawatan Kembara Sultan 
Johor ke FELDA Taib Andak pada 22 hari bulan ini akan dilancarkan hab kelulut FELDA 
Taib Andak sebagai impak kepada FELDA-FELDA lain yang berminat untuk menjadikan hab 

kelulut sebagai mata pencarian tambahan bagi peneroka dan anak peneroka.  Sekian, Yang 
Berhormat Speaker.   
 
Dan, untuk makluman sahabat saya FELDA Pasir Raja, kita ni berjiran kak.  Ketuk je pintu 
rumah saya.  Kakak seberang tu sempadan tu dah masuk kawasan saya.  Kita sempadan, 
kebun pun sempadan, belakang belakang sahaja.  Insya-Allah Tuan Speaker.  Untuk 
makluman Ahli Dewan semua, kerajaan negeri menyokong penuh pembentangan Kertas 
Putih FELDA bagi masyarakat FELDA negeri Johor.  Sekian, Yang Berhormat Speaker. 
 
YB Speaker :  Sekali pandang tu bukan macam Bukit Permai, macam wakil FELDA.  Ha, 
Panti, jemput Panti. 
 
YB Tuan Hahasrin bin Hashim (Panti) :  Bismillahirrahmaanirrahim.  Assalamualaikum 
warahmatullahi wabarakatuh.  Terima kasih Yang Berhormat Speaker.  Terima kasih Yang 
Berhormat EXCO atas apa komitmen dan penegasan yang telah dibuat sebentar tadi.  Kita 
di pihak pembangkang sangat menghargai apa yang telah dilakukan khususnya di kawasan 
saya FELDA Sungai Sibol dan seterusnya kita banyak FELDA dan saya pasti Yang 
Berhormat EXCO faham tentang apa, kesukaran ataupun kesusahan yang mereka alami 
sekarang.  Cuma, ada satu perkara yang ingin saya tanyakan tentang janji kerajaan Pakatan 
Harapan semasa pilihan raya yang lepas.  Kita berjanji ni kena tunaikan Yang Berhormat 
EXCO sebab berdosa kalau kita tak tunaikan. Sebagai pemimpin kita mesti 
bertanggungjawab. 
 
YB Speaker :  Jangan lari daripada persoalan Yang Berhormat.   
 
YB Tuan Hahasrin bin Hashim (Panti) :  Berkaitan... 
 
YB Speaker :  Jangan lari daripada persoalan Kertas Putih tu. 
 
YB Tuan Hahasrin bin Hashim (Panti) :  Berkaitan dengan apa ni, Kertas Putih FELDA.  
Dalam tu tak ada pun berkaitan dengan janji penghapusan hutang peneroka.  Dan, saya 
minta ulasan ataupun bagaimana intervensi daripada kerajaan negeri melalui Yang 
Berhormat EXCO tentang perkara tersebut.  Sama ada kita hendak nyatakan bantahan atau 
sebagainya.  Terima kasih. 
 
YB Speaker :  Jemput YB EXCO. 
 
YB Pengerusi Jawatankuasa Hal Ehwal Agama, Pertanian dan Pembangunan Luar 
Bandar :  Yang Berhormat Tuan Speaker, saya tak boleh keluarkan segala peluru saya 
pada hari ini.  Insya-Allah saya akan jawab esok pada jawapan penggulungan saya.  Terima 
kasih Yang Berhormat Speaker. 
 
YB Speaker :  Soalan seterusnya, Yang Berhormat Bentayan. 
 
YB Tuan Ng Yak How (Bentayan) :  Yang Berhormat Tuan Speaker, soalan nombor 8. 
 
Adakah inisiatif Kad Sihat Johor ini akan diteruskan pada tahun hadapan dan apakah 
perkara-perkara yang perlu dilakukan oleh pemegang-pemegang kad sedia ada ini agar 
dapat menikmati manfaatnya secara berterusan di masa hadapan?  
 
YB Speaker :  Yang Berhormat Skudai, jemput. 
 
YB Tuan Tan Hong Pin (Skudai) :  Yang Berhormat Speaker, soalan saya soalan nombor 
9. 
 
Adakah kerajaan negeri ada rancangan untuk memperluaskan golongan yang manfaat 
dalam program Kad Sihat Johor seperti di Selangor dan Pulau Pinang?  

YB Speaker :  Jemput YB EXCO. 
 
YB Pengerusi Jawatankuasa Kesihatan, Kebudayaan dan Warisan : Assalamualaikum 
warahmatullahi wabarakatuh.  Yang Berhormat Tuan Speaker, izinkan saya untuk menjawab 
soalan-soalan daripada Bentayan dan Skudai secara bersekali.  
 
Untuk makluman, pihak kerajaan negeri sentiasa inginkan yang terbaik buat rakyat Johor 
dan berhasrat murni agar lebih ramai golongan akan mendapat manfaat dalam Program Kad 
Sihat ini.  Untuk makluman pihak Yang Berhormat, inisiatif Kad Sihat Johor ini akan 
diteruskan bagi tahun hadapan sebagaimana manifesto 100 Hari Kerajaan Negeri Johor.  
Namun begitu, permohonan kad Sihat perlu dilakukan setiap tahun iaitu renew dengan izin, 
oleh pemohon untuk mendapat manfaat yang berterusan kepada penerima kerana status 
semasa pemohon perlu disahkan setiap tahun. 
 
Untuk makluman pihak Ahli-Ahli Yang Berhormat, inisiatif Program Kad Sihat Johor ini di 
perkenalkan pada tahun, pada Ogos 2018, manakala kerajaan negeri Selangor dengan 
inisiatif Peduli Sihat diperkenalkan pada Oktober 2016 dan bagi negeri Pulau Pinang dengan 
inisiatif Pulau Pinang Sihat diperkenalkan pada November 2017.  Ini menyaksikan 
perlaksanaan lebih awal berbanding di, berbanding pihak kerajaan negeri Johor.  Oleh itu, 
pastinya banyak perkara yang perlu dipertimbangkan sebelum Program Kad Sihat ini 
diperluaskan manfaatnya.  Bagaimanapun, pada 2018, Kad Sihat ini difokuskan pada 
penerima bantuan e-Kasih dan untuk tahun 2019, kita sasarkan kepada penerima B40.  
Sehubungan dengan itu, pihak kerajaan negeri akan berusaha sebaik mungkin ke arah 
memperluaskan golongan yang menerima manfaat Program Kad Sihat ini dari semasa ke 
semasa.  Selain itu, pentadbiran kerajaan negeri secara berterusan akan sentiasa 
melaksanakan kajian dan penambahbaikan untuk memastikan Program Kad Sihat Johor ini 
tetap relevan dan meliputi seberapa banyak keperluan golongan B40 di negeri Johor.  
Sekian, terima kasih. 
 
YB Speaker :  Ya, Yang Berhormat Skudai. 
 
YB Tuan  Tan Hong Pin (Skudai) :  Terima kasih Yang Berhormat Speaker dan terima 
kasih atas jawapan yang telah diberikan.  Yang Berhormat Tuan Speaker, ini Kad Sihat 
Johor ni satu inisiatif yang baik.  Dan, melalui pengalaman yang kita dapati di negeri 
Selangor dan juga Pulau Pinang, di mana sebenarnya perbelanjaan untuk program ini 
sebenarnya tidak seberapa dahsyat yang kita bayangkan.  Bagaimanapun untuk 
mengamalkan dasar penjimatan, kerajaan telah mengehadkan bahawa bilangan pemohon 
untuk Kad Sihat Johor ni dihadkan kepada 250 orang setiap DUN.  Jadi, perkara ini ataupun 
kita kata limitasi ini telah menyebabkan ADUN pada satu kedudukan serba salah.  Dan, bagi 
pemohon-pemohon yang gagal atau di luar daripada 250 ni, mereka sebenarnya layak 
sebab mereka pada tahap pendapatan yang sama dengan pemohon yang telah berjaya.  
Jadi, apabila mereka gagal untuk mendapat Kad Sihat ini, mereka akan salahkan ADUN 
yang menjadi front desk ataupun frontliner pada mereka.  Maka, saya harap kerajaan boleh 
terangkan daripada pengalaman tahun lepas dan sehingga pada hari ini, berapakah 
perbelanjaan yang telah dibelanjakan dan bandingkan dengan apa yang dibajetkan dan apa 
yang perbelanjaan yang dibelanjakan sebenarnya supaya kita boleh mengkaji dan kalau 
boleh untuk tahun hadapan, tahun 2020 boleh diberikan kepada semua B40 ataupun semua 
kumpulan sasaran tanpa mengehadkan bilangan pemohon pada sesuatu kawasan DUN. 
 
YB Speaker :  Ok, jemput.  Saya tengok Skudai ni jadi ADUN lebih efektif daripada jadi 
EXCO lah.  (Dewan ketawa).  Jemput YB EXCO. 
 
YB Pengerusi Jawatankuasa Kesihatan, Kebudayaan dan Warisan : Terima kasih atas 
soalan tambahan daripada Skudai.  Saya ingin maklumkan pada 2018, kita memberikan Kad 
Sihat ini kepada 4,000 orang penerima dan pada tahun 2019, kita sasarkan kepada 14,000 
orang.  Dan, insya-Allah kita akan lihat sebaik mungkin bagi memastikan lebih ramai, lebih 

ramai golongan B40 akan kita dapat berikan Kad Sihat ini pada tahun hadapan.  Bagi jumlah 
berapa yang kita peruntukan, yang telah digunakan untuk tahun 2018 ini dan 2019 setakat 
pada hari ini, saya akan bagi jawapan bertulis dan ataupun saya akan masukkan dalam 
ucapan penggulungan saya.  Terima kasih. 
 
YB Speaker :  Layang-Layang, jemput. 
 
YB Datuk Onn Hafiz bin Ghazi (Layang-Layang) : Terima kasih Yang Berhormat EXCO 
atas jawapan itu tadi.  Soalan, dengan had bayaran kesihatan RM50.00 setiap rawatan dan 
had RM200.00 setahun Kad Sihat Johor ini tidak mungkin dapat menampung penyakit-
penyakit yang lebih kritikal seperti kanser, kencing manis, serangan jantung dan 
sebagainya.  Jadi, persoalan saya adakah pihak kerajaan berhasrat untuk menaikkan had 
Kad Sihat Johor ini bagi menampung kos penyakit-penyakit yang lebih kronik?  Terima 
kasih. 
 
YB Pengerusi Jawatankuasa Kesihatan, Kebudayaan dan Warisan : Terima kasih Yang 
Berhormat Layang-Layang.  Kad Sihat ni majoriti yang menggunakannya adalah mereka 
yang demam dan sebagainya ke klinik-klinik swasta yang berdekatan.  Tetapi untuk 
penyakit-penyakit yang lain mereka akan refer dengan izin, ke hospital kerajaan.  Walau 
bagaimanapun, kerajaan negeri ada inisiatif PeKa B40 untuk mereka yang berumur 50 
tahun ke atas untuk golongan B40.  Dia online dan penerima BSH, Bantuan Sara Hidup, 
mereka layak untuk mendapat PeKa B40 untuk dapatkan saringan kesihatan dan 
sebagainya.  Banyak inisiatif, saya rasa di TV1, setiap pagi selepas berita jam 7, mereka 
akan siarkan apa inisiatif-inisiatif di bawah PeKa B40.  Terima kasih. 
 
YB Speaker :  Bentayan. 
 
YB Tuan Ng Yak How (Bentayan) :  Terima kasih Tuan Speaker dan terima kasih atas 
jawapan yang diberi oleh YB EXCO.  Jadi, kita tahukan apa yang tadi YB EXCO beritahu 
bahawa setiap tahun pemegang kad ini perlu membuat permohonan supaya beliau boleh 
menikmati manfaat kad Sihat yang ada pada tahun seterusnya.  Yang kami sedia 
maklumkan terutama pada tahun ni sebab ada ramai pemohon, sebab mereka mohonkan 
Kad Sihat ni agak lewat dan diluluskan agak lewat.  Jadi, nilai Kad Sihat yang mereka 
terimanya agaknya tidak dapat nilai yang penuh.  Jadi, saya nak mintakan YB EXCO 
beritahu, kalau nak untuk memohonkan untuk Kad Sihat pada tahun yang akan datang,  
agak bilanya akan boleh buka untuk permohonan supaya permohonan mereka boleh 
diluluskan dan mereka boleh dapatkan nilai kad sihat ini yang penuh pada tahun yang akan 
datang?  Sekian, terima kasih. 
 
YB Speaker :  Jemput YB EXCO.   
 
YB Pengerusi Jawatankuasa Kesihatan, Kebudayaan dan Warisan : Terima kasih Yang 
Berhormat Bentayan.  Itu yang saya maklumkan tadi kita akan lakukan penambahbaikan 
bagi memastikan bahawa seawal tahun 2020 nanti, mereka dapat gunakan dan insya-Allah 
saya akan mengadakan perbincangan dengan pihak yang mengendalikan Kad Sihat dan 
juga Pejabat Setiausaha Kerajaan Negeri bagi memastikan bahawa seawalnya Februari kita 
boleh gunakan dan untuk kelulusan saya nak maklumkan bagi Muar, kita ada terima 
permohonan sebanyak 1,233 dan diluluskan 1,140.  Terima kasih.  
 
YB Speaker :  Soalan seterusnya Yang Berhormat Rengit, jemput. 
 
YB Dato’ Hj Zulkurnain bin Haji Kamisan (Sri Medan) bagi pihak YB Tuan Haji Ayub 
bin Jamil (Rengit) :  Yang Berhormat Tuan Speaker, saya bagi pihak Rengit, soalan 
nombor 10. 

Minta penjelasan apakah langkah yang disusun oleh kerajaan negeri dalam mengukuhkan 
perpaduan kaum di Johor? Sila nyatakan program yang telah dijalankan sepanjang 2018 
hingga kini dan apakah yang menghalang kemantapan hubungan kaum ini di Johor?  
 
YB Speaker :  Jemput YB EXCO. 
 
YB Pengerusi Jawatankuasa Perpaduan, Perdagangan Dalam Negeri dan Hal Ehwal 
Pengguna :  Terima kasih Tuan Speaker dan Yang Berhormat Rengit atas soalan.  
Langkah-langkah ke arah meningkatkan kesepaduan sosial dan membendung isu-isu yang 
boleh menjejaskan keharmonian masyarakat berbilang kaum di negeri ini ialah seperti 
berikut iaitu satu, merangka pelan strategik perpaduan dari tahun 2017 hingga 2020 sebagai 
kerangka strategik jangka panjang yang menyeluruh sebagai panduan untuk 
memperkukuhkan perpaduan dan integrasi nasional dalam kalangan masyarakat Malaysia 
yang majmuk.  Pelan ini diwujudkan sejajar dengan RMK 11 bagi memenuhi kehendak 
pemegang taruh stake holders, dengan izin, dan pelanggan berdasarkan persekitaran 
semasa dan jangkaan akan datang.  Pelan ini menetapkan 6 teras utama yang mendokong 
ke arah memelihara dan memantapkan keharmonian dan kesejahteraan masyarakat seperti 
berikut:  

 
1. Membudayakan perpaduan. 
2. Memperkasakan khidmat komuniti. 
3. Memupuk semangat patriotisme. 
4. Meningkatkan keselamatan dan keharmonian komuniti. 
5. Mengukuhkan integrasi nasional. 
6. Mengukuhkan kecekapan organisasi. 
 
Anjakan paradigma perpaduan dibuat melalui kerjasama dengan rakan-rakan strategik 
seperti pertubuhan atau persatuan sukarela dan badan bukan kerajaan (NGO) dan pihak 
swasta.  Kerjasama ini mampu mencetuskan detik-detik perpaduan menerusi program atau 
aktiviti jaringan sosial melalui Program My Hero Awards, Unity Run dan Moments of Unity, 
dengan izin. 
 
Selain itu, perpaduan dengan menggunakan pendekatan mendidik dan mendamping, 
engage and educate, telah dan akan terus dilaksanakan pelbagai program seperti berikut, 
Program Detik-Detik Perpaduan, Sambutan World Inter Harmony Week, International Day of 
Tolerance and Dialogue Harmony, Program Mempromosikan Keharmonian dan 
Kesefahaman Antara Penganut Agama, Program Modul Silang Budaya, Program My Rukun 
Negara. 
 
Namun demikian, perlu ditekankan bahawa usaha-usaha untuk memupuk hubungan kaum 
bukanlah merupakan tanggungjawab kerajaan sahaja, malah semua pihak seharusnya 
memainkan peranan dan berusaha untuk mengekalkan perhubungan yang baik antara 
semua kaum di negara ini terutama dalam kalangan generasi muda.  Usaha-usaha secara 
berterusan hendaklah dilaksanakan ke arah membentuk sebuah masyarakat Malaysia yang 
harmoni dan bersatu padu.  Dengan adanya kerjasama, sokongan penuh dan usaha padu 
dari semua pihak, maka agenda perpaduan dan integrasi nasional dapat terus 
diperkukuhkan.   
 
Soalan juga minta apakah program-program dilaksanakan dalam tahun 2018?  Ada 10 
program Kempen Kibar Jalur Gemilang di negeri Johor, ada juga 10 Program Sambutan 
Minggu Perpaduan peringkat daerah dilakukan dan juga empat Program My Rukun Negara 
di peringkat negeri bagi tahun 2018.  Detail ada di sini, saya akan beri dengan ditulis. 
 
Masyarakat Johor dan juga Malaysia perlu lebih toleransi, semangat perpaduan, menerima 
hakikat bahawa Malaysia ialah negara berbilang kaum dan juga kita buat aktiviti-aktiviti di 
sekolah dan di luar sekolah berbilang kaum dari segi permainan dan aktiviti-aktiviti lain.  
Setakat ini, boleh ditingkatkan lebih baik lagi untuk meningkatkan semangat perpaduan.  

Kalau kita boleh meningkatkan ciri-ciri ini dalam aktiviti-aktiviti, perpaduan secara semula 
jadi akan meningkat.  Di Johor pula kita ada konsep bangsa Johor, harap kita boleh 
meningkatkan semangat bangsa Johor.  Sekian, terima kasih. 
 
YB Speaker :  Sri Medan, jemput. 
 
YB Dato’ Zulkurnain bin Haji Kamisan (Sri Medan)  :  Yang Berhormat Speaker, terima 
kasih atas jawapan yang diberi oleh Yang Berhormat EXCO.  Sejak akhir-akhir ini, pelbagai 
isu sensitiflah telah banyak dimainkan di media sosial dan juga secara terbuka telah 
dibicarakan oleh rakyat negeri Johor terutamanya.  Cuma, adakah program-program yang 
dibentangkan oleh Yang Berhormat EXCO sebentar tadi terdapat kelemahan ataupun 
kelemahan daripada mungkin daripada pihak penguatkuasaan, kerana kita lihat hari ini 
program-program yang diterangkan oleh Yang Berhormat EXCO mungkin banyak menjurus 
kepada mungkin pendidikan kepada rakyat tapi isu-isu sensitif sekarang ini kebanyakan 
ditimbulkan oleh pemimpin-pemimpin dalam parti-parti politik.  Adakah perlu ada program 
khusus untuk pemimpin parti politik itu sendiri? 
 
YB Speaker :  Dah banyak aktiviti Yang Berhormat.  Jemput YB EXCO. 
 
YB Pengerusi Jawatankuasa Perpaduan, Perdagangan Dalam Negeri dan Hal Ehwal 
Pengguna :  Tanggungjawab membinakan semangat perpaduan terletak juga kepada pihak 
pembangkang dan juga pihak sebelah sini.  Kita semua kena mainkan peranan penting.  
Kadang-kadang demi kepentingan politik, kita juga mainkan isu perkauman.  Kalau ini boleh 
dikurangkan, perpaduan secara semula jadi akan meningkat juga.  Sekian, terima kasih. 
 
YB Speaker :  Layang-Layang, jemput. 
 
YB Datuk Onn Hafiz bin Ghazi (Layang-Layang)  :  Terima kasih.  Yang Berhormat 
EXCO, dengan adanya sekolah pelbagai aliran,  pada pendapat Yang Berhormat EXCO 
adakah ia membantu atau menghalang perpaduan kaum di negeri Johor?  Terima kasih. 
 
YB Speaker :  Yang Berhormat.  
 
YB Pengerusi Jawatankuasa Perpaduan, Perdagangan Dalam Negeri dan Hal Ehwal 
Pengguna :  Memang saya jangka soalan ini akan dibangkitkan.   
 
YB Speaker :  Hebat. 
 
YB Pengerusi Jawatankuasa Perpaduan, Perdagangan Dalam Negeri dan Hal Ehwal 
Pengguna :  Baik.  Yang Berhormat, Perdana Menteri sendiri ada beritahu bahawa sekolah 
kebangsaan sekarang sudah jadi hampir sekolah agama.  Kalau sekolah kebangsaan 
kekalkan ciri-ciri kebangsaan seperti dulu, isu ini tak akan bangkit.  Sekolah-sekolah bahasa 
lain, kurikulumnya diakui oleh Kementerian Pendidikan, bukan kurikulum masing-masing.  
Jadi, kurikulum tak ada masalah, hanya bahasa sahaja.  Malaysia berbilang kaum, kalau 
lebih bahasa kita jadi negara yang lebih majmuk.  Jadi, isu ini sebenarnya ialah seperti yang 
dicakapkan isu banyak politik yang masuk dalam urusan pentadbiran dan semua pun tidak 
begitu baiklah.  Jadi, haraplah semangat bangsa Johor dan semangat berbilang kaum boleh 
dikekalkan.  Sekian, terima kasih.  
 
YB Speaker :  Last lah Panti, last. 
 
YB Tuan Hahasrin bin Hashim (Panti) :  Terima kasih Yang Berhormat EXCO.  Saya 
tertarik dengan apa yang Berhormat EXCO nyatakan tadi berkaitan dengan sekolah 
kebangsaan ini dah lebih Islamik, sangat Islamik.  So, maknanya Yang Berhormat EXCO 
salahkan pendidikan Islam yang berada dalam sekolah kebangsaan tu yang tidak membawa 
perpaduan kepada kami di negeri Johor ini.  Tapi at the same time Yang Berhormat EXCO 
ada menyatakan bahawa bahasa itu adalah satu elemen yang penting.  Pada saya, usaha-

usaha bagaimana kita nak pastikan rakyat kita di negeri Johor khususnya ini, dapat 
berbahasa Malaysia dengan baik adalah satu perkara yang perlu diutamakan. (Dewan 
bertepuk). Dan, bagaimana usaha kerajaan negeri untuk pastikan perkara ini berlaku dan 
sebab kalau kita kata nak buat di sekolah rendah, sekolah menengah, dah banyak dah ada 
bahasa Melayu, subjek dan sebagainya tapi bagaimana di golongan pertengahan ini?  Umur 
20an ke atas, saya tengok mereka kebanyakannya ada yang tidak mampu berbahasa 
Melayu pun.  Dan bagaimana usaha kerajaan negeri untuk memastikan usaha itu dapat 
dilaksanakan? 
 
YB Speaker :  Jemput. 
 
YB Pengerusi Jawatankuasa Perpaduan, Perdagangan Dalam Negeri dan Hal Ehwal 
Pengguna : Terima kasih Yang Berhormat.  Nampaknya soalan sudah.. 
 
YB Speaker :  Jauh sikit.  Nak pergi kepada Kementerian Pendidikan. 
 
YB Pengerusi Jawatankuasa Perpaduan, Perdagangan Dalam Negeri dan Hal Ehwal 
Pengguna : Kementerian Pendidikan ataupun EXCO Pendidikan boleh jawab itu.  Sekian, 
terima kasih. 
 
YB Speaker : Ok, jam hampir pukul 11.00.  Saya kira saya tutup soalan-soalan pada pagi 
ini.  Sekiranya ada soalan-soalan yang disenaraikan belum dijawab secara lisan, akan 
dijawab secara bertulis dalam persidangan yang sama.  
 
JURUTULIS :  SAMBUNGAN PERBAHASAN ATAS RUNDINGAN MENJUNJUNG KASIH 
TITAH DULI YANG MAHA MULIA SULTAN JOHOR. 
 
YB Speaker : Ahli-Ahli Yang Berhormat, perbahasan ini disambung sekarang.  Saya 
persilakan Gambir. 
 
YB Tan Sri Dato’ Muhyiddin bin Mohd Yassin (Gambir)  :  Assalamualaikum 
warahmatullahi wabarakatuh.  Yang Berhormat Tuan Speaker, terlebih dahulu saya ingin 
mengucapkan terima kasih kepada Yang Berhormat Tuan Speaker memberikan saya 
peluang untuk menyertai perbahasan titah Diraja pada hari ini.   
 
Pertamanya, saya ingin menjunjung kasih di atas titah Duli Yang Maha Mulia Sultan Johor 
pada Dewan yang mulia ini dan segala pesanan dan saranan Duli Yang Maha Mulia Tuanku 
yang disampaikan dalam titah Baginda Tuanku itu amat wajar kita ambil untuk kita jadikan 
iktibar oleh kita semua terutamanya Ahli-Ahli Yang Berhormat.  Saya juga ingin mengambil 
kesempatan ini untuk merakamkan ucapan setinggi-tinggi tahniah kepada Yang Amat 
Berhormat Dato‟ Dr. Sahruddin Jamal, Menteri Besar Johor yang baru dan juga semua Ahli-
Ahli Majlis Mesyuarat Kerajaan Negeri yang telah pun dilantik.  Juga, ucapan terima kasih 
kepada mantan Menteri Besar, Yang Berhormat ADUN Kempas di atas segala khidmat bakti 
yang telah pun beliau curahkan sewaktu memegang jawatan Menteri Besar.   
 
Yang Berhormat Tuan Speaker, pada bulan Mei yang lalu, genap setahun Pakatan Harapan 
mentadbir negeri Johor.  Saya ingin merakamkan ucapan tahniah kepada kerajaan negeri 
Johor yang mana dalam tempoh setahun ini telah pun melaksanakan pelbagai usaha untuk 
membangunkan negeri dan memberikan khidmat yang terbaik kepada rakyat. Ini 
termasuklah pelaksanaan pelbagai inisiatif peduli rakyat seperti Skim Takaful Warga Emas, 
Insentif Harapan Johor, Program Kad Sihat Johor, bantuan khas kepada nelayan dan lain-
lain bentuk bantuan khususnya kepada golongan B40. 
 
Tumpuan yang paling utama, pastinya ialah untuk memenuhi harapan dan aspirasi rakyat 
Johor dan ini termasuklah dalam perkara-perkara utama yang berkaitan dengan usaha-
usaha untuk meningkatkan taraf hidup rakyat, memastikan penyampaian perkhidmatan 
kerajaan yang berkualiti, menambah baik infrastruktur, menggalakkan pelaburan dan 

pembangunan industri, menyediakan lebih banyak peluang-peluang pekerjaan, menambah 
pendapatan rakyat, memelihara alam sekitar dan atas segala-galanya memastikan setiap 
lapisan rakyat akan dapat menikmati kehidupan yang lebih berkualiti dan makmur.  Dalam 
konteks ini saya ingin mencadangkan supaya pentadbiran kerajaan negeri Johor menyahut 
seruan Yang Amat Berhormat Perdana Menteri seperti mana yang disampaikan dalam 
ucapan sempena majlis sambutan ulang tahun pertama pentadbiran pakatan harapan iaitu 
melaksanakan dasar kemakmuran bersama. Dasar kemakmuran bersama atau dengan izin, 
share prosperity. Dasar baru ini merupakan satu iltizam untuk menjadikan Malaysia sebagai 
sebuah negara yang terus menerus membangun secara mampan disertai dengan 
pengagihan ekonomi yang adil dan saksama di peringkat rantaian nilai kaum, kelas dan 
wilayah.  Matlamat utama dasar ini adalah untuk merapatkan jurang pendapatan dan 
kekayaan dalam kalangan rakyat menerusi penyertaan secara menyeluruh dalam ekonomi 
yang berstruktur semula progresif berpaksikan ilmu dan bernilai tinggi dan pelaksanaan 
dasar ini apabila di lancarkan nanti insya-Allah tidak berapa lama lagi akan berpaksikan 
pada 7 teras utama. Iaitu: 
 
1. Ekosistem perniagaan dan industri. 
2. Sektor pertumbuhan baru.  
3. Modal insan.  
4. Pasaran buruh dan pampasan.  
5. Kesejahteraan sosial.  
6. Keterangkuman geografi.  
7. Modal sosial.   
 
Menerusi dasar ini Tuan Speaker, kemajuan negara dan negeri tidak hanya diukur 
berdasarkan angka-angka pertumbuhan ekonomi atau GDP semata-mata tetapi lebih 
tertumpu pada ukuran nikmat kemakmuran yang di kecapi oleh rakyat. Meskipun peluang-
peluang pekerjaan yang berpendapatan tinggi, peningkatan pendapatan isi rumah, 
pendidikan yang lebih berkualiti, alam sekitar yang lebih lestari, kehidupan yang lebih 
selamat dan selesa. 
 
Dalam erti kata lain, dasar kemakmuran bersama menitik beratkan aspek keberhasilan 
kemakmuran yang dapat dirasi secara langsung oleh semua rakyat tanpa mengira kaum 
dan keturunan termasuk dalam golongan B40 yang pastinya memerlukan pembelaan. Dasar 
ini adalah amat penting kita laksanakan, Ini kerana dalam tempoh 60 tahun yang lalu, 
walaupun negara kita telah melalui proses pembangunan dan kemajuan yang pesat 
termasuklah di negeri Johor Darul Takzim ini masih wujud ketidakseimbangan dalam 
pengagihan kekayaan di negara kita ini. Sebagai contoh data menunjukkan bahawa 
pengagihan keuntungan korporat kepada pendapatan pekerja di Malaysia adalah kecil 
hanya 35% daripada nilai KDNK diagihkan kepada pekerja dalam bentuk gaji selebihnya 
disimpan oleh para pemodal dan pemilik syarikat, sedangkan di negara-negara maju seperti 
di Eropah dan Amerika utara pekerja menikmati ganjaran yang lebih tinggi iaitu melebihi 
50% daripada nilai KDNK. Di negara jiran kita Singapore, pekerja di negara itu menerima 
45% daripada nilai KDNK dalam bentuk gaji.  Maka, jelas jurang pemilikan kekayaan dan 
pendapatan antara kelas di Malaysia adalah lebih ketara lagi.  
 
Dari segi kaum pula Tuan Speaker, masyarakat bumiputera masih ketinggalan, jumlah 
pendapatan isi rumah bumiputera adalah yang terendah berbanding dengan kaum-kaum 
lain. Dan, ini menyebabkan sebahagian besar masyarakat bumiputera tergolong dalam 
kategori B40 yang memangnya amat memerlukan pembelaan daripada kerajaan. Justeru, 
saya menyarankan supaya kerajaan negeri memperbanyakkan inisiatif untuk membantu 
golongan B40 yang secara tidak langsung akan memberikan manfaat kepada masyarakat 
bumiputera terutamanya di negeri ini.  Tumpuan juga hendaklah diberikan kepada usaha-
usaha untuk meningkatkan pendapatan golongan ini menerusi penyediaan peluang-peluang 
pekerja dengan gaji yang lebih tinggi, latihan keusahawanan dan juga bantuan modal untuk 
memerlukan perniagaan.  Selain dari bantuan-bantuan asas untuk meringankan beban sara 
hidup mereka. Golongan B40 juga adalah terdiri dari golongan yang mudah miskin walaupun 

negara kita telah berjaya mengurangkan kadar kemiskinan tegar, tetapi kumpulan miskin 
relatif atau dengan izin relative poor masih agak tinggi terdapat 12% penduduk negeri Johor 
tergolong dalam kumpulan ini. Dan, justeru itu program-program pembasmian kemiskinan 
perlulah diteruskan bantuan-bantuan kebajikan yang mencakupi, mencukupi hendaklah 
disediakan kepada kumpulan ini supaya mereka akan dapat meneruskan kehidupan 
mereka. 
 
Yang Berhormat Tuan Speaker, segala bentuk bantuan dan kekayaan secara adil dan 
saksama kepada rakyat tidak dapat dilaksanakan tanpa pertumbuhan ekonomi yang 
mampan.  Tidak ada yang dapat diagihkan kepada rakyat sekiranya ekonomi tidak dapat 
berkembang. Justeru, saya berharap kerajaan negeri Johor akan dapat memberikan 
tumpuan lebih utama kepada usaha-usaha untuk merancakkan pertumbuhan ekonomi 
negeri, lebih banyak pelaburan khususnya dalam bidang industri baharu yang menggunakan 
Teknologi tinggi dan menawarkan pekerjaan dengan gaji yang lebih lumayan kepada rakyat 
Johor perlu dibawa masuk ke negeri kita. Dan, selaras dengan revolusi industri 4.0, negeri 
Johor juga perlu menggalakkan pelaburan dalam industri yang menghasilkan produk yang 
berteknologi dan automasi yang lebih pintar.  Selain itu, bidang ekonomi digital juga perlu 
diteroka agar ekonomi negeri Johor bergerak seiring dengan perubahan pesat dalam 
ekonomi negara dan dunia.  Saya percaya dengan kedudukan negeri Johor yang strategik, 
kemudahan infrastruktur yang lebih maju dan bekalan sumber manusia yang terlatih  
dengan perwujudan institusi-institusi pengajian awam dan swasta yang ternama di ngeri ini 
Johor semestinya akan dapat menarik pelaburan dalam biang-bidang industri baru yang 
akan merancakkan lagi pertumbuhan ekonomi negeri.  Dalam konteks ini amatlah penting 
untuk kerajaan negeri melaksanakan dasar-dasar mesra pelabur dan sentiasa memudah 
cara urusan-urusan yang berkaitan dengan urusan pelaburan yang boleh memberikan 
manfaat kepada rakyat di negeri ini. 
 
Selain daripada sektor pembuatan yang pastinya menjadi antara penyumbang terbesar 
ekonomi di negeri Johor, 2 sektor utama yang berpotensi untuk dimajukan ialah 
pelancongan dan pertanian moden. Dengan menggunakan teknologi tinggi dalam bidang 
pertanian saya percaya hasil pertanian di negeri ini akan dapat ditingkatkan lagi dan Johor 
boleh menjadi pengeluar bahan makanan yang lebih daripada mencukupi pada masa-masa 
yang akan datang.  Selain daripada itu, tumpuan juga harus diberikan untuk meningkatkan 
kualiti modal insan di negeri ini. Ini penting kerana industri yang berteknologi tinggi 
memerlukan sumber manusia yang berpengetahuan dan berkemahiran tinggi khususnya 
dalam bidang-bidang teknologi baru. Justeru, saya ingin menarik perhatian kerajaan negeri 
salah satu janji manifesto Pakatan Harapan negeri Johor iaitu cadangan untuk menubuhkan 
sebuah universiti di negeri ini. Penubuhan universiti ini perlu di zahirkan seberapa 
segeranya sebagai satu usaha kerajaan negeri untuk menyumbang kepada pembangunan 
modal insan yang berkualiti di negeri Johor dan saya mencadangkan supaya universiti ini 
menawarkan pelbagai kursus dalam bidang-bidang teknologi baru termasuklah pertanian 
berteknologi tinggi.  
 
Yang Berhormat Tuan Speaker, perlu diingatkan bahawa tumpuan kita untuk merancakkan 
pertumbuhan ekonomi negeri tidak seharusnya mengetepikan kelestarian alam sekitar dan 
hak rakyat untuk mencapai kehidupan rakyat yang sihat dan selamat. Kita tidak mahu 
tragedi-tragedi kebocoran gas di Pasir Gudang berulang dan terus berulang.  Rakyat 
mestilah sentiasa dilindungi daripada kesan buruk pemerkosaan alam sekitar dan 
pembangunan yang tidak mampan.  Perbuatan pihak-pihak yang gelojoh dan tamak haloba 
untuk mengaut keuntungan dengan membahayakan keselamatan dan kesihatan orang 
ramai tidak boleh di kompromi sama sekali.   Justeru, penguatkuasaan dan pemantauan 
alam sekitar secara berterusan perlu diperkasakan. Perbuatan pihak-pihak yang tidak 
bertanggungjawab mestilah segera dibendung dan mereka yang didapati bersalah perlulah 
dikenakan tindakan undang-undang yang tegas.  Agensi penguatkuasaan perlu di 
perkasakan dengan menyediakan kelengkapan Teknologi terkini dan sumber manusia yang 
cukupi serta terlatih dan ini penting supaya mereka ini dapat melaksanakan fungsi 
memantau dan memelihara alam sekitar dengan lebih berkesan.   

Yang Berhormat Tuan Speaker, dalam usaha kita untuk memacu kemajuan dan 
kemakmuran negeri adalah penting untuk kita mengekalkan dan memelihara muafakat 
rakyat negeri Johor. Elakkan sengketa politik yang boleh memecah belahkan rakyat yang 
penting ialah kepimpinan kerajaan negeri. Yang Berhormat dan pegawai-pegawai kerajaan 
menjalin kerjasama yang erat dan bermuafakat untuk majukan negeri dan memberikan 
khidmat yang terbaik kepada rakyat Johor. Kepimpinan kerajaan negeri dan jentera 
pentadbiran kerajaan juga perlu dipastikan sentiasa utuh untuk membolehkan mereka 
melaksanakan mandat rakyat dengan lebih berkesan.  Justeru saya ingin menzahirkan 
sokongan padu kepada kerajaan negeri di bawah kepimpinan Yang Amat Berhormat Menteri 
Besar dan barisan Ahli Majlis Mesyuarat Kerajaan Negeri.  Saya mendoakan agar 
pentadbiran kerajaan negeri Johor agar dapat berfungsi dengan lebih berkesan dalam 
melaksanakan amanah kepada rakyat. Terima kasih Tuan Speaker, assalamualaikum 
warahmatullahi wabarakatuh. 
 
YB Speaker : Waalaikumussalam warahmatullahi wabarakatuh.  Terima kasih Yang 
Berhormat Gambir. Jam menunjukkan 11.16 pagi kita berehat dahulu sehingga pukul 11.30 
pagi. 
 
Persidangan ditangguhkan pada jam 11.16 pagi 
 
Persidangan disambung semula pada jam 11.30 pagi. 
 
YB Speaker : Assalamualaikum warahmatullahi wabarakatuh. Kita sambung semula 
perbahasan saya persilakan Penawar. 
 
YB Dato’ Sharifah Azizah binti Dato’ Syed Zain (Penawar) : Bismillahirrahmannirrahim. 
Assalamualaikum warahmatullahi wabarakatuh.  Yang Berhormat Tuan Speaker dan sidang 
Dewan sekalian.  Terlebih dahulu izinkan Penawar ucapkan terima kasih yang tidak 
terhingga kepada Tuan Speaker memberi ruang kepada saya untuk berbahas pada pagi 
yang berbahagia ini. Lain juga bila nak bercakap selepas otai besar bercakap tadi. Saya 
memanjatkan kesyukuran kehadratNya bersama ingatan yang maha esa maka dengan itu 
saya dapat bersama di Dewan yang mulia ini untuk menunaikan tanggungjawab saya 
sebagai menyampaikan hasrat teman-teman saya di DUN Penawar. Agar tidak ada mereka 
yang tertinggal, tidak ada mereka yang tersisih dari kemakmuran negeri dan kesejahteraan 
Johor.  
 
Pembuka kata, izinkan Penawar mewakilkan seluruh rakyat DUN Penawar merakamkan 
ucapan merafak sembah dan menjunjung kasih di atas titah Duli Yang Maha Mulia Sultan 
Ibrahim Ibni Almarhum Sultan Iskandar Sultan dan Yang Dipertuan bagi negeri dan jajahan 
takluk Johor Darul Ta‟zim, sempena Pembukaan Persidangan Kedua DUN Ke-14 pada 
tahun ini.  
 
Penawar juga menyampaikan doa daripada seluruh rakyat DUN Penawar semoga Duli 
Tuanku sentiasa mendapat keberkatan dan kerahmatan Allah SWT serta dilanjutkan usia 
baginda tuanku. Seterusnya saya mengambil kesempatan mewakilkan rakyat DUN Penawar 
menjunjung kasih merafak sembah dan tahniah kepada Duli Yang Amat Mulia Briged 
General Tunku Ismail Ibni Sultan Ibrahim, Tunku Mahkota Johor sempena hari keputeraan 
baginda. Semoga Duli Yang Amat Mulia Tunku dan keluarga dilanjutkan usia dan sentiasa 
berada di bawah lindungan rahmat Allah SWT dianugerahkan kesihatan yang baik.  
 
Yang Berhormat Tuan Speaker, hari ini Penawar mempunyai beberapa perkara yang akan 
dibangkitkan. Namun, sebelum meneruskan perbahasan izinkan saya merakamkan secara 
rasmi ucapan tahniah Penawar kepada ADUN Bukit Kepong yang telah dilantik sebagai 
Yang Amat Berhormat Menteri Besar Johor yang baru. Selamat menjalankan tugas Yang 
Amat Berhormat. Nasihat Penawar jalankan amanah dan tanggungjawab ini dengan penuh 
adil, ikhlas dan bijaksana serta dapat melaksanakan tugas dan tanggungjawab ke arah 

keharmonian, kesejahteraan rakyat Johor sehingga BN rampas kembali pada PRU akan 
datang insya-Allah.  
 
Rupanya nasib tukang cuci lebih baik daripada kita semua. Penggal di sidang lepas dia nak 
mencuci, hari ini dia dah naik pangkat. Jagalah seluruh rakyat negeri Johor, janganlah ada 
yang disisihkan kerana setiap individu rakyat itu wajib dibela dan disantuni oleh Yang 
Berhormat kerana Yang Amat Berhormat adalah Menteri Besar Johor dan bukannya Menteri 
Besar Pakatan Harapan. Cumanya Yang Berhormat Speaker, penggal kali ini negeri Johor 
agak sedikit unik dan ada sedikit kelainan. Uniknya ialah semasa berkempen PRU Ke-14 
lalu kerajaan hari ini berjanji kepada rakyat untuk menghadkan tempoh seorang Menteri 
Besar kepada 2 penggal tetapi terjadi adalah sebaliknya. 
 
YB Speaker : Lebih pendek tak apa Yang Berhormat, jangan panjang-panjang. 
 
YB Dato’ Sharifah Azizah binti Dato’ Syed Zain (Penawar) : Johor ada 2 Menteri Besar, 
Speaker,dalam masa tak sampai pun 500 hari. 
 
YB Speaker : Tapi dia lebih pendek bukan lebih panjang. 
 
YB Dato’ Sharifah Azizah binti Dato’ Syed Zain (Penawar) : Orang perempuan dia suka 
yang panjang (Dewan ketawa). Ada 2 Menteri Besar dalam tempoh tidak sampai 2 tahun, 
bukan satu penggal, malah bukan juga 2 penggal. Tetapi tidak mengapa yang penting 
adalah urusan rakyat perlu diutamakan. Tahniah Pakatan Harapan Johor kerana mencipta 
sejarah baru bagi Dewan Undangan Negeri Johor. Yang pasti pentadbiran kali ini janganlah 
menggunakan cap ayam.  
 
Yang Berhormat Tuan Speaker, titah ucapan baginda Sultan menegaskan dan menyeru 
bahawa kepentingan rakyat dijadikan keutamaan kerajaan. Maka, pertimbangan apa saja 
pandangan dan aduan yang dibawa oleh Wakil Rakyat termasuk Wakil Rakyat Barisan 
Nasional, maka hendaklah ditunaikan. Janganlah halang penjawat awam negeri mahupun 
persekutuan menjalankan tugas membantu dan menyelesaikan masalah rakyat, walaupun di 
kawasan DUN Barisan Nasional, kerana kami juga bertanggungjawab kepada masalah 
rakyat. Percaya dan yakinlah kami ini adalah pelengkap kepada sistem pentadbiran negeri 
yang terbaik selama hari ini.  
 
Malah kami mempunyai pengalaman luas dalam mengurus tadbir masalah rakyat. Tapi hari 
ini penjawat awam nak jumpa kita pun takut, takut, takut dengan bukannya katanya 
hulubalang, mungkin hantu balang. Mereka takut dengan hantu-hantu. Untuk berjumpa 
dengan kita sedangkan kami juga membawa suara rakyat. Kegagalan kami bukan kerana 
cuai, bukan kerana kami tak bertanggungjawab, bukan kerana kami tak pandai mentadbir, 
tetapi rakyat tertipu dengan janji-janji kosong dan palsu daripada orang yang di sana. 
 
Sebagai contoh kerajaan hari ini telah melantik penyelaras DUN di kawasan DUN Barisan 
Nasional kononnya bagi membantu kerajaan dalam pembangunan sesebuah kawasan. Tapi 
apa yang berlaku, mereka ini disebut sebagai penyelaras DUN. Rupa-rupanya penyelaras 
DUN ni dilantik oleh kerajaan hari ini. Begitu juga ketua kampung, dekat kampung dia 
bergaduh 24 jam. Ketua kampung juga dilantik oleh kerajaan tapi tak tahu kenapa tak 
sefahaman. Ketidaksefahaman ini jelas, macam mana antara 4 parti ini yang mentadbir 
negeri pun tak sefaham. Kalau tidak tak akan ada 4 ketua whip parti masing-masing di 
dalam mana-mana Majlis Perbandaran dan juga Majlis Daerah. 
 
YB Speaker : Lebih banyak kan lebih bagus. 
 
YB Dato’ Sharifah Azizah binti Dato’ Syed Zain (Penawar) : Lebih banyak hal, lebih 
banyak apa, lebih tak baguslah tu, tak ada persefahaman. Kalau kita dengan suami dan 
isteri tak ada persefahaman atas katil, gaduh, gaduh esok cerai, entah apa yang direbutkan. 
Inilah lantikan tangkap muat yang dibuat tiada pengalaman, tiada kelulusan, asalkan sokong 



 
 

MESYUARAT PERTAMA (PEMBUKAAN RASMI) BAGI PENGGAL PERSIDANGAN KEDUA 

DEWAN NEGERI JOHOR YANG KE-14  29 
 

parti ok aje kerana parti ada jeneral, tapi tak ada pengikut sebab itu tak mampu nak buat 
mesyuarat agung dan buat pemilihan. (Dewan bertepuk). 
 
Yang lebih teruk lagi apabila mereka juga melabelkan penjawat awam sebagai 
pembangkang dan memusuhi mereka. Pegawai kerajaan pening, dulu makan sebiji panadol, 
sekarang 6 biji terus, mana taknya nak bermesyuarat mesti ada 4 kepala, 4 kepala, 4 
ponggong. Ponggong tu fahamlah ponggong, asal, tak yah cakaplah berdosa. Masing-
masing lain parti dan lain ponggong silap, kasihan dan hampir 500 hari masih belum ada 
persefahaman di antara parti-parti di dalam PH ini. Itu sebab mereka sering buat kerja, kerja 
copy and paste. Cakap macam ia ia, fuh tadi saya tengok kekanda Tosrin memang hebat, 
orang berpengalaman. Tapi saya percaya dia hebat dalam usul FELDA. Selainnya pasti 
sama juga ikut copy & paste apa yang dibuat oleh kerajaan hari ini, cuma tampal tukar nama 
saja.  
 
YB Speaker : Tapi YB Tosrin lebih lama dalam UMNO daripada BERSATU. 
 
YB Dato’ Sharifah Azizah binti Dato’ Syed Zain (Penawar) : Sebab itu dia pandai jawab, 
sebab itu bila dia diberikan tanggungjawab dia dapat melaksanakan dengan terbaik 
walaupun orang kata dia dah otai, otai. Dia bukan otai, otai, otai, maknanya dah terlalu 
lamalah tu. Yang lebih teruk di sini Penawar mengingatkan orang di sana, penjawat awam 
ini adalah pegawai kerajaan yang dilantik mengikut prosedur-prosedur tertentu yang sah. 
Fungsinya membantu kerajaan merancang dan melaksanakan dasar-dasar yang telah 
disepakati dan diputuskan oleh kerajaan. Mereka ini bukan musuh walaupun dulu mereka 
dengan kerajaan Barisan Nasional tetapi hari ini mereka adalah penjawat awam kerajaan 
yang ada yang terkini. Jadi jangan jadikan mereka musuh. Berbeza dengan penyelaras DUN 
dan di sini saya mohon dan ingin penjelasan daripada pihak kerajaan, akta apa yang 
digunakan pakai membolehkan mereka ini dilantik? 
 
Dan apakah pelantikan ini sah dari segi Undang-Undang Tubuh Kerajaan Negeri? Siapa 
yang bertanggungjawab membayar gaji mereka? Adakah mereka mempunyai peruntukan 
khas seperti mana ADUN-ADUN kerajaan dan jika ada peruntukan khas itu dari mana 
sumbernya datang dan bagaimana ianya dibelanjakan, sebab ketua kampung kerajaan PH 
pun datang jumpa ADUN BN? Senang kita tahu dia orang ni ada duit, kenapa tak pakat 
dengan baik untuk kemajuan rakyat? 
 
YB Speaker : Sebab UMNO kan banyak duit.  
 
YB Dato’ Sharifah Azizah binti Dato’ Syed Zain (Penawar) : Bukan dah dirampas oleh 
kerajaan awak ke. Kerajaan Yang Berhormat Speaker, minta maaf. 
 
YB Speaker : Hati-hati Yang Berhormat. 
 
YB Dato’ Sharifah Azizah binti Dato’ Syed Zain (Penawar) : Dia cemburu duit kita 
banyak, kita pandai tadbir urus sebab itu tabungan kita sentiasa tak habis. 
 
YB Speaker : Ini Speaker Yang Berhormat, bukan Pengerusi UMNO.  
 
YB Dato’ Sharifah Azizah binti Dato’ Syed Zain (Penawar) : Cara lawak cara gaya 
menyoal itu macam Pengerusi UMNO, jadi saya dah terbayang macam Pengerusi UMNO 
kat depan. Insya-Allah mana tahu kot-kot ada jalan untuk kembali. 
 
YB Speaker : Jauh Yang Berhormat, jauh malaikat maut.  
 
YB Dato’ Sharifah Azizah binti Dato’ Syed Zain (Penawar) : Jangan sebut macam gitu, 
seburuk-buruk isteri nombor 1 dialah menjaga zuriat kita, yang nombor 2 dia cantik aje, dia 
nampak molek saja. 

YB Speaker : Dia tak ada pengalaman Yang Berhormat. Saya satu saja. 
 
YB Dato’ Sharifah Azizah binti Dato’ Syed Zain (Penawar) : Yang Berhormat Tuan 
Speaker, perkara 17 titah ucapan Duli Yang Maha Mulia Sultan mengingatkan supaya kita 
mestilah mempunyai perasaan kasih dan sayang kepada negeri Johor. Ampun Tuanku, 
patik menjunjung titah Tuanku dan berjanji akan terus berkhidmat dengan penuh 
tanggungjawab dan taat setia kepada negeri yang tercinta ini. Untuk itu, di sini kasih dan 
sayang, Penawar takrifkan sebagai bangsa Johor yang kasih dan sayang kepada 
pemerintahan jajah takluk Johor iaitu Duli Yang Maha Mulia Baginda Sultan dan kerabatnya, 
bangsa Johor mesti juga berperasaan kasih dan sayang kepada negeri Johor.  
 
Bangsa Johor dan kepada watan Johor, tetapi di sini saya kurang faham, terdapat segelintir 
individu yang telah dipilih mewakili rakyat dalam negeri Johor mempersoalkan hak-hak 
Kebawah Duli Sultan Johor. Yang memerintah negeri segala jajahan takluk dan daerahnya. 
Yang terbaru seorang Wakil Rakyat dalam negeri Johor mempertikaikan nombor plat, 
nombor plat pun dia nak jaga. Rakyat dia kat Labis tu dia tak habis jaga, nombor plat dia 
sibuk sama. (Dewan bertepuk). 
 
Penawar ingin bertanyakan Wakil Rakyat tersebut, you ingat negeri ni you punya ke? Sedar 
sikit diri you pun sama tumpang, kalau dulu Melayu tak kasi you tumpang negara Malaysia, 
habis you tak dapat datang sini. Di sini saya ingin mengingatkan sidang Dewan sekalian, 
sikap kurang ajar sebegini bukan budaya orang Johor. Dari mana timbul dia ni, entahlah. 
Penawar menyeru sidang Dewan sekalian tidak kira dari parti mana pun, kita mesti 
mempertahankan institusi kesultanan Johor dari dicaci dan dipertikaikan oleh sesiapa 
sahaja. 
 
Di sini Penawar ingin bertanya kepada Yang Amat Berhormat Menteri Besar Johor yang 
baru, apakah pendirian Yang Amat berhormat kepada Ahli Parlimen Labis ini dan saya  
cabar Yang Amat Berhormat untuk mengambil tindakan kepada Ahli Parlimen tersebut. 
Tindakan perlu diambil sebagai satu isyarat kepada yang lain untuk menjaga institusi Raja-
Raja dan kerajaan negeri Johor.  
 
Yang lebih menghairankan Speaker, Yang Berhormat Tuan Speaker, yang merupakan 
pemimpin nombor 2 dalam negeri Johor, JDT 2 gagal mempertahankan hak raja Johor. Di 
mana letaknya kecintaan pada negeri. Bila Speaker sendiri tak mampu buat keputusan dan 
menolak isu tergempar daripada apa dia ADUN-ADUN BN. 
 
YB Speaker : Saya dah jelaskan semalam mungkin Penawar tak ada. 
 
YB Dato’ Sharifah Azizah binti Dato’ Syed Zain (Penawar) :  Saya ada tetapi sebagai 
rakyat Johor saya nak benda ini kita perjuangkan sehabis-habis mati. Itulah namanya 
pejuang bangsa. (Dewan bertepuk). Bila Speaker tak mampu buat keputusan kerana takut 
dengan menjaga kepentingan... 
 
YB Puan Gan Peck Cheng (Penggaram) : Speaker, Tuan Speaker, saya nak mohon 
Penawar untuk menarik balik “tumpang”, itu perkataan rasa ada hasutan. 
 
YB Dato’ Sharifah Azizah binti Dato’ Syed Zain (Penawar) : Oklah, oklah saya tak nak 
gaduh, saya sayang sama you lebih, Timbalan Speaker, sebab tu saya lebih suka kalau 
bercakap you kat depan. Mata saya nyaman aje pasal orang perempuan bukan kerana apa, 
kita tak ada ponggong, ponggong. Tapi saya menarik balik atas nasihat daripada Timbalan 
Speaker. Kerana takut dan menjaga kepentingan parti, nasib baiklah sepatutnya dibuang 
negeri, tarik jawatan tu. Sebagai rakyat jati Johor malu untuk Penawar berdepan dengan 
mereka yang tak bertanggungjawab ini. 
 
Yang Berhormat Tuan Speaker, saya beralih kepada perkara lain pulak, ni cerita politik dah 
selesai. Ingin bangkitkan berkaitan prasarana dan kemudahan awam. Seperti sidang Dewan 

sedia maklum di DUN Penawar kami mempunyai 6 tanah rancangan FELDA dan beberapa 
kawasan kampung. Jadi, keadaan dan jumlah kemudahan awam yang ada di sini masih 
tidak mencukupi.  Manakala kemudahan yang ada pula berada dalam keadaan uzur dan 
tidak sempurna. Ingat, ini bukan untuk Ahli Dewan Negeri Penawar, ini bukan untuk Syarifah 
Azizah tetapi ini untuk kepentingan rakyat demi kesejahteraan mereka. Di sini Penawar 
memohon kepada kerajaan negeri untuk melihat dan memberi perhatian khusus kepada 
perkara-perkara berikut:  
 
Pertama, mohon diperuntukkan segera membaik pulih jalan dan paip air terutama di 
kawasan FELDA Air Tawar 1, 4, 5, Semenchu, PapanTimur, Tanjung Buai dan Kampung 
Baru FELDA, Sungai Mas dan Sungai Layang.  Contoh,  baru-baru ini di FELDA Semenchu.   
Kesian orang Semenchu, orang beraya suka senang hati, baru lepas menyambut, baru 
lepas menghabiskan, kita menunaikan kita punya puasa di bulan Ramadan, bulan raya, nak 
mandi wajib tak dapat, nak mandi sunat tak boleh, sebab air tak ada.  
 
YB Speaker : Tayamum kan boleh. 
 
YB Dato’ Sharifah Azizah binti Dato’ Syed Zain (Penawar) : Air  tak ada. Kita bukan 
macam mana, kita negara yang penuh kesejahteraan, nak buat apa tayamum dulu kalau air 
memang boleh keluar tapi tak keluar.  Susah nak ambil air sembahyang dan susah nak 
terima tetamu datang. Jadi, perkara ini perlu dipertimbangkan dengan sewajarnya oleh 
kerajaan negeri yang berkuasa pada hari ini.  
 
Seperkara lagi masalah di perumahan generasi kedua FELDA, yakni FELDA Air Tawar 5,  
iaitu pembinaan seluas 4,000 kaki persegi seorang dan panjang jalan 5,500 meter untuk 356 
buah rumah penerima. Untuk makluman Dewan yang mulia ini, setakat ini Jawatankuasa 
Perumahan FELDA Air Tawar 5 telah melaksanakan, parit dia dah buat, meratakan tapak 
dengan modal kutipan bersama dan tidak menerima apa-apa bantuan dari kerajaan.  
Penawar ingin tegaskan bahawa isu ini sangat kritikal kerana melibatkan rutin dan aktiviti 
harian penduduk.  Sekiranya dibiarkan dan tidak ditambah baik, ia akan mengganggu 
kehidupan mereka.  Jadi, Penawar sangat-sangat berharap kepada kerajaan negeri serta 
EXCO yang berkaitan akan meneliti perkara ini dengan serius dan memberikan 
pertimbangan yang sewajarnya. Penawar yakin, barisan EXCO akan buktikan bahawa 
mereka adalah EXCO dan YB dan bukan datangnya dari cap ayam.   
 
Seterusnya, ingin Penawar menyentuh tentang bayaran premium dan kepada Pejabat 
Tanah.  Untuk maklumat semua, kadar yang dikenakan sekarang ini adalah sebanyak RM1 
sekaki.  Jika dilihat secara kasar, mungkin ada yang beranggapan bahawa kadar ini sudah 
rendah.  Tetapi sebenarnya ia adalah tinggi apabila dikira untuk keseluruhan bidang tanah.  
Merujuk kepada aduan serta maklum balas yang Penawar perolehi daripada pertemuan 
yang dibuat dan masyarakat setempat, jumlah ini sebenarnya amat membebankan mereka.  
Untuk itu, Penawar mengesyorkan kepada pihak kerajaan negeri agar kadar premium ini 
dikurangkan dan dicadangkan kadar baru, adalah sebanyak RM0.40 sekaki. Rasionalnya 
adalah seperti berikut, pertama, ini adalah kadar yang dikenakan selama ini oleh Kerajaan 
Barisan Nasional.  Ia adalah kadar yang berpatutan dan tidak membebankan rakyat. Kedua, 
dengan kadar ini sekalipun, negeri Johor masih berjaya mendapat hasil yang baik dan tidak 
mengalami kerugian.  Jadi, kerajaan sebenarnya tidak mempunyai alasan untuk menaikkan 
secara mendadak. Ketiga, kebanyakan mereka terkesan teruk dengan kadar semasa ini, 
adalah pada peneroka sekitar DUN Penawar. Seperti yang kita maklum, mereka bukan 
sahaja terkejut dengan kadar premium semasa yang meningkat, tetapi lebih teruk mereka 
kini tertekan dengan pendapatan bulanan yang sangat rendah akibat kejatuhan harga sawit.  
Untuk makluman, ada yang memperolehi pendapatan serendah RM300.00. Ini bukan bawah 
kemiskinan, tak tahu nak kata bawah apa ni.  Keempat, sekalipun kerajaan negeri berkeras 
untuk menaikkan kadar premium, Penawar kita dari peningkatan kadar premium dari 
RM0.40 kepada RM1.00 sekaki adalah terlalu tinggi iaitu sebanyak 150% dan terlalu drastik.  
Kalau kerajaan negeri terdesak sangat, setidak-tidaknya naikkanlah kepada kadar 20% ke 
50% sahaja dari kadar lama. 

Yang Berhormat Tuan Speaker, Penawar harap perkara ini akan mendapat perhatian yang 
sewajarnya daripada pihak kerajaan negeri khususnya Yang Amat Berhormat Menteri Besar 
Johor. FELDA dan isu perumahan generasi kedua. Perumahan generasi kedua adalah salah 
satu daripada Program Intervensi Kerajaan Barisan Nasional bagi memastikan yang 
pemilikan rumah oleh Generasi Baru FELDA.  Atas dasar itulah, banyak program dan projek 
perumahan generasi kedua ini dilakukan sebelum ini.  Ada yang sudah lengkap, ada yang 
masih berjalan, ada yang masih sekadar di atas kertas dan belum pun bermula. Ingat 
dengan pertukaran kerajaan, benda ni laju, rupanya makin lagi teruk daripada siput.  Sudah 
menjadi tanggungjawab Wakil Rakyat untuk menyampaikan suara rakyat agar dapat diambil 
tindakan oleh kerajaan.  Untuk itu, mereka memohon agar pertama, pihak kerajaan negeri 
membantu kerajaan membantu membuat satu penelitian khusus terhadap isu perumahan 
generasi kedua FELDA ini. Dengan adanya satu laporan khusus, kita akan dapat 
mengetahui status serta keperluan semasa.  Kedua, kita mohon agar kerajaan negeri 
mempertimbangkan untuk membantu meletakkan projek perumahan generasi kedua FELDA 
ini di bawah program-program dan peruntukan Rumah Mampu Milik yang lain.  Perkara ini 
boleh dilakukan dengan memasukkannya di bawah SPNB atau Yayasan Sultan Ibrahim atau 
mana-mana agensi yang bersesuaian.  Ketiga, kalau boleh Penawar tambah, sebelum ini 
kita ada jawatankuasa khas atau EXCO khas yang akan membantu dan memantau isu-isu 
FELDA.  Jadi, Penawar harap perkara yang sama dapat dipertimbangkan.  Dengan adanya 
jawatankuasa serta ADUN yang khusus yang menjaga isu ini, ia akan memudahkan banyak 
pihak sekali gus memberikan kebaikan kepada para peneroka terutamanya untuk mendapat 
khidmat nasihat dan bantuan.  Tetapi, jika tiada pun tidak mengapa.  Biarlah kerajaan ini 
terus… 
 
YB Speaker : Banyak lagi ke?  Banyak lagi? 
 
YB Dato’ Sharifah Azizah binti Dato’ Syed Zain (Penawar) : Tak banyak, sikit aje.  
Penutup Barisan Nasional, bagi lebih sikit, lagi pula orang perempuan. (Dewan ketawa). 
 
YB Speaker :Tapi, tadi kata tak suka saya, tu yang masalah tu.   
 
YB Dato’ Sharifah Azizah binti Dato’ Syed Zain (Penawar) : Tak suka memang tak suka. 
(Dewan ketawa). Tak suka secara peribadi.  Bukan tak suka, patut dihukum kerana gagal…. 
 
YB Speaker : Sila-sila, jangan panjangkan.  Teruskan, teruskan. (Dewan Ketawa) 
 
YB Dato’ Sharifah Azizah binti Dato’ Syed Zain (Penawar) : Ok, ok.  Lain juga orang Arab 
kalau bercakap ya?  Takut kamu. 
 
YB Speaker  : Tak, tadi dah tarik, ni cakap lagi.  Sila terus, terus. 
 
YB Dato’ Sharifah Azizah binti Dato’ Syed Zain (Penawar) : Yang Berhormat Tuan 
Speaker, ketiga-tiga isu yang Penawar bangkitkan ini adalah isu kesejahteraan, isu 
kehidupan dan isu yang melibatkan aktiviti harian.  Jadi, Penawar berharap yang semuanya 
akan diambil serius dan dibincangkan dengan bersungguh-sungguh oleh kerajaan.  Buktikan 
bahawa kerajaan Pakatan Harapan ini terbaik, buktikan kerajaan Pakatan Harapan ini 
bagus. Jangan jadikan semua orang mengatakan bahawa ADUN-ADUN yang pernah 
bertanding dulu tak sangka boleh menang, tapi termenang. 
 
Yang Berhormat Tuan Speaker, selain itu perkara yang perlu diberi perhatian khususnya 
berkaitan perumahan mampu biaya.  Saya ni lebih selalu sebut, mampu milik.  Tukar 
mampu biaya, betul-betul copy and paste. Mampu biaya khasnya di kawasan Penawar. 
Rumah ini telah siap dibina, tetapi malangnya masih belum berpenghuni kerana difahamkan 
mempunyai masalah dalaman di peringkat jabatan. Ia termasuk di kawasan pentadbiran 
KEJORA.  Apa masalah di sini?  Adakah kerajaan negeri mahu menunggu sehingga 
perumahan tersebut menjadi hutan rimba semula? Baru nak bertindak. EXCO terlibat 

patutnya selesaikan. Jadi, pentadbir yang baik. Bukan pentadbir yang gagal, walaupun 
pembangkang tahu kerajaan yang ada pada hari ini adalah kerajaan yang gagal dalam 
tempoh setahun ini. Kita datang mahu tolong kepada mereka yang rasa tak dapat 
menyampaikan hajat rakyat jelata.  
 
Berkenaan dengan masalah di Pasir Gudang, yang mana kejadian dan bencana ini 
berulang-ulang kali berlaku. Sehingga hari ini, belum ada jalan penyelesaian yang terbaik. 
Penawar merakamkan perasaan simpati pada keseluruhan penduduk yang terlibat dalam 
kejadian tersebut. Bagi Penawar, macam tulah bila kita buang Khaled Nordin.  Penawar 
melihat penyelesaian terbaik adalah kerajaan perlu bersedia dengan peralatan-peralatan 
yang berteknologi tinggi untuk menangani kes-kes ini. Bukan bergaduh dalam facebook, 
sibuk, konon-kononnya, oh, bukannya kena suami dia ke, suami dia banyak kilang, 
bendalah macam-macam. Tak payah, itu semua tak penting, yang penting kita kena 
selamatkan nyawa orang Pasir Gudang.  (Dewan bertepuk). 
 
Tapi apa yang berlaku bukan penyelesaian segera, malah kekeliruan maklumat kepada 
umum yang berlaku.  Satu kes, 2 EXCO jawab. Tu tak termasuk menteri pusat.  Dan cara 
menjawab pula macam anjing dan kucing.  Sorang jawab A dan yang sorang jawab B.  
macam lembu dan kambing, dia dua-dua sama-sama cari makan dekat mana? Kat rumput, 
tapi tak sefahaman. Langsung tak ada kesefahaman dan bercanggah.  
 
Penawar ingin mencadangkan supaya 2005 kilang bagilah sumbangan, cari jalan 
penyelesaian. Kerajaan hari ini, kerajaan PH tak ada duit.  Kata dia tak ada duit, belanja lain 
ada duit.  Bagi sumbangan, lima kesepuluh ribu ia dapat membantu kerajaan PH membeli 
atau menyewa peralatan berteknologi tinggi bagi menyelesaikan masalah ini.  Akhir sekali, 
belum suruh berhenti, saya dah nak berhenti. 
 
YB Speaker : Saya dah suruh berhenti tadi. 
 
YB Dato’ Sharifah Azizah binti Dato’ Syed Zain (Penawar) : Oh, dah suruh eh? (Dewan 
ketawa). Tadi macam gurau-gurau aje. Bukan suruh berhenti.  Kawan perempuan, bila 
orang lelaki bergurau, rasa macam lain. 
 
YB Speaker  : Tapi, tak suka juga.   
 
YB Dato’ Sharifah Azizah binti Dato’ Syed Zain (Penawar) : Akhir sekali, tak pandailah tu, 
sebab tu tak suka selalu.  Akhir sekali, Penawar ingin merakamkan tahniah dan rasa 
bangga, Penawar baru berapa tahun dekat situ, dekat Penawar, DUN Penawar, asal 
daripada Kluang, tapi hari ini telah melahirkan satu tokoh anak belia.  Tokoh Anugerah Belia 
Negara bagi Negeri Johor yang datangnya dari anak Penawar.  Tahniah kepada saudara 
Farhan bin Mohd Nor  serta Persatuan FELDA Semenchu. Nampak, dalam keadaan tak ada 
air pun dia menang. Dia nombor 3, mendapat tempat ketiga. Betapa hebatnya orang DUN 
Penawar, kawasan pembangkang.  
 
Terima kasih kepada Pejabat Belia, EXCO dia pun samalah, jangan Pejabat Belia aje 
kerana masih meneruskan usaha-usaha kerajaan Barisan Nasional bagi menobatkan anak 
muda sebagai pewaris negara.  Hebat EXCO ni bukan kerana diri dia, kerana dia berasal 
dari daerah Kluang.  
 
Yang Berhormat Tuan Speaker… 
 
YB Speaker : Tempat lain pun hebat juga, bukan Kluang aje.   
 
YB Dato’ Sharifah Azizah binti Dato’ Syed Zain (Penawar) : Tapi dah terbukti. Cuma 
harga tu, duit tu naik sikitlah.  Takkan takuk lama, asyik copy and paste aje.  Ubahlah baru 
punya cara, baru punya duit.  Walaupun kami dilabelkan sebagai berak dan kencing merata, 
tetapi pembangkang yang ada ini adalah pasukan pembangkang yang berprinsip, efisien 

dan bertanggungjawab. Gunakanlah kepakaran kami untuk menstabilkan kerajaan hari ini. 
Penawar nak pesan kepada Skudai, tak ada pula dia ini hari. Mana dia? Tak ada. 
 
YB Speaker : Kata yang akhir.  Dah lebih 5 minit ni Yang Berhormat. 
 
YB Dato’ Sharifah Azizah binti Dato’ Syed Zain (Penawar) : Akhir tu banyak akhir.  Ok.  5 
minit? Banyak sangat tu.   
 
YB Speaker : Dah 5 minit.   
 
YB Dato’ Sharifah Azizah binti Dato’ Syed Zain (Penawar) : Penawar nak pesan pada 
Skudai. Mana dia, tak ada? Belajar bertutur. Kan jawatan dan kena tarik.  Sebab silap 
cakaplah tu.  Yang terakhir, sebagai akhirnya.  Penawar ingin berpesan supaya kerajaan 
yang ada ni akuilah bahawa, kerajaan Barisan Nasional adalah kerajaan terbaik mentadbir 
urus rakyat dan kemakmuran negeri Johor.  (Dewan bertepuk). Walaupun kami dalam 
keadaan berbagai bangsa, kerajaan Barisan Nasional hanya ada satu Yang Amat 
Berhormat Menteri Besar dalam tempoh satu penggal. Kerajaan PH adalah kerajaan yang 
gagal. Sekian, wabillahi taufik walhidayah, wassalamualaikum warahmatullahi wabarakatuh. 
 
YB Speaker : Terima kasih Penawar, walaupun telah diberi 6 minit ya, lebihan 6 minit, kena 
bersyukur itu 6 minit lebih.  Ok, seterusnya saya persilakan Johor Lama. 
 
Tuan Haji Rosleli bin Jahari (Johor Lama) : Bismillahirrahmaanirrahim. 
Assalammualaikum warahmatullahi wabarakatuh dan selamat sejahtera.  Yang saya 
muliakan Yang Berhormat Tuan Speaker, yang telah memberikan kebenaran kepada saya 
untuk berucap menjunjung perbahasan, menjunjung kasih di atas titah Duli Yang Maha 
Mulia Sultan Johor sempena Pembukaan Rasmi Penggal Persidangan Kedua pada yang 
lepas.   
 
Sempena di bulan yang mulia ini, saya selaku Johor Lama ingin mengucapkan selamat hari 
raya maaf zahir dan batin kepada semua hadirin dan hadirat.  Ucapan awal ini saya ingin 
ucapkan tahniah berbanyak-banyak, tahniah kepada Yang Amat Berhormat Dato‟ Dr. 
Sahruddin bin Jamal yang telah dilantik menjadi Menteri Besar Johor yang baru bersama 
barisan ahli EXCO.  Semoga Yang Amat Berhormat mampu mentadbir dan mengurus negeri 
Johor ini dengan lebih baik dan cemerlang.   
 
Sebelum saya nak meneruskan ucapan saya dengan isu-isu setempat, saya ingin 
menyentuh beberapa perkara yang telah dibangkitkan oleh ADUN-ADUN Pembangkang 
daripada semalam hingga ke hari ini, saya juga agak rasa terkilan kerana Yang Berhormat 
Tuan Speaker, membenarkan pihak kerajaan ni sebagai anjing, kucing dan sebagainya 
mungkin saya rasa mungkin ada istilah lain yang lebih baik, lebih manis digunakan dalam 
Dewan yang mulia ini. (Dewan bertepuk). Jadi saya rasa agak terkilan.  Sebagai dalam 
bulan yang mulia ini eloklah kita cakap benda-benda yang baik.  Kalau saya nak menyentuh 
yang semalam, Sri Medan nya bercakap, Layang-Layang, Sungai Balang.  Saya rasa 
mereka cakap tak serupa bikin.  Contohnya, Yang Berhormat-Yang Berhormat Tuan-Tuan 
dan Puan-Puan, kalau mereka bercakap berpolitik, hentikanlah ini, hentikanlah itu.  Tapi hari 
ini, Yang Berhormat Tuan Speaker, pihak kerajaan ada menyediakan tempat rehat, tempat 
makan, tapi mereka memilih untuk tidak masuk Yang Berhormat.  Mereka memilih lebih 
kepada politik. 
 
YB Speaker :  Dah makan kot.   
 
YB Tuan Haji Rosleli bin Jahari (Johor Lama) : Makan Yang Berhormat, saya tahu 
mereka makan.  Semalam habis Dewan dia orang makan dekat Sungai Melayu, asam 
pedas.. 
 
YB Speaker :  Dia ada duit banyak. 

YB Tuan Haji Rosleli bin Jahari (Johor Lama) : Duit banyak Yang Berhormat.  Apa 
salahnya Yang Berhormat kita gunakan medan di sini untuk kita eratkan silaturahim.  Kalau 
parti pembangkang kata EXCO susah nak jumpa, susah nak berbincang, gunakanlah 
medan ruang ini untuk kita sama kita duduk di situ berbincang ada masalah-masalah yang 
boleh kita bawa.  Bukannya EXCO kita ni orang yang susah nak jumpa dan sebagainya.  
Kita boleh berbincang, Yang Berhormat Speaker, elok kita gunakan peruntukan dan 
sebagainya.  Ada kata kerajaan zalim, tak boleh menyalurkan peruntukan dan sebagainya.  
Saya rasa tak ada masalah.  Macam EXCO yang lepas, yang hari ini Bandar Penawar 
bangkitkan soal air, saya pun nak bangkitkan soal air tadi.  Dia bangkitkan soal air kenapa 
pagi raya nak mandi tidak ada air dan sebagainya.  Bukan benda ini berlaku setahun dua ini 
Yang Berhormat Speaker.  Benda ini dah berlaku berpuluh tahun Yang Berhormat.  Barisan 
depan ini ada yang bekas jadi EXCO Yang Berhormat.  Apa mereka buat masa mereka jadi 
EXCO.  Air tempat saya di Gugusan Lok Heng Yang Berhormat Speaker, kita utamakan 
RAPID.  Air lalu je dalam kampung kita. Lalu saja.  Ambil air daripada Sedili masuk ke Loji 
Seluyut disalurkan ke RAPID.  Dalam masa beberapa tahun sahaja Yang Berhormat 
Speaker, untuk penggunaan air di RAPID cukup.  Tetapi masalah air di depan mata di 
tempat kita tak selesai Yang Berhormat.  Apa yang EXCO yang hari ini buat, yang dahulu 
buat Yang Berhormat.  ADUN Benut ada, ADUN Sri Medan ada.  Mungkin masa itu mereka 
tidur Yang Berhormat.  Dia tak hiraukan masalah rakyat. 
 
YB Speaker : Penawar baru pindah Yang Berhormat. 
 
YB Tuan Haji Rosleli bin Jahari (Johor Lama) : Pagi ni Penawar jadi Wakil Rakyat dia 
lupa zaman dulu yang dah buat benda-benda ini. 
 
YB Speaker :  Penawar baru pindah ke Penawar.  Dulu Kluang. 
 
YB Tuan Haji Rosleli bin Jahari (Johor Lama) :  Tapi dia tak duduk Penawar Yang 
Berhormat, dia duduk di KL.  Dia tidak tahu orang tak mandi, yang tak mandi tuan-tuan Yang 
Berhormat.  (Dewan ketawa).   
 
YB Dato’ Sharifah Azizah binti Dato’ Syed Zain (Penawar) : Ini membohong ini, bohong.  
Bila saya duduk KL? 
 
YB Tuan Haji Rosleli bin Jahari (Johor Lama) : Tak apalah.  Dia bukan duduk di Bandar 
Penawar.  Saya duduk di tempatan Yang Berhormat Speaker.  Saya tahu apa yang berlaku.  
Saya amat berharap janganlah Ahli-Ahli Pembangkang pada hari ini cakap tak serupa bikin.  
Dulu kita dah lakukan kesilapan dah banyak dah.  Hari ini bila kita kalah, kita banyak tewas, 
kita hanya kata janji Parti Harapan tak tunai janji, janji manis langit dan gunung.  
Sebenarnya kita kena muhasabah diri.  Adakah masa kita pilihan raya dulu kita tak berjanji.  
Kita berjanji macam-macam juga, tetapi kenapa kita boleh tewas.  Kita kena muhasabah diri 
dan pada masa itu juga tuan-tuan Yang Berhormat Speaker sekalian, kita juga merasa risau 
dengan keadaan masa itu, kerana kepimpinan parti masa itu juga menimbulkan masalah 
bukan kerana janji manis ini Yang Berhormat Speaker.  Masa itu, kalau berlaku apa pun 
memang kalah kerana perbuatan merekalah yang menyebabkan parti mereka kalah.  Sebab 
itu, hari ini belum lagi tempoh Dewan Negeri ini tamat mereka dah bincang soal PRU 14 
Yang Berhormat Speaker.  Kalau mereka kata jangan berfikir soal politik.  Tapi hari ini dia 
dah mencatur dah, kita nak gabung dengan siapa, gabung dengan siapa, gabung dengan 
siapa.  Dengan keadaan itu menimbulkan rasa resah orang Melayu, orang Islam, seolah-
olah saya yang berada dalam PH ini tidak memperjuangkan bangsa, tak memperjuangkan 
agama, tak memperjuangkan Sultan.  Hari ini bergabung dengan PAS.  Dulu yang dimaki 
sebagai dagingnya  tak boleh dimakan kalau disembelih.  Sembahyangnya tak sah kalau 
diimamkan orang ini, niat, lafaz apa semua tak sah.  Tapi hari ini mereka boleh duduk 
bersama.  Ini semua dah berpolitik Yang Berhormat.  Belum lagi zaman.  Kalau ..jangan 
berpolitik hari ini kita kena tumpukan pada rakyat kita.  Bukan kerana bila kita silap, kita kata 
oh ini janji manis daripada Parti Harapan. 

Saya cuma nak ingatkan kepada rakan-rakan di pihak pembangkang.  Kalau inilah 
perjuangan hari ini kita nak menjadi pengaruh, kita nak berteraskan kepada agama dan 
bangsa.  Kita laungkan menimbulkan rasa keresahan pada masyarakat, saya rasa ADUN 
Tenggaroh kenalah cari tempat lain untuk pilihan raya akan datang. Kerana beliau 
bertanding di tempat 99% kawasan undi Melayu di Tenggaroh.  Kalau perjuangan mereka 
untuk bangsa, agama baik ADUN Tenggaroh carilah parti lain ataupun tempat lain. Saya 
mencadangkan, jadi Yang Berhormat Tuan Speaker, begitu juga dengan ADUN Sungai 
Balang, cerita semalam soal PDK. Saya nak sebut bila kerajaan mengarahkan ADUN di 
tempat yang tidak memegang jawatan lagi lepaskan jawatan. Beri kepada Wakil Rakyat 
yang baru.  Saya nak ingatkan pada Sungai Balang, di Kota Tinggi di Johor Lama dah tak 
jadi Wakil Rakyat lagi dah. Dah tak jadi EXCO lagi dah. Kenapa mereka pun tak nak 
lepaskan jawatan.  Nak pegang lagi jawatan tu. Saya cuma beranggapan bila dia diserahkan 
kepada kerajaan, pihak kerajaan akan menguruskan PDK ini dengan lebih baik.  Sebab ia 
adalah entiti dalam kerajaan yang membela nasib anak-anak PDK ini anak-anak syurga.  
Jadi, kalau PDK mempersoalkan kenapa mereka diberikan surat sama juga dengan tempat 
saya tapi tak nak juga melepaskan jawatan.  Jadi, saya pun rasa pelik dan rasa amat 
kecewa.  Tadi, Bandar Penawar sebut dia tak adil, dia sebut soal tanah Generasi Harapan 
yang kedua.  Kenapa dia tak sebut Sungai Mas yang mempunyai 560 pemohon itu, kerajaan 
baharu hari ini dah luluskan.  Kena ucap tahniah kepada kerajaan, yang dulu tertangguh 
tetapi dah diluluskan dengan segera.  Tak diucap tahniah.  Kita hanya bercakap soal yang 
tak baik saja.  Kenapa Air Tawar 1 kerajaan tak luluskan.  Saya dapat maklum tanah itu 
belum lagi diluluskan Yang Berhormat Speaker.  Mereka dah jual tanah ini Yang Berhormat, 
satu lot harga sehingga 40 hingga 50 ribu, Yang Berhormat.  Jadi, sebab itu, Pejabat Tanah 
menghalang proses pengurniaan pada peringkat ini Yang Berhormat Speaker.  Ini maklumat 
yang sebenar.  Soal Semenchu ini, ini dalam proses, benda ini tengah berjalan.  Saya tak 
ada masalah.   
 
Di Johor Lama dah diberikan Borang Jadual satu dah, dah selesai.  Bekas Menteri Besar 
dah menyampaikan dah kepada 650.  Dan satu lagi yang saya nak maklumkan kepada 
Yang Berhormat Speaker, Geran pemilikan tanah Peneroka Peringkat 2 Lok Heng, Selatan, 
Barat dan Timur, 650 yang tertangguh berpuluh tahun Yang Berhormat.  Mana pergi EXCO 
masa itu.  Tapi oleh kerana Yang Amat Berhormat bila datang keputusan RM diarahkan 
PTG untuk selesaikan seberapa segera.  Dah lulus Yang Berhormat Speaker, dah ada dah 
geran dia, sampai PTG tanya saya, bila Yang Berhormat nak buat majlis.  Begitu cepat, 
kenapa dulu tak boleh buat, itu sebab saya cakap serupa bikin.  Bila kena pada diri sendiri 
wah kita salahkan orang lain.  Tapi kita tak mengaku kesilapan kita yang pernah kita lakukan 
dahulu.   
 
Yang Berhormat Tuan Speaker, saya nak menyentuh balik semula berkaitan dengan isu air 
di tempat saya.  Saya berharap kerajaan pada hari ini berilah perhatian semula.  Saya amat 
pelik isu ini yang berlarutan berpuluhan tahun Yang Berhormat Speaker, sama macam 
Penawar cakap.  Pagi raya nak raya orang telefon saya sebagai Wakil Rakyat, nak mandi 
tak ada apa dan sebagainya Yang Berhormat.  Masa air kemarau air tak ada Yang 
Berhormat Speaker.  Kemudian kerajaan pasang tiubwheel empat, air cukup untuk di 
sampai pada telaga, pada loji air.  Bila berlaku musim perayaan, air cukup tetapi tak dapat 
juga dibekalkan kepada pengguna yang lebih kurang 30,000 orang dengan alasan 
penggunaan pada hari raya melebihi 4 kali ganda.  Jadi, kalau macam gitu Yang Berhormat 
Speaker, apa penyelesaiannya.  Saya amat berharap EXCO pada hari ini janganlah 
gunakan amalan EXCO lama.  Kita buat ke depan.  Saya mencadangkan, kalau kita nak 
ambil air daripada Loji Seluyut lebih kurang 54 kilometer.  Ada yang terdekat melalui Bandar 
Mas lebih kurang dalam 13 kilometer je Yang Berhormat Speaker.  Saya rasa kosnya 
tidaklah begitu tinggi.  Apatah lagi nanti Yang Berhormat Speaker, apabila penduduk di 
Gugusan Lok Heng akan bertambah sekali ganda lagi daripada yang ada kepada satu kali 
ganda apabila mereka Generasi Kedua masuk ke kawasan kampung FELDA apabila 
mereka telah menerima geran dan sebagainya. Penduduk semakin bertambah tetapi 
bekalan air tidak dapat dibekalkan secukupnya. 

Yang Berhormat Speaker, saya ingin ucapkan terima kasih dan tahniah kepada EXCO 
FELDA dan Agama kerana baru-baru ini di FELDA Air Tawar 3 telah dilanda rebut, tapi 
Alhamdulillah dengan lawatan Yang Berhormat EXCO telah meluluskan peruntukan yang 
cukup untuk membaik pulih dan Yang Amat Berhormat Menteri Besar pun telah meluluskan 
peruntukan itu dengan segera.  Saya tak nampak di mana kelambatan ataupun kezaliman 
ataupun EXCO hari ini tak buat kerja.  Saya nampak semua boleh buat kerja.  Yang paling 
penting saya ingat dalam isu-isu ini, sama ada pembangkang ke kenalah berbaik-baik 
dengan EXCO yang ada, Yang Amat Berhormat Menteri Besar yang ada.  Kita kena lupakan 
yang kita ini dulu kerajaan dan kita bukan lagi kerajaan, kita kena merendah diri dan 
janganlah kita jadi apa ini bongkak sombong.  Kita kena meminta pada yang ada. 
 
Yang Berhormat tuan-tuan dan puan-puan, Speaker, saya nak menyentuh tentang kertas 
putih. Saya nampak ahli-ahli pembangkang banyak menyalahkan FELDA, banyak 
menyalahkan kerajaan pada hari ini. Saya rasa lebih elok Yang Berhormat Speaker edarkan 
kertas putih ini pada semua ahli pembangkang supaya mereka baca, supaya mereka tahu 
sebenarnya siapa yang merosakkan harta FELDA, yang menjahanamkan harta FELDA, 
yang merompak harta FELDA, Yang Berhormat Speaker.  Sebab apa, di FELDA-FELDA 
sekarang ini, pihak pengurusan FELDA dah buat perancangan dah buat penerangan kepada 
setiap peneroka-peneroka FELDA. Mereka dah buat dalam Gugusan Lok Heng itu 
contohnya, 3 blok satu taklimat, 3 blok satu taklimat dengan kertas putih.  Jadi, saya rasa 
semua peneroka dah faham isu-isu yang berlaku kepada mereka.  Yang tak faham sekarang 
ialah Yang Berhormat-Yang Berhormat daripada pembangkang.  Saya rasa Yang Berhormat 
kena siarkan.  Contohnya, Yang Berhormat Speaker, pada 19 Ogos ini bekas Ahli Parlimen 
Kota Tinggi yang juga bekas Lembaga Pengarah FGV, bekas Lembaga Pengarah FELDA 
akan dihadapkan ke mahkamah.  Ini kita nak tengok ini.  Inilah antara orang-orangnya yang 
saya cakap yang merosakkan masa depan FELDA.  Bukan kerajaan pada hari ini.   
 
Yang Berhormat Speaker, saya nak menyentuh sedikit tentang peruntukan di sekolah.  Pada 
hari ini, Kementerian Pendidikan telah mengurangkan ataupun menarik peruntukan-
peruntukan asas yang diberikan kepada sekolah.  Ada yang ditarik hingga RM14,000.00 
hingga RM40,000.00.  Inilah peruntukan-peruntukan yang digunakan untuk mereka 
menganjurkan kokurikulum, membaiki cermin pecah, membaiki tingkap, pintu dan 
sebagainya Yang Berhormat.  Saya mencadangkan pada hari ini, mengharapkan agar 
Kementerian Pendidikan melihat semula peruntukan-peruntukan ini supaya dia tidak 
membebankan kepada pihak sekolah.  Untuk menguruskan sekolah.  Supaya jadi sekolah 
yang lebih baik pada masa akan datang.   
 
Akhir sekali Yang Berhormat, saya nak menyentuh tentang haiwan liar, ternakan liar.  Di 
kawasan Kota Tinggi ada dua jalan antara Kota Tinggi - Desaru dan daripada simpang 
Bandar Mas - Lok Heng.  Di sini banyak haiwan-haiwan ternakan lembu dan sebagainya 
yang dibela terbiar dan ia mengganggu lalu lintas hingga menyebabkan kemalangan dan 
kemalangan maut. Saya faham, pihak kerajaan ada menyerahkan tanggungjawab ini 
kepada PBT tetapi di kawasan-kawasan luar kawasan PBT penguatkuasaannya amat sukar.  
Jadi, saya mencadangkan kita berikan buat satu enakmen yang sesuai kepada veterinar 
untuk mereka menguruskan haiwan-haiwan liar ini supaya mereka dapat menangkap 
ataupun menjual ataupun dan sebagainya.  Supaya akhirnya Yang Berhormat Speaker, 
pengguna jalan raya tidak rasa, mereka rasa selamat menggunakan jalan raya khasnya 
pada waktu malam.  Jadi, akhir kata sekali lagi Yang Berhormat saya ucap terima kasih 
kerana diberikan kesempatan untuk menyampaikan ucapan pada pagi ini.  Sekian, wabillahi 
taufik walhidayah.  Assalamualaikum warahmatullahi wabarakatuh. 
 
YB Speaker :  Terima kasih Johor Lama.  Seterusnya saya persilakan Tiram. 
 
YB Tuan Gopalakrishnan a/l Subramaniam (Tiram) :  Yang Berhormat Tuan Speaker, 
saya memohon membawa rundingan bahawa suatu ucapan menjunjung kasih 
dipersembahkan kepada Duli Yang Maha Mulia Sultan Johor seperti mana berikut,  Ampun 

Tuanku, adalah patik, Speaker dan Ahli-Ahli Dewan Undangan Negeri yang bersidang, 
merafak sembah menjunjung setinggi-tinggi kasih di atas perkenan Duli Yang Maha Mulia 
Sultan Johor berangkat ke Dewan yang mulia ini dan seterusnya bertitah merasmikan 
Pembukaan Penggal Persidangan Kedua Dewan Negeri Johor yang ke-14.   
 
Yang Berhormat Speaker, saya ingin membawa isu-isu tempatan dan perbahasan pada 
mulanya, banjir.  Kawasan DUN Tiram tidak habis-habis banjir. Banjir kilat selalunya berlaku 
di kawasan Sungai Tiram.  Sudah banyak kali, kita pun sudah memohon kepada pejabat-
pejabat yang telibatnya untuk menyelesaikan masalah.  Saya mohonlah, saya mohon lagi 
sekali untuk menyelesaikan masalah ini.  Saya rasa permohonan ini sudah sampai ke tahap 
JKR.  Saya rasa Kerja Raya juga akan membantu menyelesaikan masalah ini. 
 
Seterusnya, isu air.  Masih lagi isu air ada di DUN Tiram.  Yang Berhormat Speaker, saya 
mengucapkan ribuan terima kasih kepada Pejabat Daerah Johor Bahru dan juga Syarikat Air 
Johor telah memberi air kepada Kampung Penderam pada penggal yang lepas saya 
bersuara di sini.  20 tahun mereka tidak menikmati air.  Sekarang Kampung Penderam 
sudah mendapati air, saya mengucapkan terima kasih.  Di samping itu, masih ada penghuni-
penghuni lebih kurang 36 keluarga masih belum dapat air, walaupun mereka tidak 
mempunyai status tanah, geran tetapi yang duduk sana tu manusia, Yang Berhormat 
Speaker.  Mereka sudah beri kebenaran ataupun sudah kacau mereka, mereka masih 
duduk dalam sana, lebih kurang 20 tahun mereka duduk, tetapi masih tidak mempunyai air, 
masih gunakan air perigi dan juga sungai.  Saya memohonlah kepada Syarikat Air Johor 
dan juga Pejabat Daerah Johor Bahru untuk mendapatkan air untuk mereka. Bukan di 
Kampung Penderam sahaja dan juga lagi satu kampung iaitu mempunyai Kampung Seri 
Aman di DUN Tiram juga, tidak mempunyai air dan juga api. Kebanyakan mereka sudah 
keluar dari tempat itu, menduduki di kawasan bandar tetapi sewanya terlalu tinggi.  Satu 
rumah lebih kurang RM1,000.00-RM1,200.00 mereka tidak menanggung kos yang begitu 
tinggi.  Saya memohonlah kepada Pejabat Daerah dan juga Syarikat Air Johor dan juga TNB 
untuk menimbang permohonan mereka.   
 
Yang Berhormat Speaker, Balai Polis di Ulu Tiram.  Balai Polis di Ulu Tiram saya nampak 
macam sedih je dengan mereka, sebab keadaannya terlalu teruk, anggota pun tidak cukup 
dan keadaannya dia terselindung di bawah jejantas di sana.  Balai polis ada ke tidak orang 
pun tak nampak.  Saya rasa membuat sesuatu untuk mereka, balai polis mengarahkan 
tempat ke lain ataupun baikpulih balai polis tersebut.   
 
Yang Berhormat Speaker, saya menyentuh sedikit mengenai YB Kahang yang menyatakan 
bahawa mereka nampak ataupun tidak wakil India di Pakatan Harapan.  Wakil India ada, 
mungkin saya dengan YB Rama nampak macam Bangla ke dia, saya pun tak tahu.  Wakil 
India memang ada.  Dia menyentuh kepada masalah.  Dua masalah, membangkitkan dua 
masalah iaitu satu isu di Tanjung Langsat dan juga satu Sekolah Tamil di Sembrong dah 
pindah kepada Senai.  Tanjung Langsat yang tapak ibadat upacara kematian.  Ini sudah 
lama wujudnya.  Saya bukan orang Kuala Lumpur ataupun Pulau Pinang.  Saya orang 
Johor.  Benda ni, isu ni sudah lama wujud di negeri Johor.  Semasa Barisan Nasional saya 
di pembangkang, sebagai pembangkang, saya sudah menyuarakan masalah ini sudah 
lama.  Saya ingat lebih kurang 60 tahun mereka sudah ada sini.  Belum ada satu tapak 
ibadat upacara untuk kematian sah di negeri Johor.  Tetapi, apabila kita sudah ambil alih, 
Pakatan Harapan ambil alih, mereka kata kita ini sudah lambat.  Sudah satu tahun, sudah 
tidak ada buat apa-apa keputusan, sudah belum dapat tanah, sebagainya.  Tetapi, apabila 
kita sudah ambil alih, saya nampak saya yang follow up, sebab Tanjung Langsat tu kawasan 
saya.  Saya pergi Pejabat Tanah, dia masih dalam permohonan di Pejabat Tanah.  Belum 
bergerak ke tempat mana-mana.  Kita yang mengusahakan sampai pergi ke PTD, dan 
sampai MMK sudah tolak sebab ada keselamatan.  Tetapi, mantan MB, Dato‟ MB kita turun 
bersama-sama sudah mengenal pasti satu tempat dan sedang berusaha, mereka terus 
proses.  Tunggulah baru 9 bulan.  60 tahun sudah bersabar, kenapa 9 bulan sudah berjerit-
jerit di sini.  Ini akan berusaha, akan menyelesaikan.  YB EXCO tengah mengusahakan 
usaha tersebut.   

Dan, Sekolah Tamil Sembrong nak pindah kepada di Senai.  Ini pun sama juga.  Yang tanah 
tersebut telah ditolak oleh, permohonan itu ditolak oleh semasa kerajaan Barisan Nasional 
bukan kita.  Walaupun YB Senai sepertimana dikatakan oleh YB Senai, mereka tengah 
usaha dan kenal pasti dua tempat dan berusaha untuk mendapatkan tanah untuk sekolah 
tersebut.  Di sini, saya nak menyarankan lagi sekali walaupun saya telah menyarankan 
banyak kali di Dewan ini, Dewan yang mulia ini, Pakatan Harapan kita ini dengan izinnya, 
we are need base, not a race base kerajaan.  Kerajaan kita ajelah, keperluan, mengikut 
keperluan bukan mengikut bangsa ataupun kaum di sini.  Jadi, kita akan mengusahakan 
untuk menyelesaikan kesemua masalah yang utama. 
 
Yang Berhormat Speaker, saya ada masalah-masalah isu-isu yang seterusnya.  Isu minum 
air beracun ataupun murah.  Untuk makluman Ahli-Ahli Dewan yang mulia ini, kes minum air 
beracun kini telah menjadi satu isu yang hangat diperbincangkan dalam media masa.  Baru-
baru ini seramai 4 lelaki maut dan seorang buta akibat minum arak seludup yang disyaki 
mengandungi bahan kimia beracun jenis metanol yang dibeli dari pasaran tempatan.  
Mangsa yang maut ialah seorang lelaki tempatan dan 3 lelaki warga asing masing-masing 
dari India, Nepal dan Pakistan, berusia antara 30 hingga 36 tahun.  Kita telah dimaklumkan 
bahawa pihak polis telah merampas sejumlah botol dan tin arak yang dipercayai di seludup 
masuk tanpa membayar duti kastam.  Dikatakan kesannya disiasat mengikut Seksyen 304 
(B) Kanun Keseksaan yang memperuntukkan hukuman penjara sehingga 10 tahun atau 
denda, kedua-duanya. Seksyen 326 kanun Keseksaan yang membawa hukuman penjara 20 
tahun dan denda atau sebat. Seksyen 135(1)(D) Akta Kastam 1997 yang memperuntukkan 
hukuman denda sehingga 20 kali ganda nilai duti kastam atau penjara sehingga 3 tahun 
atau kedua-duanya jika sabit kesalahan.  Sebelum itu, dua kes kematian akibat minum arak 
beracun di Port Dickson telah dilaporkan pada bulan September 2018.  19 mangsa telah 
meninggal dunia selepas dipercayai meminum arak jenama King Fischer beer, Mandalay 
Wiskey serta Grand Royal Wiskey buatan India dan Myanmar di sekitar Lembah Klang.   
 
Dalam satu lagi insiden, terdapat 51 orang yang terlibat dalam meminum arak beracun.  
Daripada jumlah tersebut, sebanyak 3 kali, 3 individu merupakan warga tempatan, manakala 
40 lagi terdiri daripada warga Myanmar, Nepal, Bangladesh dan India.  Sungguhpun 
terdapat pelbagai akta dan laporan polis dan pihak berkuasa juga telah menyatakan bahawa 
mereka telah mengenal pasti pengedar, pengilang dan punca keracunan sekali gus akan 
menyekat pembekalan minuman keras yang tercemar di pasaran dan sebagainya.  Namun, 
masih terdapat ramai pengedar dan penjual di sekitar bandar raya Johor Bahru ini khasnya.  
Dan ada yang menjual arak tiruan dan arak lari cukai di kedai-kedai runcit mereka.  Apakah 
tindakan pihak berkuasa selepas ini?  Adakah mereka hendak menunggu satu lagi laporan 
kematian akibat meminum arak beracun?   
 
Untuk makluman Ahli-Ahli Dewan sekalian, amat sedih jika Tiram memberitahu bilangan 
keluarga yang merana,  bilangan anak-anak muda yang tidak dapat meneruskan pendidikan 
mereka kerana amalan samsu murah ini.  Maka Tiram menyeru pihak berkuasa berkenaan 
supaya mengambil tindakan yang sewajarnya, secepat mungkin.  Kita perlu menghapuskan 
arak murah, arak beracun, arak lari cukai, arak tiruan dan penjualan arak tanpa kebenaran.  
Tindakan tegas perlu diambil secepat mungkin sebelum nasi menjadi bubur.  Kita mesti 
mengheret pengedar dan penjual di hadapan undang-undang.  Kalau tidak mereka akan 
bermaharajalela.  Mereka tidak akan takut dan kes-kes kematian juga berterusan.  Kita akan 
gagal dalam menjaga kebajikan masyarakat Malaysia, rakyat akan hilang kepercayaan 
kepada kita.  
 
Yang Berhormat Speaker, saya nak alih kepada isu yang lagi satu iaitu isu orang asing yang 
berniaga.  Saban hari dengan mata kita sendiri, dapat kita melihat kebanjiran peniaga warga 
asing yang mula monopoli perniagaan terutamanya di bandar raya Johor Bahru dan di 
beberapa bandar di negeri ini.  Perluasan empayar perniagaan warga asing ini kini telah 
meliputi hampir seluruh negeri disebabkan kealpaan kita. Kehadiran peniaga asing yang 
secara terang-terangan menjalankan aktiviti jualan mereka di pasar-pasar malam, pusat-

pusat niaga dan ada yang lebih berani menjual barangan mereka terus kepada pelanggan di 
restoran-restoran semasa mereka makan dan minum.  Ini telah mencetuskan rasa tidak 
puas hati dalam kalangan peniaga-peniaga tempatan. Orang asing bukan sahaja 
membelakangkan undang-undang. Kehadiran peniaga haram turut menjadi rungutan 
peniaga tempatan berikutan perniagaan mereka terjejas. Kita sedia maklum bahawa yang 
pasti warga asing yang memegang pas pekerja tidak boleh berniaga atau tidak dibenarkan 
terbabit dalam perniagaan runcit, menjaja kecil-kecilan, pembekal perkhidmatan atau 
menjadi kontraktor pembinaan dan sebagainya.  Tetapi mereka nampaknya tidak takut, tidak 
gentar.  Masalahnya ialah rakyat tempatan terpaksa menerima tempiasnya kerana saingan 
yang hebat daripada peniaga asing hingga terpaksa menutup perniagaan.   
 
Peniaga asing ini amat agresif dan bertindak secara kolektif dengan peniaga asing lain 
daripada segi penawaran harga.  Lambakan perniagaan asing jika tidak ditangani segera, 
dibimbangi akan membawa kesan buruk daripada segi ekonomi dan sosial di negara ini 
amnya di negeri Johor khasnya. Peniaga asing ini berkahwin dengan wanita tempatan 
khasnya wanita bumiputera, sedihnya untuk kepentingan mereka.  Masalah yang dihadapi 
oleh pihak berkuasa pula dalam menangani hal ini adalah warga asing ini telah menyewa 
lesen dan premis perniagaan milik rakyat tempatan. Tidak kurang yang meminjam nama 
rakyat Malaysia sebagai rakan kongsi untuk membuka syarikat perniagaan dan kontraktor.  
Maka siapakah yang harus perlu disalahkan?  Sudah tiba masanya untuk pihak kerajaan 
menggubal peraturan dan akta baru bagi menangani kes warga tempatan yang melibatkan, 
yang mengalibabakan perniagaan kepada warga asing. Disarankan juga agar hukuman 
yang lebih berat perlu dikenakan sebagai pengajaran kerana tindakan pembatalan lesen 
gagal memberi mencegah aktiviti ini. 
 
Suruhanjaya Syarikat Malaysia, SSM juga perlu menilai semula syarat-syarat untuk 
membuka syarikat perniagaan di negara ini.  Saya juga menyeru pihak Imigresen supaya 
mengambil tindakan segera untuk membendung warga asing yang salah guna pas kerja 
mereka.  Warga asing ini seolah-olah cuba mencabar kredibiliti pihak Imigresen.  Maka 
pihak berkuasa harus bertindak demi menjaga kebajikan rakyat tempatan. 
 
Yang Berhormat Speaker, pihak sini kita menyalahkan warga asing yang berniaga secara 
haram di negeri Johor, tetapi di pihak satu lagi kita perlukan pekerja asing juga. Isu 
keperluan pekerja asing di sektor perkhidmatan, kita dapat lihat pada hari ini banyak 
perusahaan dalam sektor perkhidmatan seperti kedai gunting rambut, restoran, kedai runcit 
ditutup kerana agak susah untuk mendapatkan masuk pekerja asing dari negara-negara 
sumber.  Namun, bagi pengusaha pengambilan pekerja asing dalam sektor perkhidmatan 
adalah penting bagi memenuhi keperluan dan tenaga kerja yang kurang diminati warga 
tempatan walaupun diberi latihan.  Itulah jawapan Timbalan Presiden Persatuan pengusaha 
stesen minyak PDAM, Encik Hairul Anuar Abdul Aziz yang mengulas isu keperluan dan 
pengambilan pekerja asing di Malaysia khususnya di stesen minyak. Beliau memberitahu 
selain alasan sedemikian, masalah disiplin turut menyebabkan kebingungan dalam kalangan 
pengusaha lesen stesen minyak untuk memastikan operasi berjalan lancar setiap hari.   
 
Pengambilan pekerja tempatan mengalami masalah pekerja tempatan tidak berdisiplin 
seperti kerap datang lambat, kerap mengambil cuti, termasuklah cuti MC walaupun penyakit 
tidak serius. Ini bukan saya kata eh, dikatakan oleh Pengerusi PDAM.  Maka, bagi 
meneruskan perniagaan dalam sektor makan tanpa sebarang masalah saya meminta pihak 
KDN supaya tidak, supaya dapat membenarkan kemasukan pekerja-pekerja dalam sektor 
perkhidmatan yang agak kritikal.  Jika tidak, perniagaan-perniagaan yang diberitahu tadi 
akan ditutup sedikit demi sedikit dan kerajaan akan kehilangan sumber pendapatan 
daripada cukai perniagaan.  Tambahan pula, restoran, kedai runcit, kedai gunting rambut 
dan stesen minyak merupakan perkhidmatan yang sangat diperlukan oleh setiap lapisan 
masyarakat setiap hari.  Berkali-kali saya pergi mana-mana program ataupun majlis, ramai 
betul berkumpul dan bertanyakan kepada saya, bilakah akan buka untuk pengambilan 
pekerja asing?  Ramai kedai dan ramai perniagaan premis akan ditutup sekiranya tidak 

dibenarkan pekerja asing di sini.  Maka, kelonggaran dalam pengambilan pekerja asing 
perlu difikirkan oleh KDN.   
 
Yang Berhormat Speaker, ini ada sedikit jawapan untuk sekolah vernakular.  Sekolah 
vernakular merujuk kepada sekolah yang menggunakan bahasa ibunda dalam pelaksanaan, 
pengajaran dan pembelajaran PNP di sekolah kecuali bagi subjek Bahasa Melayu dan 
Bahasa Inggeris.  Untuk makluman Ahli-Ahli Yang Berhormat sekalian, Sekolah vernakular 
pertama ditubuhkan pada tahun 1815.  Maka ini telah terbukti bahawa sistem sekolah 
vernakular di negara ini telah berumur lebih daripada 204 tahun.  Selepas merdeka iaitu 
mulai tahun 1957, sekolah-sekolah tersebut menjalankan matlamat pendidikan sejajar 
dengan falsafah pendidikan kebangsaan.  Pada era Barisan Nasional, MCA dan MIC, hebat 
mempertahankan pendidikan vernakular dan mendapat sokongan UMNO untuk 
meneruskannya termasuk menyekat sebarang usaha menutupnya.  Terima kasih BN pada 
masa yang dahulu.  Buktinya, kerajaan BN telah memberi 6 lesen baru untuk mendirikan 
sekolah-sekolah Tamil di beberapa kawasan di negara ini, sebab keperluannya sangat 
tinggi.   Kini, Barisan Nasional ataupun UMNO sudah ada kawan baru.  Sudah kahwin baru.  
Pemimpin, rakan baru, mereka telah menyarankan untuk menutup sekolah-sekolah 
vernakular ini tanpa mengambil kira perasaan dan sejarah, komposisi masyarakat di negara 
ini.  Masyarakat India dan Cina berpendapat bahawa ini adalah usaha dan kehendak 
kerajaan Pakatan Harapan.  Maka saya menyeru kerajaan Pakatan Harapan khasnya 
kerajaan negeri Johor supaya jangan memberi sebarang ruangan kepada pihak-pihak 
tertentu untuk mengambil kesempatan politik dalam isu menutup sekolah-sekolah vernakular 
baru-baru ini.  Perkara ini hangat diperbincangkan di media-media sosial.  Untuk makluman 
Ahli-Ahli Dewan sekalian, tidak keterlaluan jika saya berpendapat bahawa sekolah Cina di 
negara ini telah dan sedangkan menghasilkan pelajar-pelajar yang sangat cemerlang.  
Sekolah Cina telah berjaya menarik perhatian kaum Melayu dan India.  Ramai anak-anak 
bukan Cina kini belajar di sekolah vernakular cina.  Selain daripada itu, dalam 3 tahun 
kebelakangan ini, ramai pelajar-pelajar India di sekolah-sekolah vernakular Tamil telah 
menyertai beberapa pertandingan di peringkat antarabangsa dan telah mengharumkan 
nama negara ini di persada dunia seperti Korea Selatan, Jepun, Rusia, Indonesia, Perancis 
dan Australia.   
 
Akhir sekali, untuk makluman Ahli-Ahli Dewan yang terhormat sekalian, sekolah-sekolah 
vernakular tidak meminggirkan Bahasa Melayu dan Bahasa Inggeris. Buktinya, ramai dari 
sekolah-sekolah berkenaan mendapat keputusan cemerlang dalam kedua-dua bahasa 
tersebut di peringkat UPSR, PT3, SPM dan STPM.  Contohnya anak saya sendiri, 2 anak 
sekolah Tamil mendapat A dalam Bahasa Malaysia SPM, A dalam Bahasa Inggeris SPM.  
Mereka pandai juga.  Cadangan saya ialah kerajaan harus merancang program-program 
yang sesuai dalam pelajar-pelajar berbilang kaum demi melahirkan perpaduan dan 
kerjasama antara mereka di peringkat sekolah rendah, menengah dan menara gading.  
Sejajar dengan harapan kerajaan Pakatan Harapan iaitu Malaysia Baru dan bukannya 
dengan cara menutup sekolah-sekolah vernakular di negara ini. 
 
Yang Berhormat Tuan Speaker, saya mengucapkan terima kasih kepada Yang Berhormat 
Kahang yang membawa isu-isu mengenai Tanjung Langsat dan juga sekolah Tamil 
daripada Sembrong ke Senai, sebab apa, sudah diberikan perhatian kepada Dewan untuk 
mempercepatkan proses-proses tersebut dan saya menggulangkan lagi sekali, kerajaan 
Pakatan Harapan, semua ADUN dan semua Wakil Rakyat di sini adalah mewakili semua 
kaum, bukan mereka untuk satu kaum yang particular sahaja, dengan izinnya.  Semuanya 
mewakili bangsa Melayu, bangsa Cina, bangsa India terutamanya bangsa Malaysia, bangsa 
negeri Johor. Sekian, terima kasih Yang Berhormat Tuan Speaker. 
 
YB Speaker : Terima kasih Yang Berhormat Tiram.  Tepat masanya ya.  Seterusnya saya 
persilakan, Maharani.   
 
YB Puan Nor Hayati binti Bachok (Maharani) : Bismillahirrahmaanirrahim.  (Bacaan 
Selawat). Assalammualaikum warahmatullahi wabarakatuh. Salam sejahtera, salam 

harapan dan salam Sayangi Malaysiaku. Maharani mengucapkan ribuan terima kasih 
kepada Yang Berhormat Tuan Speaker kerana memberi peluang untuk mengambil bahagian 
dalam perbahasan titah ucapan Duli Yang Maha Mulia Tuanku, Sultan Johor.  Yang 
Berhormat Tuan Speaker, Maharani menjunjung kasih atas titah Duli Yang Maha Tuanku 
Sultan Johor yang telah berkenan merasmikan upacara Pembukaan Mesyuarat Pertama 
Penggal Persidangan Kedua Dewan Negeri Johor Ke-14 ini.  Terlebih dahulu, Maharani 
ingin merakamkan ucapan syabas dan tahniah kepada Yang Berhormat Dato‟ Menteri Besar 
dan barisan Majlis Mesyuarat Kerajaan Negeri yang baru atas pelantikan masing-masing.  
Saya juga merakamkan setinggi-tinggi penghargaan dan tahniah kepada saf kepimpinan 
sebelum ini yang telah berjaya menunaikan amanah dengan sebaik-baiknya dan 
memastikan transisi kepimpinan berjalan lancar. Semoga kerajaan negeri terus kukuh serta 
dapat melaksanakan tanggungjawab kepada rakyat dengan efisien, bersih, cekap dan peduli 
rakyat.   
 
Yang Berhormat Tuan Speaker, titah Duli Yang Maha Mulia Tuanku Sultan antara lain 
menyentuh tentang prestasi kerajaan negeri yang telah menjangkau setahun pentadbiran 
dan keperluan memahami selok-belok pentadbiran kerajaan negeri.  Pengurusan kewangan 
dan belanjawan berhemah selain agenda kemakmuran negeri dan kesejahteraan rakyat dari 
sudut ekonomi.  Pelaburan dalam dan luar negara kesemuanya adalah amanat dan nasihat 
berharga Duli Yang Maha Mulia Tuanku Sultan. Bahawa Ahli-Ahli Dewan Negeri tidak 
terlepas daripada tanggungjawab untuk meningkatkan agenda kepedulian rakyat dan 
memacu pertumbuhan ekonomi.  Selain dengan titah Duli yang Maha Mulia Tuanku untuk 
memastikan kemakmuran negeri terus dipertingkatkan dan memastikan tadbir urus negeri 
berada pada tahap yang terbaik. Pentadbiran kerajaan negeri hendaklah menekankan ciri-
ciri yang menggalakkan penyertaan rakyat, keputusan yang berorientasikan konsensus 
telus, responsif, berkesan dan cekap saksama dan insklusif dan menurut kedaulatan 
undang-undang.   
 
Yang Berhormat Tuan Speaker, Maharani ingin menarik perhatian Dewan kepada titah Duli 
Yang Maha Mulia Tuanku Sultan agar kerajaan memastikan aliran pelaburan yang 
berterusan dari dalam dan luar negara.  Selain dasar kerajaan yang konsisten serta insentif 
yang menarik untuk menggalakkan dan mengekalkan pelaburan langsung asing ke negeri 
ini, kemudahan infrastruktur Teknologi awam juga wajar diberi perhatian khusus ni negeri 
Johor bagi mewujudkan iklim pelaburan yang lebih kondusif dan berdaya saing di rantau ini.  
Lebih-lebih lagi Johor merupakan hab industri strategik di tengah-tengah kemelut perang 
perdagangan Amerika Syarikat dan China ketika ini.   
 
Sehubungan itu, kerajaan negeri disarankan melihat kembali status terkini projek 
kemudahan WiFi, hotspot, jalur lebar berkelajuan tinggi secara percuma ke setiap daerah 
yang pernah dilancarkan kerajaan terdahulu dengan kos RM10 juta setahun bagi tempoh 5 
tahun.  Operasi sama ada kerajaan negeri perlu menilai semula kos atau menambah baik 
menaik taraf mahupun memperluaskan kemudahan ini ke seluruh negeri di kawasan bandar 
dan luar bandar.  Perkembangan dan kemajuan dalam revolusi baru ini bergantung kepada 
Teknologi internet dan analisis data yang besar bagi memacu pengeluaran perkhidmatan 
mahupun perniagaan sekiranya kemudahan internet tidak meluas dan kelajuannya terhad, 
perkembangan revolusi industri 4.0 ini dijangka terjejas.  Di saat rakyat Malaysia perlu 
bersedia menjadi pemain dan penggerak revolusi baru ini dengan memanfaatkan internet of 
things dan artificial intelligent (AI), dengan adanya kemudahan internet berkelajuan tinggi, 
akses kepada pengetahuan menjadi lebih mudah dan murah yang dapat membantu 
masyarakat membangunkan sesuatu sistem yang berasaskan industri 4.0.  Selain itu, antara 
faktor yang menggerakkan revolusi industri 4.0 adalah keupayaan kuasa pemprosesan yang 
tinggi dan ditambah dengan keupayaan penstoran digital yang memacu kepada penghasilan 
produk yang berteknologi tinggi.  Pembangunan sistem aplikasi dan perkhidmatan seperti 
kecerdasan buatan misalnya, akan membuka peluang kepada masyarakat dan 
menghasilkan aplikasi dan model jenis yang baru.   

Di samping itu, paradigma dalam aspek pendidikan juga perlu dilakukan dengan memberi 
pendedahan kepada pelajar bermula dari peringkat sekolah rendah hingga ke universiti 
tentang revolusi industri 4.0 bagi menyediakan tenaga kerja berkemahiran tinggi untuk 
membangunkan sistem perisian kecerdasan buatan, pereka bentuk, pengendali program 
dan sebagainya yang amat diperlukan di dalam era ini.  Kerajaan negeri melalui pelbagai 
institusi pendidikan di bawah kerajaan negeri disarankan mempertingkatkan usaha 
pemerkasaan latihan Teknikal dan Vokasional (TVET) dan pendidikan sains dan Teknologi 
matematik sebagai persediaan mewujudkan tenaga kerja dan talent full anak Johor 
berkemahiran tinggi yang mempunyai permintaan pada pasaran kerja sekarang dan akan 
datang.   
 
Yang Berhormat Tuan Speaker, kepesatan pembangunan negeri ini tidak lain dan tidak 
bukan harus bermula daripada pembangunan insan di setiap komponen masyarakat. Dalam 
kita memaju kemakmuran ekonomi negeri kesejahteraan institusi keluarga dan masyarakat 
tetap merupakan komponen terpenting untuk pembangunan negeri yang lebih holistik dan 
insklusif.  Walau bagaimanapun, pelbagai gejala yang membimbangkan dikhuatiri 
menggugat keseimbangan sosial dalam masyarakat khususnya dalam gejala pembuangan 
bayi yang masih belum berupaya ditangani secara tuntas di negara kita, khususnya di negeri 
Johor ini.  Hal ini sebagaimana yang diakui sendiri oleh Yang Amat Berhormat Timbalan 
Perdana Menteri pada minggu lalu, bahawa kes pembuangan bayi di negara ini telah 
menjadi satu isu yang serius dan harus ditangani dengan segera. Statistik Polis Diraja 
Malaysia (PDRM) merekodkan sejumlah 577 kes pembuangan bayi bagi tahun 2014 
sehingga 2018, yang mana Johor merupakan negeri ketiga tertinggi kes pembuangan bayi.  
Malah, sejak Januari hingga Mei tahun ini, sejumlah 65 kes pembuangan bayi direkodkan, 
dengan Johor mencatatkan kes tertinggi iaitu 13 kes, Selangor; 11 kes dan Kuala Lumpur; 7 
kes.  Maharani menyambut baik usaha Kementerian Pembangunan Wanita, Keluarga dan 
Masyarakat memantapkan dan mengoptimumkan talian kasih 15999 sebagai medium 
bantuan segera kepada golongan remaja atau wanita yang tidak tahu langkah yang patut 
dilakukan kerana golongan ini perlu mendapatkan bantuan segera dan tidak mengambil 
tindakan melulu yang akan membahayakan nyawa mereka serta bayi.   
 
Selain itu, kempen pencegahan kehamilan remaja dan pembuangan bayi yang telah 
dimulakan sejak Disember lalu serta segala langkah proaktif yang dilaksanakan oleh 
Kementerian Pembangunan Wanita, Keluarga dan Masyarakat dengan merangka strategi 
inovasi pencegahan dan menjalankan program kesedaran awam khusus kepada golongan 
remaja mengenai kesihatan reproduktif mereka adalah langkah-langkah perlu diperluaskan 
di seluruh negara. Pelancaran video pendidikan di Youtube oleh kementerian tentang 
sentuhan fizikal yang baik dan tidak baik juga merupakan pendekatan menarik dengan 
penggunaan media sosial bagi mendedahkan golongan kanak-kanak dan remaja tentang 
aspek keselamatan diri mereka, lantas membantu mengurangkan risiko kehamilan remaja. 
 
Maharani juga menyokong penuh usaha menjadikan Jabatan Kebajikan Masyarakat (JKM) 
di seluruh negara sebagai pusat sehenti, untuk memberi perlindungan kepada remaja dan 
bayi yang terlibat sebelum mereka dihantar ke pusat yang sewajarnya. Langkah ini dialu-
alukan bagi memberikan perlindungan, sokongan secara bersepadu serta mengutamakan 
keselamatan nyawa bayi serta ibu, dalam menangani kes pembuangan bayi yang menjadi-
jadi sejak kebelakangan ini. 
 
Di peringkat negeri Johor, Maharani berharap kerajaan negeri melalui Jabatan Kebajikan 
Masyarakat, agensi-agensi kerajaan, syarikat dan NGO berkaitan terus mempergiatkan 
usaha serta strategi dalam mempromosikan poster dan info grafik berhubung talian hotline, 
talian kasih 15999 dalam menangani isu pencegahan kehamilan remaja dan pembuangan 
bayi ini secara efektif dan holistik. Maharani mengalu-alukan langkah pihak Jabatan 
Kebajikan Masyarakat yang menyediakan kaunselor bertauliah dalam mengendalikan kes 
sedemikian. Malah, Maharani berharap agar bilangan kaunselor bertauliah ini ditambah lagi 
seiring dengan cabaran semasa. Selain keberadaan ramai graduan kaunseling dan psikologi 
yang masih menantikan peluang pekerjaan peranan Lay Kaunselor dan sukarelawan di 



 
 

MESYUARAT PERTAMA (PEMBUKAAN RASMI) BAGI PENGGAL PERSIDANGAN KEDUA 

DEWAN NEGERI JOHOR YANG KE-14  44 
 

tengah-tengah komuniti juga perlu dikembangkan dan mereka diberikan latihan bersesuaian 
agar dapat membantu golongan remaja menghindarkan diri daripada terjebak dengan 
sebarang gejala berisiko.  
 
Di peringkat negeri Johor juga Maharani menyeru kerajaan negeri memperkasakan peranan 
Yayasan Pembangunan Keluarga Darul Ta‟zim melalui pelbagai program dan platform sedia 
ada termasuk dermaga. Modul Pembangunan Remaja Dan Keluarga Sakinah dan aplikasi 
e-kaunseling pihak YPDKT yang selama ini begitu gigih mengembangkan nilai-nilai 
kekeluargaan yang murni dalam keluarga mampu untuk memainkan peranan secara lebih 
berkesan, terus meningkatkan dan memperkasakan pendekatan relevan bagi mendekati 
golongan remaja termasuk melalui media sosial untuk mereka mendapatkan maklumat dan 
bimbingan nasihat. Program-program yang lebih inovatif serta merangkumi semua golongan 
masyarakat dengan lebih insklusif oleh YPKDT mampu mengujudkan sebuah masyarakat 
yang bertanggungjawab dengan mengubah stigma, cara berfikir dan budaya serta 
meningkatkan tanggungjawab ibu bapa. 
 
Sesungguhnya setiap anggota masyarakat termasuk kerajaan, agensi dan NGO‟s wajib 
bekerjasama membanteras isu ini, di samping perlu sama-sama melakukan 
penambahbaikan dalam setiap aspek bidang kuasa masing-masing. Justeru, segala dasar 
program, perkhidmatan, perlindungan dan infrastruktur sokongan untuk mendaya upayakan 
masyarakat dalam menangani isu ini perlu segera di bangun dan disebar luaskan bagi 
melahirkan modal insan yang bermaruah, berkualiti tinggi dan berperibadi mulia.  
 
Yang Berhormat Tuan Speaker, Malaysia dijangka menjadi negara tua menjelang 2035 
apabila 15% penduduknya dikategorikan sebagai warga emas berumur 60 tahun dan ke 
atas. Berbagai kisah kehidupan warga emas dilaporkan termasuk yang hidup sebatang kara, 
uzur, melarat dan terbiar. Malah, akhir-akhir ini kesedaran golongan muda berhubung 
penjagaan terhadap warga emas negara ini dilihat semakin berkurangan sehingga 
menyebabkan berlakunya pelbagai kejadian penderaan dan pengabaian. 
 
Maharani maklum akan cadangan kerajaan persekutuan untuk menggubal satu akta khusus 
untuk warga emas dalam waktu terdekat bagi melindungi kebajikan dan hak asasi golongan 
itu. Kerajaan juga dalam rangka melaksanakan kajian diagnostik bagi membentuk model 
penjagaan warga emas jangka panjang yang bersepadu dan mampan, bertujuan untuk 
memperbaiki serta meningkatkan pelan tindakan warga emas negara di bawah Dasar 
Warga Emas. Tidak dinafikan telah wujud pelbagai usaha dan inisiatif kerajaan dalam 
membela nasib warga emas. Misalnya pada 2017 Kementerian Pembangunan Wanita, 
Keluarga dan Masyarakat menerusi JKM telah menyalurkan bantuan orang tua berbentuk 
kewangan sebanyak RM350.00 setiap bulan kepada 136,062 orang warga emas berumur 
60 tahun ke atas yang melibatkan peruntukan kewangan hampir RM489 juta iaitu 27.1% 
daripada peruntukan keseluruhan bantuan kebajikan sehingga Disember 2017. 
 
Di peringkat negeri Johor pula kerajaan negeri telah berjaya melaksanakan Skim Takaful 
Warga Emas Negeri Johor sebagai salah satu inisiatif di bawah Manifesto Kerajaan. Malah, 
baru-baru ini kuota bagi skim TWENJ ini juga telah ditambah bagi memberi faedah kepada 
lebih ramai rakyat yang layak.  Walau bagaimanapun, skim TWENJ ini yang merupakan 
manfaat kematian untuk waris kepada warga emas mungkin tidak mampu membantu warga 
emas secara langsung, memandangkan perlindungan skim hanya selepas berlaku 
kematian, sedangkan rata-rata warga emas ini sendiri tiada sumber pendapatan atau 
kewangan bagi menjalani kehidupan seharian mereka, tambahan pula sekiranya ditimpa 
penyakit dan keuzuran.  
 
Malah, ramai juga anak yang tidak ada kesempatan untuk menjaga ibu bapa dan tiada 
kemampuan kewangan kerana mereka sendiri juga tertekan dengan kemiskinan, kos sara 
hidup dan sumber ekonomi yang tidak menentu. Justeru itu, Maharani ingin menarik 
perhatian kerajaan negeri akan menimbangkan satu skim bantuan tambahan kepada 

golongan warga emas dalam kategori sebegini yang layak sebagai tambahan kepada skim 
bantuan yang sedia ada. 
 
Maharani juga menyeru kerajaan negeri mempertimbangkan tindakan-tindakan ke arah 
mewujudkan penuaan positif sebagai seperti mana dizahirkan dalam dasar warga emas 
negara dan membantu warga emas di negeri ini dalam menghadapi kehidupan seharian, 
hari tua mereka, mengamalkan kehidupan aktif, merancang kewangan dan merancang 
kesejahteraan hari tua mereka. 
 
Realiti kehidupan hari ini menyaksikan pelbagai cabaran termasuk peningkatan kos sara 
hidup yang menyebabkan wujud golongan miskin bandar, di samping isu penjagaan ibu 
bapa serta anak-anak. Kerajaan negeri juga wajar melibatkan semua state holders atau 
pihak berkepentingan dalam memberikan pendedahan, pemerkasaan golongan warga emas 
untuk memberi kefahaman kepada masyarakat mengenai risiko sekiranya tidak bersedia 
menghadapi tahun-tahun keemasan mereka. Maharani juga menyeru agar dipertingkatkan 
prasarana dan kemudahan yang bersifat mesra warga emas, di samping segala bentuk 
layanan, hendaklah sebagai layanan yang terbaik kerana ini merupakan satu 
tanggungjawab sosial setiap anggota masyarakat. Lebih-lebih lagi kepada warga emas yang 
kadang-kadang sudah kehilangan tempat bergantung  dan tiada mempunyai anak-anak.  
 
Yang Berhormat Tuan Speaker, selain berbagai projek pembangunan dan insentif 
pembangunan bagi menjana ekonomi negeri aspek pertanian juga merupakan komponen 
penting ekonomi yang mampan, terutamanya bagi memastikan keselamatan makanan, food 
security serta mengurangkan kebergantungan negara dan negeri kepada import makanan. 
Maharani menyokong secara serius sebarang usaha dan seruan kerajaan untuk 
mempertingkatkan hasil pertanian makanan terutamanya menerusi 5 hala tuju yang telah 
digariskan Kementerian Pertanian pada Februari lalu. Maharani turut mengalu-alukan 
pengumuman kerajaan negeri untuk membangunkan tanah-tanah terbiar milik agensi 
kerajaan dengan mengusahakan tanaman seperti nanas MD2, belimbing dan lada hitam. 
Pendekatan terbaharu ini merupakan strategi tepat bagi memanfaatkan kegunaan hampir 
1,000 hektar tanah terbiar bagi meningkatkan sumber pertanian  makanan di negeri ini. 
 
Maharani mencadangkan agar pelancaran projek dalam tempoh 5 bulan ini turut melibatkan 
sebahagian besar tanah-tanah terbiar sekitar daerah Muar, khususnya dalam kawasan 
Maharani sendiri bagi meningkatkan kebolehupayaan menghasilkan tanaman makanan 
secara besar-besaran, sekali gus memacu pertumbuhan ekonomi luar bandar. Lebih penting 
lagi, projek ini hendaklah menggalakkan penyertaan seramai mungkin golongan belia yang 
berminat atau masih tercari-cari peluang pekerjaan dan keusahawanan sebagai mana 
modul pengurusan pertanian tanah terbiar yang berjaya di laksana di negara jiran termasuk 
Indonesia dalam meningkatkan hasil pertanian daerah-daerah, sekali gus memberi peluang 
pendapatan dan menghapuskan kemiskinan. 
 
Kerjasama agensi-agensi berkaitan bersama-sama Jabatan Pertanian Negeri, Lembaga 
Pertubuhan Peladang Johor, Unit Perancang Ekonomi Negeri (UPEN) Johor serta Pejabat 
Tanah dan Galian Johor ini turut disarankan agar merangka satu pendekatan holistik untuk 
jangka masa panjang termasuklah aspek perundangan dan polisi pengurusan status tanah 
bagi memastikan tanah-tanah terbiar dapat digunakan, dimanfaatkan tanpa kekangan serta 
memastikan agar tanah-tanah pertanian tidak sewenang-wenang diubah status untuk tujuan 
perindustrian, pembangunan dan perumahan. 
 
YB Speaker : Satu minit lagi Yang Berhormat. 
 
YB Puan Nor Hayati binti Bachok (Maharani) : Yang Berhormat Tuan Speaker, Maharani 
amat tersentuh dan menjunjung kasih titah Duli Yang Maha Mulia Tuanku Sultan yang 
menyeru semua rakyat mengekalkan budaya hidup harmoni, saling hormat menghormati 
dan berpegang kepada 5 prinsip negara, agar Johor terus kekal, aman dan makmur dengan 
semua rakyatnya dapat hidup harmoni, bersatu padu dan bermuafakat. Seruan ini amat 

tepat pada masanya, di kala kerajaan negeri menghadapi pelbagai cabaran dalam 
mengendalikan prestasi rakyat termasuk kritikan, teguran malahan tidak kurang juga 
cemuhan, label melabel, provokasi serta penyebaran maklumat palsu tentang kerajaan 
khususnya di media sosial yang mampu mengganggu gugat keharmonian dan masyarakat 
rentas kaum, agama dan budaya. 
 
Dalam menangani ancaman terhadap keharmonian masyarakat ini, Maharani menggesa 
agar kerajaan negeri melalui pelbagai wadah dan platform media termasuk portal dan edisi 
cetak buletin 01 dalam menggiatkan usaha-usaha penerangan dan penyebaran maklumat 
tepat tentang inisiatif-inisiatif kerajaan, keberkesanan kerajaan dalam menangani sebarang 
situasi di samping aktiviti-aktiviti melibatkan kerajaan dan masyarakat. 
 
Kerajaan negeri juga diseru untuk memperkasakan setiap lapisan kepimpinan negeri 
termasuk ketua-ketua kampung dan ketua masyarakat agar dapat memainkan peranan 
memberi maklumat tepat di peringkat akar umbi dan lebih penting lagi menjadi agen 
menggalakkan perpaduan dan persefahaman di kalangan rakyat berbilang kaum. 
Kecenderungan untuk menghangatkan sesuatu isu khasnya di media sosial dengan 
berbalas idea dan hujah sehinggalah terbawa-bawa kepada fitnah. Ada yang sampai 
mengeluarkan kata-kata nista dan keras yang tidak melambangkan akhlak yang baik. 
 
Maharani mengingatkan diri sendiri dan semua untuk memastikan sikap dan tindakan kita 
benar-benar selari dengan nilai agama dan insani. Walau apa pun peranan kita dalam 
sistem demokrasi ini dan sentiasa memelihara sensitiviti masyarakat yang pelbagai. Marilah 
kita merenung firman Allah SWT yang ke-11, surah Al-Hujurat yang bermaksud, “dan 
janganlah pula kamu panggil memanggil antara satu dengan yang lain dengan gelaran yang 
buruk”. Begitu juga dengan sabda Nabi Muhammad SAW yang bermaksud, “orang yang 
beriman itu bukanlah sifatnya memaki hamun, melaknat, berkata kotor dan juga bahasa 
yang keji”. Riwayat Al-Bukhari dan kitab Al-Mufirat nombor 312, Al-Tirmizi nombor 1977. 
 
Yang Berhormat Tuan Speaker, Maharani menyokong aspirasi kerajaan negeri menerusi 
pelbagai program dan inisiatif berteraskan kesejahteraan rakyat Johor tanpa mengira 
agama, bangsa, latar belakang dan Maharani mendoakan agar semua rakyat Johor 
menerima manfaat daripada pelbagai usaha kerajaan negeri sehingga hari ini. Insya-Allah, 
Maharani percaya segala matlamat kerajaan negeri menuju negeri berprestasi tinggi mampu 
dilestarikan dengan keazaman pembaharuan oleh barisan kepimpinan negeri diiringi 
kejituan sokongan rakyat bangsa Johor. Terima kasih Tuan Speaker. 
 
YB Speaker : Terima kasih Maharani. Alhamdulillah kita sudah sampai masa untuk berehat. 
Yang Berhormat persidangan ini saya tangguhkan 2.30 petang. Sekian.  
 
Persidangan ditangguhkan pada jam 1.05 petang. 
 
Persidangan disambung semula pada 2.30 petang. 
 
YB Timbalan Speaker : Ahli-Ahli Yang Berhormat, Perbahasan disambung semula. 
Dijemput, Yang Berhormat Kempas.  
 
YB Dato’ Haji Osman bin Haji Sapian (Kempas) : Bismillahirrahmaanirrahim, 
Assalamualaikum warahmatullahi wabarakatuh, salam sejahtera, selamat petang dan salam 
harapan. Terlebih dahulu saya ingin mengucapkan terima kasih kepada Yang Berhormat 
Puan Speaker dan Ahli-Ahli Yang Berhormat kerana memberi sedikit peluang kepada saya 
bagi memberikan sedikit ucapan di dalam Dewan yang mulia pada petang yang berbahagia 
ini. Kempas merafak sembah menjunjung setinggi-tinggi kasih kepada Duli Yang Maha 
Mulia Sultan Ibrahim ibni Almarhum Sultan Iskandar, Sultan Yang Dipertua Bagi Negeri Dan 
Jajahan Takluk Negeri Johor di atas perkenan baginda mencemar duli bagi merasmikan 
Persidangan Mesyuarat pada 27 Jun yang lalu.  

Sesungguhnya, Kempas amat menjunjung segala titah baginda Sultan Johor dan semoga 
segala limpah kurnia dan rahmat terus melindungi baginda Sultan Johor serta keluarga. 
Kempas juga ingin mengucapkan tahniah kepada Yang Amat Berhormat Menteri Besar di 
atas pelantikan beliau sebagai Menteri Besar untuk menggantikan saya dan juga kepada 
barisan ahli EXCO yang baharu dan saya berharap mereka yang dilantik ini dapat 
menjalankan tugas dengan penuh bertanggungjawab, amanah serta dedikasi. Semoga apa 
yang diamanahkan oleh para pengundi, rakyat dapat dipenuhi dengan sebaik mungkin. Di 
samping kalau kita hanya meletakkan segala tanggungjawab itu ke atas mereka-mereka 
yang saya sebutkan itu tanpa kerjasama dan pertolongan daripada bukan sahaja daripada 
Ahli-Ahli Yang Berhormat bagi pihak kerajaan tetapi juga bagi pihak pembangkang mungkin 
kita tidak akan menikmati dan nampak akan kejayaan yang kita sentiasa mahukan demi 
pembangunan negeri Johor Darul Ta‟zim dan juga rakyatnya. 
 
Sebelum saya menyambung ucapan saya kali yang pertama selepas saya meletakkan 
jawatan sebagai Menteri Besar Johor yang ke-16 yang lalu, saya ingin mengucapkan 
walaupun sudah penghujung bulan Syawal, mengucapkan Selamat Hari Raya Aidilfitri, Maaf 
Zahir dan Batin kiranya salah silap dalam pertuturan dan perbahasan saya semasa tempoh 
setahun yang lepas begitu juga segala perbuatan saya, makan dan minum dan sebagainya 
minta maaf dan juga dihalalkan. Kita sebagai umat Islam, kita tidak lari jauh daripada 
kesilapan-kesilapan kita pada setiap hari yang kita lalui itu.  Mudah-mudahan dengan 
kemaafan kita bersama, segala-galanya perbuatan yang baik ini akan diredai oleh Allah 
SWT.   
 
Yang Berhormat Puan Speaker, Ahli-Ahli Yang Berhormat, sebenarnya saya tidak berhajat 
untuk membuat ucapan dalam perbahasan menjunjung kasih ke bawah Duli Yang Maha 
Mulia pada sesi ini dan seterusnya tetapi memandangkan ada beberapa perkara daripada 
wakil-wakil yang ada menimbulkan soal tertentu yang menyentuh sebanyak sedikit semasa 
saya menjadi Menteri Besar. Mungkin, perkara-perkara yang disentuh itu tidak dapat 
dijawab sepenuhnya oleh Yang Amat Berhormat yang baharu tetapi saya juga terpanggil 
untuk membetulkan sedikit sebanyak supaya bukan sahaja saya cuba untuk menegakkan 
benang yang basah tetapi ini hakikat dan kebenarannya. 
 
Pertamanya, saya ingin menyentuh tentang Wakil Rakyat daripada tak silap saya Sungai 
Sarang Buaya ke mana. Sungai Balang, minta maaf. Yang menyentuh tentang ketua 
kampung, yang mengatakan bahawa Menteri Besar melantik ketua kampung sehingga 
terdapat ketua kampung yang tidak tahu membaca dan menulis. Saya dengar agak sedih 
jugalah. Takkanlah sebodoh itu kalau saya nak melantik. Adakah Yang Berhormat 
mengikuti, memahami tentang pelantikan ketua kampung? Memanglah semasa saya 
mengambil alih tampuk kepimpinan sebagai ketua kerajaan negeri Johor memang saya 
menukar semua ketua kampung yang berjumlah 1,700 lebih di seluruh negeri Johor. Itu 
saya akui. Tetapi dalam soal untuk temu duga saya tak masuk campur. Di peringkat daerah 
yang menemu duga ialah dipengerusikan oleh Pegawai Daerah, Kadi, Ketua Penghulu dan 
juga CADO. Jadi, mereka inilah yang empat orang menemu duga ketua kampung. Jadi, 
kalau tersilap mengambil sehingga perkara yang ditimbulkan oleh Sungai Balang itu 
bermakna pertamanya tak bolehlah menyalahkan saya, kena salahkan orang yang menemu 
duga. Jadi inilah proses interview ataupun temu duga yang dibuat. Jadi, jangan kadang-
kadang kita saja nak mempolitikkan, nak menuduh tanpa kita membuat peninjauan dengan 
sejelas-jelasnya. Kesannya juga akan terpalit kepada Pegawai Daerah. Ini kadang-kadang 
kita nak cakap, kita kena buat homework lah. Janganlah sesedap mulut sahaja. Bukan 
sahaja dalam soal ini, dalam soal lain pun.  
 
Yang keduanya, tentang PDK. Pemulihan Dalam Komuniti. PDK ini diwujudkan semasa 
pemerintahan kerajaan Barisan Nasional di bawah apa yang dinamakan ialah JPMM, 
Jawatankuasa Penyelaras Mukim-Mukim, kita ada buku dia, hands book dia. Saya pun 
sama-sama membuat akan peraturan-peraturan. Mungkin pada ketika itu Yang Berhormat 
tak ada dalam kerajaan lagi. Tetapi boleh tengok buku itu dan study, kerana PDK ini 
diwajibkan pengerusinya mestilah isteri kepada Wakil-Wakil Rakyat, kerajaan. Memudahkan 



 
 

MESYUARAT PERTAMA (PEMBUKAAN RASMI) BAGI PENGGAL PERSIDANGAN KEDUA 

DEWAN NEGERI JOHOR YANG KE-14  48 
 

pihak kerajaan membuat kerja-kerja pemantauan waima segala bentuk bantuan. Kalau nak 
dikatakan kita pecat, kita tak pecat, nak kata kalau ikut garis panduan ini secara sukarelanya 
berhentilah, dah tak ada apa-apa lagi. Tapi sehingga hari ini ada masih lagi degil yang 
suaminya tak jadi Wakil Rakyat dia pun nak duduk juga lagi jadi pengerusi.  
 
Saya ambil contoh DUN Iskandar Puteri, tak silap saya. Kota Iskandar masih lagi degil. 
Akhirnya yang menjadi masalah, yang menjadi sasaran ialah mereka yang menggunakan 
PDK ini sebagai tempat untuk memberikan perkhidmatan kepada masyarakat. Jadi, 
lemparan-lemparan, tuduhan ini biarlah berasas. Ada garis panduan, jadi kalau tak nak 
menimbulkan masalah, kalau kita dah kalah kita kena terima hakikatlah. Saya dulu pun 
serupa juga. Hari ini saya tak menjadi Menteri Besar pun saya terima hakikat, saya tetap 
datang ke Dewan Undangan Negeri walaupun orang ada mengatakan kepada saya 
semangat Dato‟ kuat ya. Kita orang politik. Macam-macam boleh berlaku. Jadi, kalau tak 
boleh terima hakikat, jangan jadi orang politik. Kita sebagai manusia kita kena akur dengan 
qada‟ dan qadar, ini semua telah ditulis dekat Loh Mahfuz. Kalau itu kita tidak dapat 
menerimanya jangan kita rasa kita ini orang Islam, kita kena terima hakikat. Walaupun 
berpolitik kita boleh bercakap sesuka hati apatah lagi dalam Dewan yang mulia ini ada 
kekebalannya tetapi selaku orang Islam kadang-kadang kita kena ada juga ciri-ciri 
keislaman pada diri kita. Jangan mengeluarkan perkataan-perkataan yang boleh 
menyinggung dan menyakitkan hati. Saya dengar ada ucapan-ucapan walaupun mereka ini 
baharu tidak penuh pengalaman tapi cakap macam sudah 4-5 penggal. Belajar dulu. Jadi 
besok kalau orang menempelak balik ke muka kita, baru tahu pedih dan sakitnya hati. Inilah 
perkara-perkara yang saya rasa biarlah kita halusi balik kerana perjuangan kita walaupun 
kita ini kerajaan dan pembangkang, hala tujunya sama.  
 
Seterusnya dalam soal apa yang saya dengar ialah soal cukai. Jawapan yang diberikan 
baru-baru ini oleh Yang Amat Berhormat agak tidak begitu jelas kerana soal kenaikan cukai 
dalam kita nak merubah, menaikkan cukai-cukai yang ada ini, saya yang buat, saya akui. 
Sudah sampai ke peringkat untuk diluluskan, disemak balik dan sebagainya. Sebenarnya 
bukan sahaja kita tidak akan menyusahkan segolongan besar rakyat apatah lagi golongan 
rakyat bawah B40 kerana kita lihat bawah B40 ini kebayakan mereka ini tak ada tanah dan 
memanglah mereka tak akan bayar cukai. Kalau dekat kawasan saya itu kebanyakan B40 
ini duduk di atas tanah-tanah bukan kepunyaan mereka, buat rumah, mereka berhijrah dari 
kampung disebabkan mereka tidak ada tanah datang ke bandar mencari nafkah, bekerja di 
kilang dan sebagainya. Jadi penglibatan untuk sekiranya kita menaikkan cukai tanah ini 
tidak terjejas sangat dengan B40. Apa yang saya fikirkan kerana negeri Johor ini sudah tidak 
ada lagi hasil bumi untuk menampung keperluan perbelanjaan pembangunan bahkan untuk 
membayar gaji dan pencen. Dalam jangka masa panjang kita tidak ada bijih timah, pasir, 
kayu balak kurang, jadi apa hasil untuk kita menampung. Jadi hasil untuk kita menampung 
perbelanjaan ini, kita perlu lihat untuk kita menaikkan cukai, bukan niat dan maksud 
kerajaan Pakatan Harapan ini untuk menyusahkan rakyat, kalau boleh kita nak membantu 
lagi. Tidak sekali-kali niat kita untuk menyusahkan rakyat. Dalam soal ini kita halusi, 
mendapatkan pandangan-pandangan daripada pakar-pakar ekonomi, mereka yang 
berpengalaman, bukan kita buat suka-suka semberono sahaja.  
 
Saya ambil contoh, 30 tahun dulu, tanah yang ditanam nanas. Pada ketika itu nanas harga 
RM0.08 sen sebiji, cukai dia RM4.00 setahun. Hari ini, 1 kilo nenas dia tak jual pakai biji 
pulak pakai kilo pulak, RM8.00, satu biji kadang-kadang sampai 1 kilo setengah, kalau 
RM8.00 1 kilo setengah dah RM12.00, sedangkan cukai dia RM4.00, 30 tahun dahulu. Perlu 
tak perlu kita naikkan cukai nanas ini? Dia potong setengah biji dah lebih untuk bayar cukai 
setahun untuk satu ekar. Dan kita tidak akan kenakan pula pada pekebun-pekebun kecil 
yang kurang daripada lima ekar, hanya kepada ladang-ladang untuk kita naikkan menjadi 
RM12.00. Saya rasa tidak menjejaskan, tidak menjejaskan. Sebab harga nanas pada hari ini 
sudah begitu baik sekali. Begitu juga pertanian yang lain. Pertanian dusun RM12.00 satu 
ekar. Dusun ini umum, formulanya serupa juga hari ini kalau dahulu mungkin durian 
kampung RM8.00, RM4.00 satu kilo. Hari ini durian Musang King RM48.00, durian IOI 
RM23.00 sekilo. Durian Datuk Nena RM28.00 satu kilo, durian kampung RM17.00 satu kilo 

sedangkan cukai dia mengikut cukai tanah pertanian hanya RM12.00 kalau dulu mungkin 
pada ketika itu tidak ramai pengguna, satu bakul durian mungkin dalam RM10.00, RM12.00, 
hari ini sebiji sampai RM70, RM80.00 ada yang menjangkau RM100.00 lebih. Kalau kita 
naikkan jadi RM30.00 tidak membebankan Yang Berhormat Puan Speaker. 
 
Kita study, kita halusi dan ini juga mengikut formula sebagaimana yang kita akan kenakan, 
tidak kenakan kepada pekebun kecil, hanya ladang-ladang yang melebihi daripada 50 ekar 
sahaja. Ada yang tanam Musang King sampai 2,000 ekar, 1,000 ekar kalau kita naikkan 
satu ekar RM30.00 daripada RM12.00, mereka senyum sahaja. Mungkin kita tak naikkan 
mereka suka dalam pada suka dia kata kerajaan ni tak alert sangat, bodoh dia kata. Jadi ini 
semua untuk menampung esok Wakil-Wakil Rakyat yang ada ini akan pencen untuk 
menampung bayar pencen, bayar gratuiti dan sebagainya. Kalau hasil kita dah tak ada 
macam mana? Saya dengar juga ada Wakil Rakyat kata gaji Wakil Rakyat sekarang 
terlampau rendah tak cukup makan dan sebagainya dan kalau kita nak tambah naikkan gaji 
macam mana kalau kita punya hasil kita, kita tidak pertingkatkan. 
 
Yang ini, Yang Berhormat Dato‟ PKN tahu, depan saya sebelah saya ni macam mana kita 
memikirkan kita mahu Negeri Berprestasi Tinggi, Rakyat Bangsa Johor Bestari. Inilah 
matlamat, 8 teras saya buat yang saya lancarkan dalam tempoh semenjak saya ambil tiga 
bulan peringkat awal dahulu. Bukan kita duduk diam, bukan kita hanya berpolitik semata-
mata. Kita memikirkan soal kebajikan rakyat, kebajikan negeri. Itu sebab saya kata tadi apa 
yang perlu ialah kerjasama dan perpaduan. Mengkritik, saya pun pernah duduk dalam 
kerajaan dan di luar kerajaan selaku pembangkang. Tetapi kebanyakannya saya 
memberikan idea walaupun saya kritik, ni depan saya semua Wakil Rakyat junior saya, YB 
Kahang, YB Semarang ni semua, macam mana mereka tahu perjuangan saya, betul tak 
betul? Yes, kita kena ada two way traffic, benda yang benar, kita cakap benar, kalau benda 
yang benar, cakap tak benar di samping kita tak mencurahkan idea kita orang akan 
menempelak kita balik. Jadi, itu sebablah saya rasa kalau kita nak membangunkan negara 
kita, negeri kita ini kerjasama mesti ada. 
 
Yang Berhormat Puan Speaker, Ahli-Ahli Yang Berhormat. Saya hanya berharap kepada 
kepimpinan yang ada supaya meneruskan kesinambungan apa yang telah pun saya buat 
kalau nak diubah balik akan memakan masa jadi, apa yang telah saya buat, perkara itu yang 
telah pun saya fikirkan sedalam-dalam dan sebaik mungkin dapat diteruskan. Itu sahaja 
harapan saya. Di samping, saya akan sentiasa memberikan kerjasama dan pertolongan 
serta khidmat nasihat yang sebaik mungkin di atas kapasiti diri saya yang ada ini. Begitu 
juga kalau di kalangan Ahli-Ahli Yang Berhormat mahukan khidmat nasihat ataupun 
pandangan-pandangan daripada saya dengan izin, you are most welcome, saya secara 
terbuka dan saya bukan orang baharu dalam arena politik, lebih 42 tahun dan menjadi Wakil 
Rakyat pun dah berpenggal-penggal, memegang beberapa jawatan jadi, saya rasa dengan 
apa yang ada pada saya ini sedikit sebanyak tidak rugi kalau saya curahkan kepada mereka 
yang ingin untuk menerima akan khidmat nasihat saya. Sekali lagi saya mengucapkan 
terima kasih kepada Yang Berhormat Puan Speaker kerana memberikan ruang dan peluang 
kepada saya, saya tidak berhajat untuk berucap lebih panjang, berikan laluan kepada Wakil-
Wakil Rakyat yang belum lagi membuat ucapan dia, mungkin banyak idea-idea yang baik. 
Saya juga tidak ketinggalan mengucapkan terima kasih yang tidak terhingga khususnya 
kepada penjawat-penjawat awam baik peringkat negeri dan juga daerah yang sentiasa 
memberikan kerjasama yang baik kepada saya dalam tempoh saya memegang jawatan 
sebagai Yang Amat Berhormat Menteri Besar. Saya berharap kerjasama yang diberikan itu 
akan berterusan kepada kepimpinan yang baharu ini. Saya ucapkan selamat berkhidmat 
dan mudah-mudahan kita berdoa bersama, kita sentiasa berada dalam keadaan sihat 
walafiat dan apa yang kita buat akan sentiasa diredai oleh Allah SWT. Saya sudahi dengan 
wabillahi taufik walhidayah, assalamualaikum warahmatullahi wabarakatuh. 
 
YB Timbalan Speaker : Terima kasih kepada Yang Berhormat Kempas. Seterusnya saya 
menjemput Yang Berhormat Stulang. 

YB Tuan Chen Kah Eng (Stulang) : Selamat petang dan selamat sejahtera. Terima kasih 
kepada Puan Speaker kerana memberi ruang kepada saya untuk mengambil bahagian 
dalam perbahasan ini. Jadi, Stulang ingin mengambil bahagian untuk membahas usul 
menjunjung kasih ke atas titah Duli Yang Maha Mulia Sultan Johor sempena Mesyuarat 
Pertama Bagi Penggal Persidangan Kedua Dewan Negeri Yang Ke-14 ini.  Stulang ingin 
merakamkan setinggi-tinggi penghargaan dan menjunjung kasih kepada Duli Yang Maha 
Mulia Tuanku kerana sudi menyampaikan titah baginda kepada Dewan yang mulia ini. Dan 
terima kasihlah diucapkan kepada bekas Menteri Besar kita, Kempas atas perkhidmatan 
yang diberikan, juga kedua-dua EXCO yang lama dan juga mengucapkan tahniah kepada 
Menteri Besar yang baharu dan barisan EXCO yang baharu ini. Jadi, hari ini saya ingin 
menyentuh beberapa isu yang berkaitan isu yang akan saya sentuh adalah berkaitan 
dengan pelaburan FDI, keterbukaan Pakatan Harapan, isu Kim Teng Park dan CIQ. Ya. 
 
Berkenaan dengan isu pelaburan FDI ini, ingin saya membincangkan dengan Dewan ini 
kerana Machap seolah-olah tidak setuju, seolah-olah mengatakan bahawa Pakatan Harapan 
tidak berdaya menaraf FDI dan apa yang dikatakan adalah kalau dulu BN dikatakan sebuah 
kerajaan yang rasuah maka pelabur tak mahu masuk melabur Malaysia. Buktikan bahawa 
kerajaan PH hari ini yang bersih daripada rasuah, mampu menarik seberapa banyak pelabur 
dengan alasan mereka tidak ada rasuah. Jadi hari ini saya nak buktikan bahawa Pakatan 
Harapan mampu menarik pelabur asing dengan jauh lebih baik daripada kerajaan Barisan 
Nasional. Berdasarkan angka yang diberikan oleh Menteri Kewangan, pelaburan luar FDI 
2018 berbanding dengan tahun 2017 di bawah pentadbiran BN telah bertambah 48%, 48% 
dengan jumlah FDI sebanyak RM80.5 bilion, RM80 bilion jadi RM80 bilion ini siapa yang 
bawa kerana dalam tahun 2018. 6 bulan pertama adalah di bawah BN, 6 bulan yang 
seterusnya di bawah PH. Jadi RM80.5 bilion ini bulan Januari ke Jun FDI adalah 26 bilion 
sahaja. FDI 2018 bulan Julai ke Disember adalah RM54 bilion. Jadi, ini menunjukkan ya, 
kerajaan Pakatan Harapan menarik pelabur yang jauh lebih banyak daripada kerajaan BN. 
Untuk FDI dari Amerika, dari RM1.1 bilion pada tahun 2017 naik ke RM3.2 bilion pada tahun 
2008 dan FDI dari China pula macam mana? Dari RM3.9 bilion dari tahun 2017 naik kepada 
RM19.7 bilion pada tahun 2018. Jadi, boleh disimpulkan bahawa, selepas jatuhnya BN yang 
terpalit dengan kes-kes rasuah, dunia luar semakin yakin dengan Malaysia yang dipimpin 
oleh kerajaan Pakatan Harapan baharu. Kenyataan ini tidak boleh dinafikan, saya yakin 
pelaburan akan terus meningkat. Kemudian terima kasih jugalah kepada kerajaan Pakatan 
Harapan dan agensi kerajaan atau pihak swasta yang banyak membantu dalam kerja 
fasilitasi ini. 
 
Isu kedua, yang ingin saya utarakan di sini adalah berkenaan dengan keterbukaan sikap 
Pakatan Harapan. Kalau dilihat sebelah sana sentiasa mempertikaikan bahawa kita ni 
macam seolah-olah macam masih lagi macam pembangkang. Jadi, perlu ditekankan di sini 
back-bencher kita masih sehaluan dan bekerjasama dengan kerajaan walaupun sekali 
sekala ada menegur kerajaan. Ini adalah memang kerajaan baru memang sentiasa 
mengambil sikap yang terbuka bahkan ada yang mempertikaikan bahawa Wakil Rakyat 
pihak kerajaan juga sesekali menegur kerajaan. Ini adalah perubahan, kita tidak mahu 
melihat masalah rakyat ditutup. Rakyat pun tidak mahu melihat semua ini. Walaupun ada 
kalanya back-bencher menegur tetapi semua teguran ini dibuat dengan cara dan niat yang 
baik. Betul tak? (Dewan bertepuk). Ini tidak mempengaruhi kerjasama back-bencher dengan 
kerajaan, tak ada. Kami sebagai Wakil Rakyat mesra kerajaan, kita mesra kerajaan sekali 
sekala menegur dengan baik, ini tidak menunjukkan kami tidak sehaluan. Pakatan Harapan 
boleh diberi mandat untuk menjadi kerajaan sekarang.  Salah satu sebab yang besar adalah 
rakyat tidak mahu melihat segala jua masalah ditutup atau disapu masuk ke bawah karpet 
seperti yang diamalkan oleh kerajaan BN dahulu. Ini adalah perubahan kita, kelebihan kita. 
Ya, contohnya, 1MDB semasa BN menjadi kerajaan dahulu banyak pembangkang sajalah 
yang berani membangkitkan isu ini. MP BN dulu langsung tidak berani cakap tentang isu ini, 
bahkan ada yang mempertahankannya walaupun ia salah. Kalau MP BN dulu berani dalam 
isu ini dan menegur Perdana Menteri dan juga kerajaan dulu, negara kita sekarang tidak 
akan hilang wang yang sebegitu banyak Yang Berhormat Speaker. 

Jadi pihak sebelah sana mungkin masih melihat ini sebagai janggal ya, menunjukkan 
mereka tidak boleh buang sifat yang diamalkan oleh mereka selama ini. Tak apalah, kita 
berikan masa yang lebih untuk mereka menyesuaikan. Kita telah pun mencorakkan 
perubahan, keterbukaan kita untuk kebaikan pentadbiran negeri Johor ini. 
 
Kemudian isu ketiga, yang ingin saya sentuh di sini ialah tentang isu pengambilan tanah Kim 
Teng Park oleh syarikat swasta. Saya ingin berkenaan dengan hasrat pengambilan tanah 
Kim Teng Park, Johor Bahru baru-baru ini telah menimbulkan keresahan dan tanda tanya di 
kalangan para penduduk. Antaranya adalah apakah pelan rancangan yang dirancangkan 
dalam projek swasta ini? Bilakah kata putus mengambil tanah ini akan diputuskan, sama 
ada akan diteruskan atau tidak? Berapakah harga pampasan yang akan ditawarkan kepada 
pemaju kepada para penduduk? Para penduduk juga resah antaranya, kemanakah mereka 
terpaksa berpindah? Mampukah mereka membeli rumah di tempat lain dengan wang 
pampasan yang diberikan? Oleh kerana ramai di antara penduduk terdiri daripada golongan 
tua dan pesara, mereka tidak mampu lagi mendapatkan pinjaman bank.  
 
Untuk makluman, harga hartanah di sekitar Kim Teng Park yang saya nak tegaskan di sini 
adalah telah melambung tinggi atas permintaan serta jumlah aliran orang yang semakin 
meningkat.  Saya boleh menjangkakan pihak pemaju akan mengaut keuntungan yang amat 
besar sekiranya berjaya mengambil tanah Kim Teng Park yang strategik ini. Kalau tidak, 
pemaju tidak akan mengemukakan hasrat mengambil tanah tersebut sebanyak 2 kali. Jadi, 
kita tidak mahu melihat ataupun, dan juga kerajaan pun tidak boleh terima sekiranya pihak 
pemaju mengambil keuntungan atas kesengsaraan para penduduk.,  Dengan izin we cannot 
accept if private company prosper, at the expend of the local resident. 
 
Justeru itu, saya menyeru kepada pihak pemaju swasta yang ingin mengambil tanah Kim 
Teng Park ini agar, yang pertama, menawarkan harga yang munasabah dengan mengambil 
kira harga tanah di sekeliling Kim Teng Park dan bandar Johor yang begitu tinggi sekarang. 
Yang kedua, tampil ke hadapan berjumpa dengan penduduk dengan ikhlas dan 
memperjelaskan apakah rancangan pihak pemaju. Yang ketiga, mengambil kira perasaan 
dan sentimen para penduduk. 
 
Saya cukup yakin para penduduk bukan anti pembangunan. Yang saya nak tegaskan di sini, 
para penduduk tidak anti pembangunan, tetapi segala usaha pengambilan tanah daripada 
pihak swasta ini perlulah mengambil kira pendapat, perasaan, kepayahan, maruah dan hak 
para penduduk. Para penduduk tidak boleh ditindas. Saya juga cukup yakin, kerajaan Johor 
boleh bertindak dan memainkan peranan dalam memastikan pihak pemaju swasta yang 
berhasrat mengambil tanah Kim Teng Park ini agar menawarkan harga pampasan yang 
munasabah agar hak para penduduk dibela dengan adil. Kita mahu melihat pembangunan 
swasta ini adalah satu projek pembangunan yang win win di antara penduduk dan pemaju. 
 
Isu terakhir yang saya nak ulas di sini adalah berkaitan dengan tambak Johor ataupun CIQ. 
Perlu ditekankan di sini, adalah kerajaan Johor dan kerajaan persekutuan memang prihatin 
dan tidak pernah leka dalam memantau isu kesesakan di tambak Johor. Tetapi ramai orang 
tanya, mengapa sesak lagi? Walaupun sudah memantau, mengapa sesak lagi? Jadi tidak 
boleh difahamkan, kadang-kadang masih sesak lagi sekiranya terjadinya aliran trafik atau 
bilangan orang yang melebihi tahap kebiasaan. Jadi, untuk pengetahuan jumlah orang yang 
menggunakan CIQ BSI sekarang telah mencecah kepada 215,000 setiap hari, dengan 
kereta 16,000 buah, motosikal 45 buah, bas 1,800, lori 2,000. Ini kalau ulang alik kena kali 2 
lah. 
 
Jadi, sekiranya kerajaan baharu tidak mengambil inisiatif untuk memantau isu ini, maka 
pintu masuk sekarang sudah tidak berdaya menampung jumlah penggunaan sekarang. 
Saya sebagai orang yang bertanggungjawab dalam tindakan khas CIQ BSI ini untuk 
memantau kesesakan tambak Johor ini. Yang pertama, saya telah mengenal pasti banyak 
perkara yang boleh dan harus diperbaiki. Dan yang kedua, laporan semasa dan cadangan 
telah pun dihantar ke kementerian-kementerian yang berkaitan untuk tindakan susulan. 

Yang ketiga, untuk makluman sebenarnya walaupun banyak cadangan dan laporan yang 
saya berikan, tetapi saya tidak mempunyai punca kuasa untuk memberikan sebarang 
arahan. 
 
Jadi, isu dia ada banyak, banyak isu, untuk Kementerian Dalam Negeri juga, untuk KDN isu 
meliputi tiket, MEP, M-bike, isu kekurangan pegawai Imigresen, prosedur operasi, gabungan 
kaunter dengan MOT dan PLUS, banyak.  Untuk Kementerian Kerja Raya juga meliputi 
prosedur touch & go, laluan bottle neck,  sistem e-payment yang lebih menyeluruh, papan 
tanda LED, penggabungan dengan kaunter Imigresen dan MOT. Untuk Kementerian 
Pengangkutan juga isu berkaitan adalah laluan bas, laluan kereta api, gabungan kaunter 
dengan Imigresen dan PLUS. Dan untuk Kementerian Luar Negeri lagi banyak perkara kita 
perlu berunding dengan Singapura. Jadi banyak isu. Jadi isu kesesakan di tambak Johor ini 
merupakan masalah lama sejak dahulu yang tidak diselesaikan. Dan banyak faktor yang 
menyumbang kepada masalah ini menjadi yang amat rumit. Dengan kata lain, kopulasi 
daripada pelbagai masalah kecil dan besar mengakibatkan usaha pemantauan cukup 
mencabar. Kesesakan di tambak Johor bukan masalah yang boleh diselesaikan dalam 
sekelip mata sahaja.  
 
Jadi, perlu ditegaskan di sini lagi walaupun sesukar mana tugasan ini, cabaran ini, kami 
tidak pernah melarikan diri. Kerajaan Johor dan kerajaan persekutuan akan terus memantau 
isu yang sukar ini. Dan terima kasih kepada agensi kerajaan yang telah banyak memberi 
kerjasama dan bertungkus lumus dalam isu ini kerana mereka yang bekerja dalam CIQ 
memang telah pun bertungkus lumus menyelesaikan masalah ini.  
 
Seterusnya, berkenaan dengan tambak Johor juga di sempadan Malaysia – Singapura. 
Sebagaimana yang sedia maklum, saya sudah ceritakan, permintaan setiap hari untuk 
rakyat Malaysia dan Singapura yang berulang alik Malaysia – Singapura kian meningkat. 
Saya amat setuju dengan kenyataan Tun Mahathir yang mengatakan bahawa Malaysia – 
Singapura memerlukan 3 atau 4 jambatan untuk menampung keperluan. Saya sebagai 
Wakil Rakyat yang duduk di sempadan Malaysia – Singapura juga mencadangkan kerajaan 
agar memulakan kajian jambatan yang ketiga dengan pihak Singapura.  
 
Untuk pengetahuan, jumlah penggunaan semakin meningkat, seperti yang saya cerita tadi. 
Jadi, untuk jangka masa yang panjang ia adalah perlu. Mengapa? Kerana semakin ramai 
yang menggunakan tambak Johor dan Tuas. Yang kedua, menggalakkan lebih ramai orang 
asing dari Singapura untuk masuk ke Malaysia sebagai pelancong dan seterusnya 
meningkatkan pertukaran mata wang asing. 
 
Jadi, alternatif inilah alternatif kos yang lebih efektif sekiranya dibandingkan dengan high 
speed rail. Jadi penambahan, perlunya jambatan ketiga dan keempat ini juga ada berkaitan 
dengan penambahan keanggotaan. Jadi, sebelum jambatan ketiga, keempat, RTS siap, 
sebelum ini siap, adalah perlu untuk kita menambah bilangan keanggotaan yang bekerja di 
CIQ kerana walaupun kita, kerana di CIQ ini banyak pekerjaan, tugas-tugasan adalah labour 
intensive. Sekiranya kita boleh menukar kerja-kerja prosedur ini daripada labour intensive 
dengan izin, kepada automatik maka kita boleh kurangkan, tetapi sekarang ni belum 
masanya. Jadi kita perlukan lebih pegawai dalam pengurusan sempadan. 
 
Jadi penambahan keanggotaan sekarang di CIQ yang sedia ada boleh mendatangkan 
kesan yang sama seperti jambatan yang ketiga atau keempat dalam memantau isu 
kesesakan. Apatah lagi apabila jambatan keempat. ketiga atau RTS telah siap nanti kita 
juga memerlukan anggota yang lebih untuk bekerja. Jadi, secara kesimpulannya hari ini 
saya telah memandangkan isu memperjelaskan isu berkaitan dengan pelaburan FTI di 
mana saya kerajaan kita mampu menarik lebih ramai pelabur dan kerana kerajaan Pakatan 
Harapan lebih bersih. Dan kedua, kita ni memang kerajaan yang lebih terbuka dengan kita 
memberi teguran yang membina untuk kerajaan kita.  

Yang ketiga,  isu berkenaan Kim Teng Park, saya mengingatkan kepada pemaju swasta 
agar menawarkan harga yang munasabah dan yang boleh diterima oleh rakyat. Dan 
akhirnya, isu CIQ ini kita akan terus memantau dan saya nak tegaskan di sini adalah isu ini 
bukan isu yang senang, ia dipantau. Walau bagaimanapun, kita akan terus berusaha dan 
kegigihan kita dan memang untuk jangka masa yang panjang jambatan ketiga, keempat, 
RTS merupakan hala tuju kita. Kita menyeru kepada kerajaan dan kita sama-sama bergerak 
bersama-sama untuk negeri Johor dan Malaysia yang lebih baik dan cemerlang. Sekian, 
terima kasih. (Dewan bertepuk). 
 
YB Timbalan Speaker : Dijemput Yang Berhormat Pulai Sebatang. 
 
YB Tuan Muhammad Taqiuddin bin Cheman (Pulai Sebatang) : 
Bismillahirrahmaanirrahim. Assalamualaikum warahmatullahi taala wabarakatuh dan salam 
sejahtera. Pertama kali Pulai Sebatang ingin mengucapkan terima kasih Yang Berhormat 
Speaker kerana memberi laluan kepada Pulai Sebatang untuk mengambil bahagian dalam 
perbahasan Titah Menjunjung Kasih Duli Yang Maha Mulia Sultan Johor, Sultan Ibrahim Ibni 
Almarhum Sultan Iskandar Sultan Yang Dipertuan bagi negeri dan jajahan takluk Johor 
Darul Ta‟zim. Patik merafak sembah menjunjung setinggi-tinggi kasih atas kesudian Duli 
Yang Maha Mulia mencemar Duli merasmikan pembukaan Penggal Persidangan Kedua 
Dewan Negeri Johor yang Ke-14, pada hari Khamis, 27 Jun 2019 di Dewan yang mulia ini. 
 
Yang Berhormat Speaker, Pulai Sebatang ingin mengucapkan tahniah kepada Yang Amat 
Berhormat Dato‟ Dr. Sahruddin bin Jamal yang telah dilantik sebagai Menteri Besar serta 
barisan EXCO yang baru dan juga mengucapkan terima kasih kepada Yang Berhormat 
Dato‟ Osman Sapian mantan Menteri Besar serta barisan EXCO yang lama kerana mampu 
melaksanakan tugas yang sangat baik. Setahun kerajaan Pakatan Harapan Yang Berhormat 
Speaker.  Genap setahun mandat yang telah diberikan kepada Pakatan Harapan bagi 
menerajui tampuk pimpinan kerajaan negeri Johor, alhamdulillah sebelum berakhirnya tahun 
2018, kerajaan negeri Johor telah berjaya melaksanakan semua manifesto Pakatan 
Harapan Johor yang telah dijanjikan. 
 
Sekarang masa untuk rakyat Johor, untuk menuai hasil mesti pun kami menerima serangan-
serangan fitnah dan persepsi yang bertalu-talu dari pakatan pembangkang. Pakatan 
pembangkang yang masih lagi manis darah, tetapi kerajaan hari ini sedikit demi sedikit 
berusaha untuk melakukan apa yang terbaik demi kesejahteraan rakyat Johor.   
 
Saya ingin mengambil kesempatan juga untuk mengucapkan terima kasih dan tahniah 
kepada Yang Berhormat EXCO Perumahan di atas jawapan yang diberikan kepada soalan 
saya berkaitan dengan progress Projek Perumahan Rumah Mampu Biaya atas inisiatif-
inisiatif yang dijalankan oleh Yang Berhormat dan komitmen yang penuh daripada seluruh 
pegawai kerajaan. Insya-Allah, hasrat kita untuk membina 100,000 unit rumah mampu biaya 
sedang berada di landasan yang betul. Pulai Sebatang juga yakin bahawa barisan EXCO 
yang lain juga giat bekerja untuk membantu memenuhi kehendak rakyat dan memahami 
permasalahan rakyat.  
 
Yang Berhormat Speaker, Pulai Sebatang juga merasa pelik juga apabila Yang Berhormat 
Parit Raja masih lagi cuba bermain dengan persepsi yang tidak berasas ini. Sidang yang 
lepas beliau menuduh bahawa kerajaan negeri menyokong LGBT dan menamatkan 
program KAFA yang kemudiannya dinafikan Yang Berhormat EXCO. Sekarang beliau 
memainkan persepsi seolah-olah kerajaan pusat membenarkan orang bukan Islam untuk 
masuk campur dalam soal penambahbaikan silibus pendidikan Islam.  Pulai Sebatang 
berharap Yang Berhormat Parit Raja tahu bahawa membaca itu adalah satu amalan yang 
mulia. Justeru, bacalah Yang Berhormat, baca dengan teliti kenyataan Yang Berhormat 
Timbalan Menteri Pendidikan berkenaan hal ini. Yang Berhormat Timbalan Menteri 
Pendidikan hanya berkongsi usaha di facebook yang dijalankan oleh Majlis Penasihat 
Kebangsaan (MPPK) yang sedang melakukan tinjauan berkaitan cadangan penambah baik 

mata pelajaran pendidikan Islam. Justeru, berhentilah menangguk air yang keruh, bermain 
sentimen politik agama dan bangsa. 
 
Yang Berhormat Speaker, Pulai Sebatang juga hairan apabila Yang Berhormat Benut 
mempersoalkan lantikan ketua kampung yang telah dilakukan oleh kerajaan negeri. Beliau 
kata 90% adalah muka baru dan kerana rata-ratanya ketua kampung lama ialah penyokong 
UMNO. Saya merasa kelakar seolah-olah Benut sebenarnya dikejar oleh bayang-bayang 
sendiri. Jika rata-rata 90% muka baru, kira okey lah. Di DUN saya sendiri pun saya masih 
mengekalkan pimpinan ketua kampung 10% daripada orang yang lama. Kita memilih 
mereka berdasarkan kompetensi, mereka bukan sahaja memilih mereka berpandukan 
dengan politik sahaja. Tetapi waktu UMNO dahulu lantikannya bagaimana? Atau kerajaan 
dahulu tolak tepi soal kepartian? Berapa percent orang PAS yang dikasihi itu menjadi ketua 
kampung sewaktu kerajaan dahulu? Benut kena sebut juga penjawat-penjawat awam yang 
masih tegar menyokong kerajaan lama. Apakah mereka ditukarkan? Adakah mereka 
dibuang dari jawatan? Tidak. Rata-ratanya mereka masih bersedia berkhidmat di bawah 
kerajaan Pakatan Harapan. Soal kesetiaan sesetengah mereka itu, mereka sahaja yang 
tahu tapi masih ramai lagi penjawat awam yang gigih bersama kerajaan untuk 
membangunkan negeri Johor. Bahkan ada yang puji pendekatan kerajaan Pakatan Harapan 
yang jauh lebih mesra berbanding yang dahulu.  
 
Yang Berhormat Speaker, memperkasakan media penerangan. Saya ingin memberi 
cadangan agar kerajaan negeri melalui Jawatankuasa Komunikasi memperkasakan lagi 
media penerangan supaya maklumat terkini boleh disalurkan kepada rakyat dengan lebih 
berkesan. Kita ambil contoh di Selangor, Perak, negeri-negeri mereka ada TV mereka 
sendiri. Jadi mudah untuk rakyat memilih maklumat yang sahih dan tepat berkenaan dengan 
isu-isu yang berkaitan dengan urusan kerajaan negeri. Hasil carian saya, dahulu Johor ada 
TV Johor pada tahun 2013 kalau tak silap kemudian dijenamakan bagi TV Selatan pada 
tahun 2014, itu pun tahun 2015 telah diberhentikan operasinya. Justeru, kita perlu wujudkan 
semula platform penerangan ini dengan segera. Jika tidak, media-media propaganda akan 
mengambil alih peranan ini dan memburuk-burukkan kerajaan negeri di mata rakyat. Satu 
hal lagi Pulai Sebatang ingin mencadangkan agar kerajaan perlu ambil serius adalah 
bagaimana kita boleh menangani laman-laman sosial yang terus memburuk-buruk dan 
menabur fitnah yang mencalarkan imej kerajaan negeri Johor.  
 
Yang Berhormat Speaker, kebajikan imam, bilal dan noja masjid. Pulai Sebatang juga ingin 
membangkitkan sedikit soal kebajikan imam, bilal dan noja kita. Mereka ialah insan yang 
giat bertungkus lumus, memakmurkan masjid dan surau yang ada di dalam negeri ini. Kita 
kena akui perkara ini sebelum ini mereka hanya bergantung dengan elaun yang diberikan 
oleh JAKIM jadi, saya Pulai Sebatang ingin mencadangkan agar kerajaan negeri juga dapat 
menyediakan elaun kepada mereka demi menjaga kebajikan petugas ini. Sebagai catatan 
yang saya mencadangkan agar para imam di masjid diberi tambahan dari pihak kerajaan 
negeri ataupun Majlis Agama sebanyak RM1,000.00, bilal RM600.00 dan noja sebagai 
RM400.00 setiap bulan. Selain itu, saya mencadangkan juga agar para imam di surau 
diberikan elaun sebanyak RM500.00 dan bilal sebanyak RM300.00 dan noja sebanyak 
RM200.00 setiap bulan. Manakala, bagi para petugas yang telah tamat perkhidmatannya 
saya cadangkan agar ia diberi secara one-off bukannya secara ansuran sebagaimana 
pengalaman sebelum ini. Nilai ini boleh jadi kecil, boleh jadi besar. Namun, inilah 
sewajarnya kita lakukan sebagai kerajaan yang mengutamakan kebajikan rakyat apatah lagi 
mereka adalah orang yang memastikan masjid dan surau terus hidup dan makmur demi 
kelangsungan agama Islam di negeri ini. 
 
Yang Berhormat Speaker, mengekang fahaman ekstrem dan takfiri di masjid dan surau. 
Sebagaimana yang telah dititahkan oleh Duli Yang Maha Mulia Sultan Ibrahim masjid dan 
surau adalah tempat larangan untuk berpolitik. Namun apa yang terjadi pada hari ini adalah 
wujudnya penceramah-penceramah yang tidak bertauliah memasuki masjid dan surau dan 
menyebarkan fahaman Islam yang ekstrem dan juga mengandungi unsur-unsur takfiri. 
Masjid juga menjadi medan untuk memburukkan musuh politik yang tidak sehaluan dan para 

jemaah masjid dijadikan mangsa brainwash oleh penceramah-penceramah ini. Selain itu 
Yang Berhormat Puan Speaker, Pulai Sebatang menyarankan agar Jawatankuasa Agama 
Islam menyemak prestasi penceramah yang telah pun diberi tauliah dan memastikan agar 
mereka mematuhi garis panduan yang ditetapkan. Kita tidak mahu masjid dan surau 
dijadikan platform untuk menyebarkan agenda politik sempit dari sesetengah pihak. 
 
Yang Berhormat Speaker, pemerkasaan Pihak Berkuasa Tempatan. Pulai Sebatang 
memandang serius dalam soal pemerkasaan Pihak Berkuasa Tempatan. Ini kerana PBT 
merupakan golongan pelaksana polisi kerajaan yang dekat dengan masyarakat. Pulai 
Sebatang melihat Pihak Berkuasa Tempatan ini dapat diperkasakan sekiranya dapat 
menutup ruang-ruang ketirisan. Sebagai contoh, kita boleh melaksanakan redeployment 
bagi penjawat awam Gred 41 ke daerah-daerah yang lain. Ini dapat mengurangkan risiko 
untuk berlakunya kewujudan jaringan-jaringan dan munculnya little napolean di sesebuah 
PBT. Selain itu, Pulai Sebatang melihat adalah wajar untuk kerajaan negeri 
mempertimbangkan kenaikan elaun Ahli Majlis yang dilantik di Majlis Daerah, Perbandaran 
dan Bandaraya, dengan ini kita dapat meningkatkan lagi kualiti perkhidmatan Ahli Majlis dan 
membantu Ahli Majlis untuk kembali menjalankan tugas hakiki mereka.  
 
Yang Berhormat Puan Speaker, Tahun Melawat Johor 2020. Kurang dari 6 bulan Johor 
akan menyambut Tahun Melawat Johor Tahun 2020. Dengan perincian yang bakal 
dilancarkan, oleh Jawatankuasa Pelancongan tidak lama lagi diharapkan agar Tahun 
Melawat Johor 2020 bakal menarik ramai pelancong untuk berkunjung di negeri Johor. 
Sebagaimana yang kita tahu, Johor tidak kurang tempat-tempat yang menarik untuk 
diterokai, untuk dijadikan sumber industri pelancongan di dalam negara ini. Apa yang 
penting, perlu sentiasa ada usaha-usaha penerokaan tempat baharu bagi dijadikan pusat 
tarikan pelancong untuk diperkenalkan. Sebagai contoh, kita boleh meneroka gua-gua yang 
ada di Johor selain gunung-gunung yang sememangnya menjadi imej di negeri Johor. 
Maklumat ini boleh diperolehi dari para penggiat-penggiat dan penggemar hiking kerana 
mereka sentiasa mencari peluang dan ruang meneroka tempat-tempat baharu. Sebagai 
contoh lain, kita boleh mempromosikan Gunung Pulai kepada para penggemar sejarah 
kerana di sana terdapat tinggalan sejarah perang dunia kedua. Bahkan kita juga boleh 
membangunkan sebuah muzium berkonsepkan rimba sesuai dengan trend masa kini yang 
lebih tertarik dengan konsep alam semula jadi. Selain dari menarik pelancong asing, bagi 
merancakkan industri pelancongan Johor kita juga berharap agar sektor pelancongan juga 
berupaya menarik pelabur asing untuk melabur dan merancakkan lagi pertumbuhan 
ekonomi negeri Johor.  
 
Yang Berhormat Puan Speaker, SUKMA Tahun 2020. Tahun 2020 menyaksikan dua 
peristiwa besar yang bakal berlangsung di negeri ini. Pertama Tahun Melawat Johor dan 
keduanya SUKMA 2020. Kali terakhir Johor menjadi tuan rumah SUKMA adalah pada tahun 
1992. Insya-Allah Pulai Sebatang yakin bahawa kita akan menggembleng sepenuh tenaga 
untuk memastikan temasya ini akan berlangsung dengan penuh gilang gemilang. Hasil 
carian peribadi saya mendapati bahawa progress penambahbaikan dan pembinaan fasiliti 
dan venue acara berjalan dengan lancar mengikut jadual yang ditetapkan. Justeru, saya 
ingin merakamkan tahniah kepada Yang Berhormat EXCO Belia dan Sukan di atas usaha 
itu selain telah pun berjaya melancarkan logo sistem pendaftaran bagi sukarelawan SUKMA. 
Pulai Sebatang menyeru kita sama-sama perlu war-warkan anak-anak muda di luar sana 
untuk sama-sama mendaftar sebagai sukarelawan SUKMA Tahun 2020. Saya yakin dengan 
gabungan jalin antara Jawatankuasa Pelancongan dan Jawatankuasa Belia Dan Sukan 
SUKMA 2020 akan menjadi satu temasya sukan yang paling hebat dalam sejarah 
penganjuran sukan negara.  
 
Yang Berhormat Puan Speaker, Kempen Undi 18. Kementerian Belia Dan Sukan telah pun 
melancarkan satu kempen yang dinamakan Undi 18. Kempen ini bertujuan untuk 
menghebahkan usaha kerajaan dalam memastikan usia layak mengundi akan diturunkan 
kepada umur 18 tahun. Usaha ini tidak boleh hanya menjadi usaha syok sendiri 
Kementerian Belia Dan Sukan. Tetapi, ia memerlukan dorongan dan sokongan padu dari 

semua pihak termasuklah pembangkang. Ini kerana banyak perubahan yang dapat dinikmati 
bersama seandainya usaha-usaha ini berjaya dihasilkan.  
 
Yang Berhormat Puan Speaker, tidak dinafikan ada pihak yang skeptis dan sangsi dengan 
keupayaan kefahaman politik remaja yang berusia 18 tahun. Kata mereka remaja ini masih 
terlalu muda dan mentah untuk memahami rencam politik negara ini. Di samping masih 
berminda keanak-anakan. Apa yang harus semua sedari adalah pada usia 18 tahun remaja 
sudah layak menandatangani kontrak, sudah mula mempunyai pendapatan sendiri bahkan 
mereka inilah golongan-golongan yang turut terkesan dengan polisi-polisi yang digubal oleh 
kerajaan. Saya percaya bahawa anak muda yang diberikan hak untuk memilih merasakan 
bahawa suara mereka ada nilainya dan mereka diiktiraf. Saya kongsikan satu dapatan 
kajian yang saya petik dari artikel Free Malaysia Today tulisan saudari Izati Hanani, satu 
kajian di Australia yang melaporkan penglibatan atau minat anak muda, remaja dalam politik 
meningkat apabila umur layak mengundi diturunkan. Kajian ini yang melibatkan remaja 
berumur 16 hingga 17 tahun. Ini membuktikan bahawa kesan penglibatan politik terhadap 
kesedaran politik lebih besar berbanding kesan kesedaran politik terhadap penglibatan 
politik. Ia juga menekankan bahawa usia yang terbaik untuk memupuk kesedaran politik 
bermula seusia 14 tahun.  
 
Inilah roh yang diimpikan oleh Malaysia Baharu iaitu generasi muda yang aktif berantisipasi 
dalam politik dan menyedari bahawa suara mereka diangkat dan diiktiraf. Namun, tidak 
dapat tidak kerajaan juga harus mensiapkan dengan persediaan yang rapi dalam proses 
pendidikan politik kepada generasi muda untuk terus berlangsung dengan baik dalam 
bentuk formal mahupun tidak formal. Kementerian Belia Dan Sukan misalnya telah pun 
menyediakan platform Malaysia Future Leader School yang digerakkan di seluruh negara. 
Selain itu, Yang Berhormat Puan Speaker, reformasi sistem pilihan raya seperti pendaftaran 
automatik setelah umur layak mengundi juga perlu dilaksanakan segera agar ia seiring 
dalam usaha menurunkan umur layak mengundi. Ini akan memudahkan dalam banyak hal 
kerana kadang-kala proses pendaftaran itu merumitkan. Selama ini pun kebanyakan 
kempen daftar undi digerakkan oleh parti-parti politik yang gigih menggesa rakyat yang 
sudah layak mengundi agar segera mendaftar. Ini penting untuk memastikan peratus turun 
mengundi mencapai tahap yang dimahukan. Yang Berhormat Puan Speaker, penurunan 
had umur layak mengundi ke 18 ini wajar diangkat bersama kerana ianya umpama pintu 
yang membuka ruang kepada proses reformasi pilihan raya yang lain.  
 
Yang Berhormat Puan Speaker, insiden Pasir Gudang satu wake up call. Negeri Johor 
berdukacita di atas bencana yang menimpa Pasir Gudang. Kita akur sebagai kerajaan 
tanggungjawab ini tidak adalah menguruskan negeri berasaskan kepentingan dan kebaikan 
untuk rakyat. Insiden Pasir Gudang sewajarnya membuka mata kita semua bahawa dalam 
keghairahan membangunkan negeri ada hukum alam yang perlu kita patuhi. Pembangunan 
yang tidak terancang di mana kilang-kilang dibangunkan dengan jarak yang tidak selamat 
dengan kawasan perumahan dan sekolah menatijahkan apa yang berlaku pada hari ini. Ia 
bukan kesan yang berlaku satu malam sahaja tetapi ialah hasil daripada apa yang telah 
disemai bertahun-tahun dahulu. Apa yang sepatutnya kita ambil kira adalah perlu zon 
penampan, buffer zone yang mengikut piawaian di antara industri berat termasuklah industri 
kimia. Sesungguhnya pun begitu YB Puan Speaker, pihak kerajaan akur dengan 
tanggungjawab untuk melaksanakan apa yang terbaik untuk rakyat. Justeru, dalam tempoh 
terdekat Pulai Sebatang mencadangkan agar pelajar-pelajar dibekalkan satu topeng R95 
bagi setiap hari proses persekolahan. Bagi tempoh jangka masa panjang saya 
mencadangkan agar dapat kita wujudkan stesen-stesen pemantauan pencemaran udara di 
Pasir Gudang. Selain itu, penguatkuasaan undang-undang berkaitan pelepasan gas dari 
kilang-kilang juga perlu diperketatkan. Hukuman yang lebih berat juga perlu diperkenalkan 
bagi kilang yang melanggar peraturan dan undang-undang. Dicadangkan juga agar 
bangunan-bangunan sekolah di daerah Pasir Gudang menggunakan penyaman udara. 
Sebagai langkah berjaga-jaga, sekolah-sekolah juga perlu dilengkapi dengan penggera gas 
toksik. Akhirnya Pulai Sebatang ingin mengajak semua agar kita kembali menghayati titah 
Tuanku Sultan Ibrahim yang menyeru kita semua supaya kita memberikan, memberikan 

pandangan dan sokongan yang padu kepada Yang Amat Berhormat Menteri Besar dan 
barisan pentadbiran beliau. Baginda juga bertitah agar kita sama-sama menanamkan rasa 
kasih sayang kepada negeri ini dan mencurahkan khidmat bakti dengan penuh setia kepada 
rakyat. Semoga Johor terus gah kepada Allah kita berserah. Pulai Sebatang dengan ini 
menyokong usul yang dibawa oleh Yang Berhormat Senggarang. Sekian terima kasih. 
 
YB Timbalan Speaker : Dijemput Yang Berhormat Mahkota. 
 
YB Tuan Muhamad Said bin Jonit (Mahkota) : Bismillahirrahmaanirrahim, 
assalamualaikum warahmatullahi wabarakatuh. Terima kasih Yang Berhormat Puan 
Speaker kerana memberi peluang untuk membahaskan rundingan menjunjung kasih titah 
Duli Yang Maha Mulia Sultan Johor sempena Pembukaan Penggal Persidangan Kedua 
Dewan Negeri Johor Yang Ke-14. 
 
Yang Berhormat Puan Speaker, sebelum saya meneruskan ucapan, izinkan saya 
mengucapkan ucapan tahniah kepada Yang Berhormat Speaker kerana telah menjalankan 
tugas dengan baik dan penuh keadilan dalam semua Ahli-Ahli Dewan Undangan Negeri 
tanpa melihat kepada latar belakang parti politik demi kebaikan dan kemajuan negeri Johor 
yang tercinta ini. Seterusnya, saya ingin mengucapkan tahniah kepada Yang Amat 
Berhormat Menteri Besar Johor Dato‟ Dr. Sahruddin bin Jamal, di atas lantikan sebagai 
ketua kerajaan negeri dan semoga kepimpinan Yang Amat Berhormat dapat memacu negeri 
Johor ke arah negeri yang lebih maju dan tersusun. Tidak lupa ucapan setinggi-tinggi terima 
kasih kepada Dato‟ Haji Osman bin Sapian atas curahan bakti beliau sepanjang menjadi 
Menteri Besar yang lalu. 
 
Sebagai Wakil Rakyat yang dipilih oleh pengundi, adalah menjadi tanggungjawab kami 
menyampaikan keperluan-keperluan dan cadangan yang dapat memberikan kebaikan 
kepada seluruh rakyat yang berada di kawasan kami secara keseluruhannya. Melalui 
Dewan negeri ini dan melalui jabatan-jabatan dan agensi kerajaan. Kami berkhidmat demi 
rakyat tanpa melihat latar belakang politik seseorang. Lazimnya rakyat memandang Wakil 
Rakyat yang baik adalah Wakil Rakyat yang banyak memberikan wang ringgit kepada 
rakyat. Jika setiap permohonan sumbangan diberikan dengan nilai yang tinggi, itulah Wakil 
Rakyat yang bagus. Hasilnya Wakil Rakyat tertekan dan mencari cara untuk menambah 
kewangan demi memberi wang ringgit kepada rakyat. Ada yang mula membandingkan, jika 
dahulu sambutan Hari Raya, majlisnya dibuat besar-besaran dan mewah, duit raya nilainya 
besar dan berbagai lagi kehebatan kewangan Wakil Rakyat. Akhirnya Wakil Rakyat terlupa 
tugas utama mereka kerana sibuk mengumpul wang demi mendapatkan sokongan. Adakah 
ini akan diteruskan? 
 
Yang Berhormat Puan Speaker, Mahkota menyeru agar budaya ini diubah dan berharap 
Wakil Rakyat menumpukan kepada tugasan hakiki mereka untuk berkhidmat. Sebagai 
memberi peringatan kepada diri saya sendiri dan rakan-rakan lain, saya menyatakan fungsi-
fungsi Dewan Undangan Negeri. Sebagai Ahli Dewan Undangan Negeri, menjaga hak 
berperlembagaan negeri dan rakyat seperti yang diperuntukkan oleh Perlembagaan Negeri. 
Mempertimbangkan jenis dan kebaikan perundangan yang dibawa kepada Dewan rakyat, 
Dewan Negeri serta mencadangkan pindaan bersesuaian sebagaimana yang difikirkan 
perlu. Ketiga, meluluskan perbekalan dan memeriksa akaun awam untuk mempastikan 
wang awam di belanja mengikut kelulusan dan mengikut kepentingan pembayar cukai. 
Memberi khidmat kepada kerajaan eksekutif dan menjadi arena tumpuan bagi memeriksa 
dan mengkritik dasar-dasar dan pelaksanaan rancangan-rancangan kerajaan. Mewakili 
rakyat melalui sidang Dewan Undangan Negeri dan forum yang disediakan untuk Wakil-
Wakil Rakyat menyuarakan pendapat, membangkitkan perkara-perkara mempunyai 
kepentingan awam atau berbincang secara terbuka terhadap isu-isu yang menjadi tumpuan, 
rungutan atau masalah rakyat. Melantik jawatankuasa-jawatankuasa untuk penyiasatan dan 
perbicaraan awam dan laporan-laporan. 

Saya juga ingin menggunakan kesempatan ini untuk mengucapkan ulang tahun pertama 
kerajaan Pakatan Harapan sebagai pentadbir negeri Johor walaupun dalam jangka masa 
yang singkat kita telah melihat banyak perubahan positif. Justeru itu, momentum ini perlu 
diteruskan dengan memperbaiki lagi mutu perkhidmatan kepada rakyat. 
 
Yang Berhormat Puan Speaker, kerajaan pakatan harapan telah mengambil alih tampuk 
pemerintahan negeri Johor setahun yang lalu. Tidak dinafikan sememangnya ramai di 
antara kami di pihak kerajaan merupakan muka-muka baru termasuk saya sendiri. Kali 
pertama menjadi Wakil Rakyat dalam kerajaan. Perkara ini juga merupakan satu sejarah 
yang besar dalam negara ini di mana pertama kalinya berlaku peralihan kuasa di dalam 
kerajaan. Oleh hal yang demikian, sememangnya kerajaan yang ada pada hari ini perlu 
menyusun atur pentadbiran di kawasan masing-masing secara tersusun dan mempastikan 
tiada perkara terlepas dari pandangan. 
 
Ditambah pula dengan pertukaran pemimpin tanpa berlakunya penyerahan kuasa/tugas 
daripada pemimpin yang terdahulu menjadikan perlunya kajian dan kutipan maklumat 
daripada akar umbi perlu diperolehi terlebih dahulu. Meningkatkan taraf perkhidmatan untuk 
rakyat, sempena ulang tahun yang pertama ini juga saya ingin mengulas beberapa perkara 
yang perlu diberikan perhatian untuk memantapkan lagi prestasi kerajaan negeri. Majlis 
Daerah, Majlis Perbandaran, Majlis Bandaraya, Pejabat-Pejabat Daerah mempunyai 
peranan yang besar dalam pengurusan dan pembangunan. Namun begitu, tahap prestasi 
boleh dipertingkatkan lagi sekiranya kita bersama-sama menukar budaya kerja lama yang 
tidak sesuai dengan aspirasi kerajaan baharu. 
 
Pertama, bertanggungjawab. Budaya bertanggungjawab ini perlu diterjemahkan melalui 
kaedah penggunaan wang rakyat. Penggunaan secara berhemah kerana setiap sen wang 
rakyat yang dikeluarkan untuk dibelanjakan. Projek-projek yang dilaksanakan perlulah 
memberi impak tinggi kepada rakyat. Saya memohon agar mekanisme yang lebih cekap 
digunakan oleh jabatan bertanggungjawab agar hal ini dapat diatasi. Tidak dinafikan bahawa 
pihak PBT telah mengindahkan kawasan bandar dengan landskap yang menarik. Sebagai 
usaha penjimatan, Mahkota menyarankan agar projek-projek yang dijalankan juga 
mengambil kira sudut praktikal dan ketahanan untuk mengelakkan kos selenggaraan tidak 
menjadi bebanan pada masa akan datang. Selain itu, kajian yang mendalam, dalam 
pelaksanaan suatu projek juga boleh mengelakkan daripada ia menjadi penyebab kepada 
banjir kilat dan pelbagai kesan sampingan. Pihak-pihak yang bertanggungjawab dalam 
membuat permohonan untuk pelaksanaan projek disarankan untuk bekerjasama dan 
merujuk kepada Wakil Rakyat yang menerima banyak aduan dan permintaan daripada 
keperluan rakyat. Saya percaya sekiranya kerjasama yang erat dijalinkan antara jabatan, 
Wakil Rakyat maka hasil yang lebih jitu akan diperolehi. Projek-projek yang hendak 
dijalankan perlu dibincangkan dan dipadankan dengan keperluan, keutamaan dan keinginan 
rakyat. Dalam erti kata lain projek pembangunan yang dijalankan mempunyai impak yang 
tinggi terhadap masyarakat sekeliling.  
 
Pantas menyelesaikan masalah, kita menyedari bahawa pelaksanaan sesuatu tugasan atau 
penyelesaian masalah ada kalanya terlewat akibat birokrasi, ketiadaan peruntukan dan 
kekangan kurang kakitangan. Hal ini adalah benar dan justeru itu, adalah menjadi 
tanggungjawab kita mempastikan kesilapan yang lalu tidak diulangi lagi oleh kerajaan masa 
kini. Di Mahkota ada isu-isu yang di perjuangkan oleh rakyat bertahun-tahun yang lalu masih 
belum diselesaikan. Kini kami bersama Pejabat Daerah, Majlis Perbandaran, jabatan-
jabatan kerajaan sedia upaya menyelesaikan masalah yang telah wujud sekian lama. Saya 
menyarankan agar isu-isu yang telah berlaku pada tahun-tahun menjadi keutamaan 
sebelum PRU-15 sebagai penanda aras keprihatinan kepimpinan baharu hari ini.  
 
Sejajar dengan teras perubahan kerajaan yang baharu, kita menyedari terdapat kekurangan 
dalam gerak kerja dan kerjasama antara perkhidmatan awam dengan pegawai-pegawai 
lantikan politik kerajaan yang baharu. Walaupun ianya ternyata pada peratusan yang kecil 
dan tidak digambarkan keseluruhan sikap penjawat awam, ia perlu ditangani dengan 

profesional dan berhemah. Budaya-budaya negatif haruslah dibuang agar sesuatu urusan 
boleh berjalan dengan lancar. Umum sudah tahu bahawa kerajaan kini lebih terbuka dan 
mengiktiraf urusan pembangkang yang dilakukan dengan saluran yang benar. Jika dahulu, 
walaupun bertaraf Ahli Parlimen, pembangkang tidak mendapat layanan sepatutnya di 
pejabat-pejabat kerajaan tapi kini atas dasar politik lebih matang, pembangkang dibenar 
berurusan demi mengutamakan keperluan rakyat. 
 
Sejajar dengan Tonggak Pertama Rancangan Malaysia Ke-11 iaitu Mereformasi Tadbir Urus 
Ke Arah Meningkatkan Ketelusan Dan Kecekapan Pentadbiran Awam, oleh itu Mahkota 
menyarankan agar semua individu yang berkaitan dengan pentadbiran dan pengurusan 
melakukan tugasan secara profesional untuk melancarkan tugasan. Latihan-latihan dan 
kursus  perlu diberikan sekiranya perlu demi memberikan yang terbaik kepada masyarakat. 
Sekiranya ketiga-tiga perkara ini kita amalkan, insya-Allah rakyat akan merasai lebih 
perubahan positif.  
 
Yang Berhormat Puan Speaker, pembangunan fizikal dan pembangunan nilai jati diri perlu 
bergerak seiring. Keperluan untuk rakyat mendapat akses kepada kemudahan-kemudahan 
awam tidak dinafikan, namun banyak kemudahan ini rosak akibat vandalisme atau terbiar 
akibat tiada pengurusan yang cekap. Walaupun isu ini kedengaran basi namun sehingga 
kini belum ada penyelesaiannya. Tandas-tandas awam masih lagi tidak mencerminkan 
budaya kelas pertama yang ingin kita mahukan. Kita masih lagi tidak meletakkan pendidikan 
sivik sebagai keutamaan kita, hal ini jelas kita boleh lihat apabila masih ramai yang 
membuang sampah merata-rata dan lebih menyedihkan ia berlaku di setiap peringkat. 
Pernah saya melihat orang berkereta mewah membuang sampah keluar tingkap kereta, ini 
tidak terkecuali kepada yang berkereta tidak mewah. Saya pernah juga melihat orang 
dewasa membuang sampah tanpa rasa bersalah, begitu juga dengan anak-anak di sekolah 
rendah. Pihak berkuasa membelanjakan wang beratus-ratus juta untuk menangani 
kebersihan, namun isu sampah tidak akan selesai sekiranya kita tidak menyelesaikan faktor 
yang berpunca daripada sikap masyarakat umum. Kempen-kempen kebersihan khas 
memberi fokus kepada pendidikan, kesedaran dan perubahan sikap perlu dilakukan secara 
berterusan dan sistematik. 
 
Bagi menjamin kelestarian alam sekitar, kerajaan juga harus mengambil perhatian soal 
pembuangan sampah di kampung-kampung terutamanya melalui Pejabat Daerah. Pejabat 
Daerah disarankan diberi peruntukan bagi menyediakan tong-tong sampah dan 
menguruskan hal-hal berkaitan proses pelupusan sampah dan bahan buangan isi rumah. 
Hal ini penting agar kampung akan terus menjadi tempat yang dikenali sebagai tempat yang 
belum dicemari dengan pelbagai kotoran hasil pembuangan sampah. Di samping itu, 
pelbagai kempen untuk mempastikan kelestarian dan kebersihan kampung terus terjamin 
perlu terus diadakan. Pertandingan dan anugerah kampung tercantik, kampung lestari atau 
sebagainya akan menjadi pemangkin kepada kebersihan dan keceriaan kampung terus 
terpelihara.  
 
Yang Berhormat Puan Speaker, sebagai ADUN kawasan Mahkota sering kali kami 
menerima aduan daripada rakyat mengenai tindakan tegas Pihak Berkuasa Tempatan yang 
begini yang sekarang ini aktif menjalankan penguatkuasaan di setiap bahagian. Mahkota 
ingin mengucapkan tahniah kepada jabatan kerana telah mula berfungsi. Seperti yang 
diketahui, isu penjaja atau peniaga kecil yang tidak mematuhi peraturan telah lama berlaku, 
ada di antara mereka telah berniaga bertahun-tahun tetapi masih gagal berniaga secara sah 
dan berjaya mendapat permit daripada pihak yang bertanggungjawab. Secara asasnya kami 
berharap sebelum tindakan diambil, Pihak Berkuasa Tempatan perlulah membantu untuk 
menyelesaikan masalah yang dihadapi. Sebagai contoh, banyak peniaga kecil tidak 
mempunyai permit disebabkan kelulusan mereka ditolak atas sebab-sebab tertentu berniaga 
di kawasan yang tidak dibenarkan meniaga. Saya mohon agar Pihak Berkuasa Tempatan 
melakukan proses pemutihan. Sebagai contoh mewartakan kawasan-kawasan strategik, 
membuat program pemindahan secara sukarela dan membantu sebaik mungkin. Dan 
sekiranya setelah semua isu dijadikan barulah perkara terakhir iaitu penguatkuasaan 

dilakukan sebagai kepada individu yang tidak mematuhi peraturan. Selain itu, pegawai-
pegawai juga perlu meningkatkan kemahiran berkomunikasi dan etika ketika menjalankan 
proses penguatkuasaan demi menjaga imej PBT dan kerajaan negeri. Perlu diingat bahawa 
setiap ketidakpuasan hati rakyat akan memberi kesan kepada ADUN-ADUN, Wakil-Wakil 
Rakyat dan PBT itu sendiri. Mahkota mencadangkan agar diadakan program pemutihan, 
penerangan dan khidmat nasihat sebelum penguatkuasaan besar-besaran dilakukan.  
Mahkota sering menyokong perlaksanaan undang-undang dan peraturan namun sebagai 
pejuang kepada hak rakyat, perlaksanaannya perlu diperkemas.  
 
Justeru itu, Mahkota ingin mencadangkan agar pemindahan secara sistematik terhadap 
peniaga-peniaga kecil agar ditempatkan di lokasi yang lebih strategik dan berdaya maju. 
Sebagai contoh, di Jalan Penghulu Kassim, Kluang terdapat ramai peniaga kecil yang 
berniaga kuih muih, makanan dan air balang.  Namun begitu lokasi baru yang dicadangkan 
perlu mampu menarik ramai pelanggan. Beberapa lokasi yang boleh dijadikan tempat 
tumpuan peniaga ialah kawasan di belakang Hotel Prime City di Jalan Bakawali. Mahkota 
mencadangkan agar kawasan tersebut di naik taraf dengan gerai-gerai menarik dan 
berkonsep pandu lalu, drive thru. Kerjasama dengan Majlis Perbandaran Kluang akan dapat 
meningkatkan pendapatan peniaga dan sekali gus menyelesaikan isu peniaga kecil di 
Kluang. 
 
Yang Berhormat Puan Speaker, seperti daerah-daerah lain, Kluang juga adalah satu bandar 
yang sedang pesat membangun dengan bilangan taman perumahannya semakin bertambah 
maka sudah pasti bilangan penduduk juga akan bertambah. Di Kluang bagi berurusan 
dengan pelbagai jabatan kerajaan, rakyat terpaksa pergi dari satu lokasi ke lokasi yang 
berbeza, yang mana yang agak menyukarkan dan membazirkan banyak masa dan tenaga. 
Oleh yang demikian, sebuah pusat perkhidmatan yang memudahkan rakyat berurusan 
dengan pelbagai agensi pada satu tempat perlu diwujudkan. Mengikut pemerhatian dan 
dapatan lisan daripada para penduduk di daerah Kluang, tempat yang agak sesuai dijadikan 
pusat hentian setempat tersebut adalah Bangunan Kluang Junction, yang mana ia terletak 
betul-betul di tengah bandar Kluang.   
 
Sehubungan dengan itu, saya mencadangkan agar satu kajian teliti, penilaian dan tindakan 
atas cadangan mewujudkan pusat hentian setempat di Kluang Junction ini dapat 
dilaksanakan oleh pihak kerajaan negeri. Ketidakpuasan hati rakyat terhadap perkhidmatan 
Pihak Berkuasa Tempatan seperti Majlis Perbandaran Kluang di Mahkota amat memberi 
kesan kepada kerajaan. Untuk meningkatkan kualiti dalam menguruskan aduan-aduan yang 
dikemukakan, kaedah laporan aduan, sistem aduan, saluran aduan perlu diperbaiki dari 
semasa ke semasa. Kecekapan dalam melayani aduan rakyat merupakan satu cara yang 
efektif dalam memenangi hati rakyat.  
 
Oleh itu, saya mencadangkan setiap PBT mengadakan Jawatankuasa Khas yang 
membincangkan usaha-usaha memperbaiki perkhidmatan aduan. Di Mahkota, MPK telah 
memberikan kerjasama dalam melayani aduan yang di kumpul di Pejabat Khidmat 
Masyarakat Kluang. Namun begitu, saya yakin ia boleh dipertingkatkan lagi agar menjadi 
yang terbaik.   
 
Yang Berhormat Puan Speaker, isu pendidikan masih menjadi tajuk penting harus diberi 
penekanan dan dicari jalan penyelesaian bagi setiap permasalahan yang timbul. 
Pertamanya, ingin saya berharap penubuhan Universiti Johor diwar-warkan sebelum ini 
dapat dilaksanakan dengan jayanya dan mempunyai hala tuju yang jelas.   
 
Di sudut pendidikan di Sekolah Agama Negeri Johor, sekali lagi menjelaskan sama ada 
beberapa permasalahan berkait status perkhidmatan guru-guru sekolah agama kerajaan 
negeri ini seperti saya sebutkan dalam sidang pertama Dewan ini Julai 2018 yang lalu, 
masih terdapat ramai guru yang belum mendapat status guru tetap, yang mana ia memberi 
kesan kepada kebajikan guru-guru tersebut seperti gagal membuat pinjaman perumahan 
dari kerajaan negeri, tidak mendapat faedah pencen dan sebagainya.  

Hal ini sepatutnya tidak dibiar berterusan dan mekanisme segera perlu diambil bagi menaik 
taraf perkhidmatan guru-guru Sekolah Agama Kerajaan Johor ini ke arah yang lebih baik 
dan berkebajikan.  Di satu sisi yang lain, saya ingin juga menyentuh hal berkaitan nisbah 
guru yang seharusnya diperuntukkan kepada sesuatu sekolah agama. Dengan formula yang 
bagaimanakah bilangan guru harus diperuntukkan bagi sesuatu sekolah agama tersebut.  
Seharusnya, formula nisbah berkenaan guru ini harus digunakan bagi mempastikan jumlah 
guru adalah mencukupi bagi setiap sekolah berdasarkan bilangan murid yang belajar di 
sekolah tersebut. Saya yakin dengan kaedah ini masalah kekurangan guru dapat diatasi dan 
masalah bebanan kerja guru juga dapat dikurangkan. Hal ini saya sentuh kerana pada 
pemerhatian saya, bilangan guru di sekolah-sekolah agama masih sangat kurang dengan 
bilangan murid yang semakin bertambah. Masalah ini bertambah parah apabila dalam waktu 
yang sama kadangkala terdapat guru-guru yang terpaksa menghadiri taklimat, kursus, 
pemilihan item soalan, penandaan dan sebagainya. Sedang dalam masa biasa pun guru-
guru ini hanya sempat berehat untuk menunaikan Solat Asar sahaja pada setiap hari 
persekolahan, mohon diberikan perhatian selanjutnya. 
 
Perkembangan sektor perindustrian di Kluang khususnya menunjukkan sedikit 
penguncupan. Sekiranya perkara ini dibiarkan berterusan pastinya akan turut 
menguncupkan lagi peluang pekerjaan di kalangan penduduk setempat khususnya di 
daerah Kluang. Kekurangan peluang akan menambah risiko peningkatan bilangan golongan 
B40 dan juga golongan miskin tegar dikhuatiri masalah lain seperti kadar pengangguran, 
jenayah, masalah rumah tangga dan juga masalah-masalah lain akan turut meningkat.  
Sudah pasti penutupan sebahagian operasi kilang Malaysian Mosaic Limited dan Kilang 
Mosaic Gueccera akan memberi kesan-kesan yang tersebut di atas.  
 
Maka, saya mencadangkan agar pihak kerajaan mencari jalan keluar bagi mengatasi 
permasalahan ini. Ada baiknya golongan ini diberi bantuan awal bagi memulakan 
perniagaan kecil-kecilan secara terbimbing, mengusahakan tanah-tanah rizab kerajaan 
dengan pertanian secara kontan dengan modal awal yang permulaan kerja atau 
menjalankan pertanian secara kaedah model seperti kaedah nutripot dan fertigasi. 
 
Yang Berhormat Puan Pengerusi, saya juga mengharapkan agar masyarakat gelandangan 
dan peminta sedekah juga diberi perhatian.  Seeloknya mereka ini diberikan tempat 
perlindungan yang sewajarnya bagi tujuan kebajikan mereka di samping mereka tidak 
memberi gambaran buruk kepada wajah sesuatu bandar tersebut.  Penguatkuasaan dan 
pemantauan berterusan  perlu supaya mereka ini tidak dipergunakan oleh sindiket mencari 
wang dengan mudah menggunakan kaedah mereka ada kalanya, kurang upaya. 
 
Yang Berhormat Puan Speaker, umum mengetahui lambakan warga asing berada di negara 
kita seolah-olah tidak lagi dapat dikawal, awalnya mereka datang hanya sebagai pekerja di 
sektor perladangan, kilang dan juga sektor pembinaan. Tidak terkecuali ada yang bekerja 
sebagai pembantu rumah. Namun, kebelakangan ini timbul fenomena baru yang mana 
mereka menceburi bidang perniagaan. Awalnya mereka bekerja di kedai makan, kedai runcit 
dan kini mereka sudah mula mengoperasikan kedai-kedai runcit tersebut. Lebih parah lagi 
mereka kini menguasai perniagaan lain seperti perabot, karpet, kedai gunting rambut, cuci 
kereta, baik pulih rumah dan sebagainya. Ada yang berselindung di sebalik lesen milik 
rakyat tempatan dan ini menyukarkan pihak berkuasa untuk mengambil tindakan. Saya ingin 
mencadangkan agar penguatkuasaan yang lebih drastik perlu dilakukan dengan membatal 
lesen serta merampas meter kedai jika ada rakyat tempatan yang bersubahat bagi 
membenarkan warga asing ini berniaga dan merampas peluang rakyat tempatan lain untuk 
berniaga. Pengkhianatan ini harus dihentikan. Perhatian serius harus diberikan agar 
masalah ini tidak berlarutan dan seharusnya memberi ancaman yang lebih besar kepada 
ekonomi negara pada masa akan datang.  Jangan sampai negara kita terus digadai  
angkara peniaga-peniaga asing ini kelak. 

Yang Berhormat Puan Speaker, agenda pembangunan masih lagi relevan dan menjadi 
keutamaan di kawasan luar bandar dan bandar-bandar kecil. Rakyat melihat, menilai 
bangunan sebagai tanda aras kepada kawasan-kawasan yang sedang membangun seperti 
di Mahkota.  Proses penambahbaikan atau menaik taraf suatu infrastruktur telah lama juga 
memberikan kesan positif terhadap rakyat. Usaha-usaha ini juga akan memberi tindak balas 
berantai terhadap peningkatan ekonomi, tahap kualiti kehidupan dan sosial, seperti yang 
saya katakan sebelum ini pembangunan dilakukan seperti menepati keperluan dan 
memberikan impak tinggi.  Sebagai contoh Mahkota mempunyai sebuah pasar awam yang 
telah uzur lebih 40 tahun umurnya... 
 
YB Timbalan Speaker :  Yang Berhormat Mahkota, masih panjang lagi? 
 
YB Tuan Muhamad Said bin Jonit (Mahkota) : Satu minit.  Sistem pembetungan dan 
kemudahan asas yang dibina sejak 40 tahun dan perlu dinaik taraf demi memberi 
perkhidmatan yang baik. Pihak Majlis Perbandaran Kluang dengan kerjasama ADUN-ADUN 
dan Ahli-Ahli Parlimen berusaha mendapat dana membina pasar awam baru untuk 
penduduk Kluang dan terutamanya di kawasan Mahkota.  Kos pembinaan pasar awam baru 
ini dijangka bernilai RM5 juta. Nilainya adalah kecil jika dibandingkan dengan kemudahan 
yang seperti bakal diterima oleh rakyat. Oleh itu, Mahkota mengharapkan kerajaan negeri 
memberi keutamaan kepada keperluan seumpama ini untuk perancangan pembangunan. 
 
Jalan FT50 pun telah dibincangkan oleh beberapa ADUN tadi. Jadi, saya tak mahu 
memanjangkannya dan saya mengharapkan juga ini adalah isu yang amat besar dan perlu 
diselesaikan.  Jadi, saya rasa itu sahaja ucapan saya dan saya ucapkan berbanyak terima 
kasih kepada Puan Speaker kerana telah memberi laluan kepada saya untuk berucap.  
Wabillahi taufik walhidayah wassalamualaikum warahmatullahi wabarakatuh. 
 
YB Timbalan Speaker : Dijemput Yang Berhormat Puteri Wangsa. 
 
YB Tuan Haji Mazlan bin Bujang  (Puteri Wangsa) : Assalammualaikum warahmatullahi 
wabarakatuh, salam sejahtera. Bismillahirrahmaanirrahim. (Selawat). 
 
YB Timbalan Speaker :  Mahkota, switch off the light. 
 
YB Tuan Haji Mazlan bin Bujang  (Puteri Wangsa) : (Selawat). Yang Berhormat Puan 
Speaker dan Ahli-Ahli Dewan yang dikasihi sekalian. Persidangan Dewan sudah hampir 
menuju ke penghujungnya, Puteri Wangsa merupakan Ahli Dewan yang terakhir, Yang 
Berhormat eh berucap sebelum sesi penggulungan oleh Yang Berhormat EXCO dan Yang 
Amat Berhormat Menteri Besar. Puteri Wangsa mengambil kesempatan menjunjung kasih 
ke atas Duli Yang Maha Mulia Tuanku Sultan yang telah mencemar duli merasmikannya.  
Walaupun pada ketika tersebut saya tidak dapat menghadiri sesi perasmian kerana masalah 
kesihatan, saya sempat juga mengikuti inti pati ucapan perasmian.  
 
Puteri Wangsa mengambil kesempatan ini juga mengucapkan ribuan terima kasih di atas 
keprihatinan ramai pihak yang benar-benar peka tentang kehadiran saya, Puteri Wangsa 
yang menggambarkan Puteri Wangsa ni amat disayangi oleh mereka.  Berkat doa rakan-
rakan, dengan izin Allah, maka kesihatan saya pulih dengan sepenuhnya. 
 
Yang Berhormat Puan Speaker dan Ahli-Ahli Dewan sekalian, sebenarnya berucap waktu 
petang ni, waktu mengantuk Yang Berhormat Speaker, jadi kat belakang tu banyak dah 
tertonggeng, kat depan pun banyak tertonggeng. Mungkinlah Yang Berhormat Speaker, 
saya cadangkan sesi Dewan akan datang kita tukar ke kerusi yang lebih eloklah supaya dia 
selesa. 
 
Sebagai, banyak dah bangun pula,Yang Berhormat. 
 
YB Timbalan Speaker : Jadi Yang Berhormat ucapan panjang ke pendek? 

YB Tuan Haji Mazlan bin Bujang  (Puteri Wangsa) :  Pendek ajelah, sebab tengok dah 
waktu kecederaan ni, kalau ikutkan banyak ni, dua buku ni. Sebagai pemimpin kecil rakyat 
Johor, Puteri Wangsa amat mengenang budi, menjunjung khidmat dan bakti semua pegawai 
awam dan pemimpin-pemimpin yang terdahulu yang berkhidmat dengan ikhlas, berintegriti 
dan bertanggungjawab. Semoga Tuhan memberi rahmat ke atas diri dan keluarga mereka 
sama ada yang masih hidup dan yang telah meninggal dunia semoga rohnya dicucuri 
rahmat.   
 
Kepada segelintir, ini bukan semualah saya cakap. Kepada segelintir pegawai-pegawai 
awam, pemimpin dan bekas-bekas pemimpin yang tidak amanah, pentingkan diri dengan 
mengejar pangkat dan darjat sahaja, ada juga ucapan daripada Puteri Wangsa iaitu 
bertaubatlah sebelum terlambat, sebelum jasad masuk ke liang lahat, lihatlah ketika tersebut 
tiada harta yang kita bawa dan tiada pangkat yang tersemat di dada, hanya kain putih yang 
mendampingi kita.  Golongan-golongan ini boleh digelar sebagai pengkhianat bangsa dan 
negara. Kehadiran mereka semasa berkhidmat dan bertugas diibaratkan seperti gunting 
dalam lipatan. Mereka inilah sepatutnya berkhidmat dengan baik dengan penuh dan 
amanah kepada rakyat tetapi sebaliknya mereka ini mengkhianatinya. Kerosakan dan 
ketirisan yang mereka lakukan menzahirkan kerugian kepada rakyat dan negeri. Ada 
segelintir di antara mereka ini berucap berdegar-degar depan rakyat kononlah, dialah 
pembela bangsa tetapi sikap retoriknya membuat rakyat rasa kecewa. Ada sahaja 
rancangan-rancangan jahat untuk merompak hasil negeri dengan rakusnya. Golongan-
golongan ini bersubahat dengan aktiviti-aktiviti perniagaan yang tidak bermoral secara 
haram seperti perlombongan pasir, bauksit dan sebagainya. Isu penerokaan hutan secara 
rakus dengan penggondolan dengan ketara seperti yang telah diutarakan oleh Ahli Dewan 
Undangan Negeri kawasan Senggarang amat memeranjatkan. Kejadian ini tidak sepatutnya 
berlaku. Ada juga golongan ini sibuk menyusun projek-projek dengan harga yang sangat-
sangat dipertikaikan dan kaedah perolehan kerja tender yang amat dipertikaikan.  
 
Yang Berhormat Tuan Speaker dan Ahli Dewan dikasihi sekalian, kecanggihan sistem 
penyampaian maklumat, penyampaian maklumat terkini telah memudahkan orang ramai 
menghidu aksi-aksi penyalahgunaan kuasa, pelanggaran integriti dan rasuah. Saya ambil 
contohlah, bayangkan dulu ada satu kes bekas isteri pemimpin yang berpangkat besar 
berbelanja sakan dengan wang yang diragukan sumbernya di Hawaii pun boleh dikesan 
dengan tepat. Bila tarikhnya, siapa pemilik kad kreditnya, jenis barang dan harga yang 
dibelanjakan. Inilah kecanggihan dunia penyampaian maklumat. Sebenarnya ramai juga 
pegawai awam yang baik dan berintegriti yang tahu aktiviti songsang ini. Namun begitu 
mereka belum berani ke hadapan, kemungkinan takut akan tindakan-tindakan yang 
mengganggu keselamatan keluarga mereka. Namun isu-isu ini diceritakan dengan meluas di 
sana sini, di kedai kopi dan sebagainya mencerminkan rasa tidak puas hatinya. Golongan 
yang peka senario ini menyumpah seranah dan merasa hak dan harta mereka dirampas 
tanpa rela. 
 
Yang Berhormat Tuan Speaker dan Ahli Dewan yang dikasihi sekalian, Puteri Wangsa pun 
sangat hairan, golongan pengkhianat durjana ini mereka seolah-olah tidak beragama, 
seolah-olah hidup selama-lamanya tidak takut kekuasaan Tuhan yang maha esa, kadang-
kadang mereka tidak perasan Tuhan membalas kejahatan mereka bermula di dunia lagi. 
Akan tetapi mungkin mereka tidak perasan atau sikapnya yang jahil. Buat apa harta dan 
pangkat bertambun tapi hati sentiasa gelisah. Tidur pun tak lena, hidup dengan emosi yang 
tidak stabil. Suka marah-marah, suka maki hamun orang. Kesihatan fizikal pun 
mengecewakan, keluarga pun huru-hara. Inilah golongan seperti gunting di dalam lipatan 
yang berada di dalam kerajaan.  
 
Yang Berhormat Tuan Speaker dan Ahli Dewan yang dikasihi sekalian, istilah gunting dalam 
lipatan ini juga boleh ditujukan kepada segelintir pegawai awam yang saja-saja melewat-
lewatkan kerja dan bertindak secara tidak profesional untuk menggambarkan kerajaan yang 
dipimpin oleh Yang Amat Berhormat Menteri Besar, dan akhirnya menimbulkan rasa marah 

rakyat kepada kerajaan seperti contohnya yang telah disampaikan oleh ADUN 
pembangkang berkenaan kelewatan pemberian bantuan pembelian komputer sebanyak 
RM1,000.00 secara one off kepada ketua kampung. Saya masih ingat lagi kelulusan MMK 
sudah lama  dibuat di waktu saya membarisi, Puteri Wangsa membarisi Barisan EXCO lagi. 
Persoalan ini sepatutnya tidak patut berlaku sehingga Menteri Besar yang menerima 
tempelaknya juga.  
 
Yang Berhormat Tuan Speaker dan Ahli Dewan yang dikasihi sekalian, insiden pencemaran 
udara di Pasir Gudang membelenggu penduduk di sana. Yang di sini, Yang Berhormat di 
sini boleh menuding jari kepada yang di sana sebab kilang-kilang ini dibina tanpa 
perancangan yang teliti di zaman di sana jadi kerajaan. Sebabkan oleh zon penampan dan 
kawasan perumahan yang terlalu kecil, sekira berlakunya bencana. Tetapi, di sana pun 
boleh menuding jari di sini sebab langkah-langkah pengawasan yang kurang teliti dengan 
kekurangan peralatan yang lebih canggih untuk mengesan kehadiran gas-gas yang sangat 
berbahaya dalam udara. Pelbagai agensi mengkaji daripada aspek teknikal untuk diurai 
sebagai satu dapatan yang akhirnya dijadikan tindakan berkesan untuk mengatasinya. 
Dalam media-media sosial semua mencerminkan atau menceritakan dari aspek teknikal 
sahaja. Kita perlu juga melihat dengan teliti daripada konsep ketuhanan tentang musibah 
yang melanda di negeri Johor ini sebagai seorang yang beragama selari dengan perkara 
pertama Rukun Negara iaitu Kepercayaan Kepada Tuhan. Sebagai contoh, adakah kita 
mengambil kira tahap gejala rasuah dan penyalahgunaan kuasa di negeri kita? Perilaku 
perzinaan dan kemaksiatan, gejala minum arak di kalangan orang Islam, aktiviti judi yang 
berleluasa, sumbang mahram dan lain-lain lagi. 
 
Yang Berhormat Tuan Speaker dan Ahli Dewan yang dikasihi sekalian, prestasi syarikat 
milik kerajaan akhir-akhir ini banyak diperkatakan dan dipertikaikan oleh rakyat. Yang paling 
hangat diceritakan adalah Johor Corporation. Kalau nak dinilai prestasi kewangannya, 
bukanlah susah sangat. Tengok sajalah berapakah jumlah bonus yang diterima oleh pekerja 
pun kita boleh anggarkan kekuatan kewangan syarikat tersebut. Kalau tujuh atau lapan 
tahun terdahulu, banyak anak syarikat bayar bonus sampai enam bulan gaji kepada pekerja 
tetapi hari ini nak bayar sebulan pun terkial-kial. Saya hairan memang hairan, Puteri 
Wangsa sangat hairan kedudukan CEOnya macam tidak terjejas. Sedangkan prestasi 
syarikat dan anak syarikat sangat buruk. Banyak aktiviti penswastaan tanah amat 
meragukan terutama beberapa keping tanah di dalam bandar Johor Bahru. Penjualan aset 
seperti Hotel Pan Pacific yang heboh dipertikaikan oleh golongan korporat, penganugerahan 
kontrak secara runding terus yang melanggar janji manifesto. Dan yang terbesar nilainya 
adalah satu pelaburan syarikat di negara Timur Tengah yang tiada pulangannya. Menurut 
maklumat disyaki ada usaha-usaha, dengan izinnya, cuba nak write-off perkara tersebut. 
 
Yang Berhormat Tuan Speaker dan Ahli Dewan yang dikasihi sekalian, jika Johor 
Corporation ini milik orang Jepun, dah lama CEOnya meletak jawatan dengan rasa sesalan 
dan terhormat. Malah saya rasa bukan itu sahaja, semua Ahli Lembaga Pengarah atau 
dengan izin, Board of Director pun turut melakukannya. Tetapi inilah hairannya negara kita 
ibaratkan slogan “Malaysia semua boleh”. Saya setuju saranan Yang Berhormat Semarang 
supaya semua GLC disusun semula supaya lebih efektif terutama bidang-bidang 
pengoperasian yang sama perlu digabungkan. Pelantikan Ahli Lembaga Pengarah 
hendaklah berdasarkan kemampuan, kelayakan akademik, kewibawaan dan pengalaman. 
Jangan sampai lantikan itu menjadi bahan lawak orang ramai. Kita melantik atas rasa 
kepuasan hati peribadi kita tapi rakyat melihat di luar sebagai satu kelemahan menjurus 
kepada hilang kepercayaan dan penghormatan kepada kerajaan dan parti yang memerintah. 
Jumlah penglibatan seseorang pegawai tadbir dan ahli politik memegang jawatan dalam 
GLC, dengan izin pun perlu ada angka batasannya. Ada yang terlalu banyak sehingga tak 
sempat nak masuk mesyuarat.  
 
Dalam isu pusat Yang Berhormat Tuan Speaker, sebenarnya saya ini kurang untuk nak 
bercakapkan pasal isu-isu pusat biarlah pusat yang cakap. Oleh kerana dibawa oleh 
sebelah sana seolah-olah kerajaan Pakatan Harapan di peringkat pusat tidak menunaikan 

janji langsung manifesto yang kita janjikan semasa kempen PRU, tapi saya Puteri Wangsa 
mintalah kefahaman kepada Yang Berhormat Pembangkang untuk memberi ruang dan 
peluang. Baru setahun. Panjang lagi. Kita pun pernah satu kapal. Bukan tak pernah satu 
kapal. Kalau kita mengungkap sejarah yang lama, tak pernah ada sejarah kerajaan yang 
dahulu mencapai 100% pun manifesto tapi pun boleh dimaafkan. Jadi, yang ini kita minta 
jugalah Yang Berhormat di sana supaya memberi peluang dan Puteri Wangsa yakin 
sebahagiannya dapat dilaksanakan dan sebahagiannya menunggu untuk dilaksanakan.  
 
Dan saya Puteri Wangsa, memerhatikan, membuat sedikit analisa. Dulu manifesto ini 
dijanjikan berdasarkan kepada kenyataan-kenyataan daripada Yang Amat Berhormat 
Perdana Menteri yang ke-6 dalam pembentangan Bajet Unjuran Pendapatan dan juga 
Tanggungan-Tanggungan Kerajaan. Tapi apabila Pakatan Harapan telah mengambil alih 
kerajaan, kebanyakan angka-angka yang dilaporkan tidak tepat dan juga tanggungan-
tanggungan hutang sebenarnya tidak tepat. Lebih daripada yang dijangkakan. Itulah salah 
satu punca kerajaan Pakatan Harapan tidak dapat menunaikan semua manifesto.  
 
Jadi, tuan-tuan dan puan-puan di antaranya ialah contohnya saya ambil mudah aje isu 
1MDB, kalau dulu Perdana Menteri yang ke-6 selalu berucap, 1MDB ini tidak melibatkan 
wang rakyat. Tanggungan hutang tidak melibatkan tanggungjawab kerajaan untuk 
membayar tetapi bila kita dah menjadi kerajaan, kita terpaksa melunaskan hutang-hutang 
tersebut. Ini akibatnya salah satu bajet kita sudah lari tapi namun begitu pun, bukan 
kerajaan Pakatan Harapan pusat untuk dikatakan sebagai menolak sementah-mentahnya, 
tapi Pakatan Harapan berusaha. Yang terbaru ini ada usaha-usaha untuk mengambil alih 
lebih kurang enam atau tujuh syarikat konsesi lebuh raya dengan nilai lebih kurang RM5 
hingga RM6 bilion. Tapi itu dalam proses awalan jadi kita minta sabarlah sedikit. Baru 
setahun. Kita doakan supaya kita dapat collect duit yang baru-baru ini SPRM dah 
menggariskan satu senarai tuntutan harta duit 1MDB dan insya-Allah ada pula yang 
difahamkan oleh SPRM ada lagi untuk sesi yang kedua. Kita berdoalah kalau boleh jangan 
ada nama Yang Berhormat-Yang Berhormat, kawan-kawan kita yang terlibat dalam senarai 
tersebut.  
 
Jadi, Yang Berhormat tuan-tuan dan puan-puan, akhirnya saya dan rakyat di luar Puteri 
Wangsa, maaf, Puteri Wangsa dan rakyat di luar mengharap Yang Berhormat ADUN-ADUN 
Pembangkang kena memainkan peranan mengkritik dan menegur kerajaan dengan penuh 
rasa bertanggungjawab, berilmu dan ikhlas dengan membawa isu-isu yang menguntungkan 
rakyat. Janganlah membawa isu-isu yang retorik seperti menghalang kerajaan melantik 
orang-orang politik jawatan sebagai ketua kampung. Jadi, seperti yang saya maklumkan 
tadi, Puteri Wangsa pun asal daripada sana juga. Dulu pun sudah jadi tradisi pun bukan 
jawatan ketua kampung aje, macam-macam jawatan tersebut seperti penggerak koperasi, 
penggerak Keluarga Sakinah eh, penggerak masjid, pengerusi masjid, jawatankuasa masjid 
dan sebagainya. Buat apa kita bercakap secara retorik, kita cakap dengan gentleman, 
sudah pasti parti politik ni memberi advantage kepada ahli-ahli tersebut. 
 
Yang Berhormat, Puteri Wangsa juga mengharapkan barisan pimpinan EXCO dan juga 
Yang Amat Berhormat Menteri Besar yang baru dapat memain peranan yang sebaiknya, 
berkhidmatlah dengan ikhlas, jujur dan bijaksana eh. Supaya tidak menjadi pepatah menjadi 
gunting dalam lipatan akhirnya memberi kesan kepada nama baik kerajaan dan juga Parti 
Pakatan Harapan. Jadi, itu sahaja yang saya nak sampaikan pada petang ini.  Dan, Yang 
Berhormat Puan Speaker, saya memohon maaf sekiranya ada kata-kata daripada Puteri 
Wangsa yang menyinggung perasan, tetapi percayalah Puteri Wangsa bercakap atas 
keikhlasan hati dan belum terlambat nak ucapkan Selamat Hari Raya Maaf Zahir Batin, 
jemput dalam majlis terbuka kami di Johor Jaya pada 5 hari bulan, lepas sembahyang 
Jumaat di Dewan Johor Jaya, Jalan Dedap 22. Sekian, wabillahi taufik walhidayah. 
Assalammualaikum warahmatullahi wabarakatuh. 
 
YB Timbalan Speaker : Ahli-Ahli Yang Berhormat pada hari esok Khamis, EXCO-EXCO 
akan mula membuat penggulungan ke atas perkara-perkara yang dibangkitkan oleh Ahli-Ahli 

Yang Berhormat sepanjang 4 hari Perbahasan Menjunjung Kasih Titah Duli Yang Maha 
Mulia Sultan Johor.  
 
Ahli-Ahli Yang Berhormat, Persidangan ini saya tangguhkan sehingga hari esok, Khamis 4 
Julai jam 9.30 pagi. 
 
Persidangan ditangguhkan pada jam 4.16 petang. 
 


